
BİTMƏYƏN SEVGİ HEKAYƏLƏRİ
 
 Şeir haqqında fikirləşəndə xəyalımdan işıq keçir, 

yaraşıq keçir. Şeirin anası, cövhəri gözəllikdir. Şeirdə 
gözəllik bir neçə cəhətdən təcəlla edir. Sözlər gözəldir, 
fikir gözəldir, deyiliş, düzülüş gözəldir. Odur ki, gözəl 
olan nə varsa, o, şeirdir. O gözəl ki, yalnız gözlərimizi 
oxşamır, ruhi aləmimizi təzələyir, ora qışda bahar tə-
ravəti, yayda sərin dağ havasını, buz bulaqların həzin 
şırıltısını, nəğməkar ahəngini gətirir. Gözəllik nəğməka-
rı, şeir nəğməkarı mərhum Hüseyn Arif demişkən:

Məndən təzə şeir xəbər alan dost,
Bəs yazın gəlməsi şeir deyilmi?!

Şeir fədakarlıqdır, ümmanlara sevgi qanadlarında 
qalib gəlməkdir – Xanlar Həmid kimi! 

Gözlərinə baxım gəlim,
Ürəyinə yaxın gəlim,
Bu dünyanı yaxım gəlim, ‐
Sənin üçün.

Bacarmazmı? Bacarar! O güc, o heyranlıq, o qüdrət 
ki, şairin poetik dünyasında özünə yer etmişdir, şairin 
bitməyən sevgi hekayələri bizi inandırır, öz cazibəsi ilə 
bir-birimizin sevgi dünyasına aparır. O dünyaya ki, ora-
da istəyinlə, ruhi-mənəvi aləminlə baş-başa qalırsan, 
misralar, sözlər ürəyinə axır, onları öz duyğularının, dü-
şüncələrinin övladı sayırsan, əzizləyirsən. 

Mən səni sevmədim ki!
Baxdığın günəşi sevdim.
Yaxdığın atəşi,
Çəkdiyim möhnəti,
Verdiyin həsrəti sevdim,
Mən səni sevmədim ki!

Gözəldir, elə deyilmi? Şeirin cazibəsindən hələ ayıl-
mırsan, son nöqtəni qoyanda:

Cavabsız eşqimə
Qoyduğun nöqtəni sevdim,
Mən səni sevmədim ki!

 - deyiləndə sevgi yuxusundan, duyğular aləmindən dir-
çəlir, bu sətirlərin müəllifi məhəbbət və gözəllik nəğ-
məkarı Xanlar Həmidə sonsuz sayğılarını bildirirsən!

Xanlar Həmid Musa Yaqub kimi azad təbiətin qoy-
nunda yazıb-yaradır. Mavi Xəzərə, uca Qızyurdu yayla-
ğına ruhi-mənəvi bağlılığı da, güman edirəm ki, ordan 
gəlir. Sağlıq, gözəllik, vüqar, əzəmət dağların, dərələrin, 
şaqraq bulaqların boyuna biçilibdir. Xoş o şəxsin halına 
ki, həmin gözəlliklər onun könül dünyasında özünə yer 
edə, hər sözündə, kəlməsində saflıq, gözəllik, əzəmət, 
vüqar, hikmət ətir saça! Xanlar Həmid kimi!

Şairlərin işi çətindir. Şair də rəssam kimi fırçasıyla 
yaradır, hamını heyrətdə qoyur. Bəzən saatlarla rəssa-
mın yaratdığı lövhənin qarşısından çəkilə bilmirsən, 
səni tərpənməyə qoymayan heyrətdir, yaradıcı qüd-
rətdir. Rəssamın sənəti necə də gözəldir, elə deyilmi? 
Dünya şöhrətli Rafaelin portretləri kimi, Səttar Bəhlul-
zadənin təbiət lövhələri kimi! Şairin işi, sənəti ona görə 
çətindir ki, o, çox zaman görə bilmədiyimiz duyğuların 

şəklini çəkir, həmin mənzərələri ürəyimizin başından 
asır - Xanlar Həmid kimi! 

 Şairin “Sevgi nədir” şeirində oxuyuruq:

Bir nöqtənin duyğusunda doğular,
Nidasında öləndir,
Ümidində yuxular,
Vüsalında güləndir,
Gecələri uzadar,
Həsrətinə duz atar,
Söz bilməz, kəlmə bilməz,
Rəng bilməz, ilmə bilməz.

Gözəldir, elə deyilmi? Xanlar Həmidin şeirlərini 
oxuyanda bir daha əmin oluram ki, hər bir şeir əslin-
də bir nəğmədir, bir rəsm əsəridir, fəlsəfədir, hikmətdir, 
elmdir. Bütün bunlar həqiqi şairin üstünlüyüdür. Çünki 
gözəl rəssam, dərin alim, istedadlı bəstəkar hər cür hör-
mətə layiq olsa da, şair ola bilmir - Xanlar Həmid kimi! 
Şairlər isə həm rəssam, həm bəstəkar, həm də alim və 
filosofdurlar.

Biçdi köynəyini lalələr sənə,
Açdı yaxasını dərələr sənə,
Gözəllik tacını verələr sənə,
Sən mənim sevdiyim o qız deyilsən! 

Yaxud:

Bu sevdanın sənin kimi xanı var,
Kirpiyinlə töküləsi qanı var.
Dırnağının dibində də canı var,
Yüz qəm gələ, gözlərimdən sökülməz.

Obrazlı düşüncə tərzi, sözün bədii biçimi, hisslərin, 
duyğuların əlvanlığını şair ruhi-mənəvi aləmin portre-
tini ustalıqla qələmə alır, bu mənzərəni yaşamaqla, duy-
maqla oxucu ilə yaxın həmsöhbətə, sirdaşa çevrilir.

Xanlar Həmidin məhəbbət lirikasının sərhədlə-
ri çox genişdir. Bir tərəfdə eşq yolunda Mənsur Həllac 
kimi dara çəkilir, bütün varlığı, kökü ilə qənirsiz gözə-
lin – İlahi eşqin xidmətində olduğunu bəyan edir, digər 
şeirlərində könül sazını dilləndirib Sarı Aşıq kimi Yax-
şısının, gözəlinin, istəklisinin həsrət, hicran arzusunun, 
nisgilinin bitməyən cəfasının aşiqanə məmnunluğunu 
dilə gətirir, sözlərinə kədərlə, qəmlə yanaşı, həsrətin 
gözəlliyini gətirir. Vüsalın şirinliyindən danışmağa nə 
var ki?

Bunlar danışmaqla, deməklə əmələ gəlmir. Bu 
gözəlliyi, bu bakirəliyi, pak eşqin əyani görüntüsünü, 
əziz oxucu, yaşamaq istəyirsənsə, Xanlar Həmidin sevgi 
şeirlərinə vaxt ayır. Bax gör, şairin könlündə yatan nə-
dir, kimdir?

Hər şairə Xanlar demə,
Kimə ağlayır o, kimə?
Sən başını qoy sinəmə,
Eşqin öldüyü yerdir bu.

Şairin məhəbbətə aid şeirləri qəlibə, çərçivəyə sı-
ğışmır, bir eşqin qəmli hekayəti fikir, düşüncə ələyindən 
süzülərək misra-misra doğulur:

Dərdin gözəlini gətirdim sənə,
Qoxla çiçəyini, bir də nəfəs dər.
Gətirib barını qəm ağacları,
Əyib budağından mənə qəfəs dər.

Yaxud:

Xatirə dəftərim yenə açıqdır,
Varağı ağappaq, boş ömrüm kimi.
Sən onda bir söz də yazmamısan ki,
Onda gecələyir qış ‐ ömrüm kimi.

Maraqlı cəhət ondadır ki, şairin məhəbbət düşün-
cələri, məhəbbət hekayələri şeirdən-şeirə yenilənir, 
hissin, duyğunun yeni, tanış olmadığımız qatlarını açıb 
üzə çıxarır, oxucunu sözünün sehrinə sala bilir, şeir-
dən-şeirə, əslində qəlb adlı məhəbbət şəhərinin bütün 
göz oxşayan çəmənliklərində gəzdirir. Doğrudur, bəzən 
sevgi gözəlinin ünvanı səhranı xatırladır, elə bir səhranı 
ki, sevgi güllərinin bitməsindən ötrü buludunu göndər-
məz, yağışını endirməz. Amma hər aşiq buna tab gətir-
mirsə, Xanlar Həmidin lirik qəhrəmanı eşqinin bu çətin 
imtahanına da mərdanəliklə dözməklə, bu xoş məhru-
miyyətdən məmnunluq duymaqdadır:

Könlüm eşqin səhrasıdır,
Baxışın bulud göndərməz,
Sevda gülüm bitsin deyə,
Gözlərin yağış endirməz. 

Gözəlliyin, heyrətin önündən ötəri keçmək müm-
kün deyildir. Bu səhnələr, bu dərin ruhi-mənəvi duy-
ğular misraların işığında aşiqin könül dünyasına, eşq 
səhrasına baş vurmağımızı, bu düşüncə ilə, bu gözəllik 
ovqatı ilə yaşamağımızı şərtləndirir.

Xanlar Həmidin əlyazma halında şeirlərini diqqətlə 
oxuyandan sonra belə qənaətə gəldim ki, şairi danışdı-
ran ən böyük qüvvə sevgidir. Bu, təkcə lirik qəhrəmanın 

istəklisinə olan sevginin hekayətilə bitmir. Bu sevgi yur-
dumuzun gözəlliyi, onun tarixi, qəhrəman oğullarımı-
zın döyüş şücaətləri, şəhidlərimizin unudulmaz xatirəsi 
ilə bağlıdır. Nədən yazırsa yazsın, ürəyinin başında bö-
yük sevgidir. Vətənə məhəbbət, insanlara məhəbbət, 
gözəlliyə, gözəlliklərə məhəbbət bütövlükdə şair Xanlar 
Həmidin portretini tamamlayır.

Xanlar Həmidin qələminin işığında şairin göz açdı-
ğı, vəsfinə illərlə nəğmə qoşduğu, başı ağ dumandan, 
dağ çənindən çətiri, ayağını dağ çayının yuduğu, doğu-
lub boya-başa çatdığı Çayruddan tutmuş digər doğma 
ellərinin yurd yerləri – Lerik, Lənkəran, Astara, Masallı, 
Yardımlı, Cəlilabad eyni sevgi, eyni məhəbbətlə, şövqlə 
təsvir olunmaqdadır. Talış gözəli olan Talış dağları, 
zümrüd meşələr, buz bulaqlar şairin sətirlərindən gö-
zümüzü oxşayır, ürəklərə sərinlik, gözəllik gətirir. Şair 
doğma kəndi Çayrudu dünyanın ən gözəl məkanı ad-
landırmaqda haqlıdır. Çünki bu kənddir onu əzəmətli 
dağlara, torpaqlara bağlayan. Şəhərdə havası çatmayan 
şairə həyat verən babası, ulusu, keçmişi olan bu dağla-
rın suyu, havası onu şair edibdir:

Başımda kənd havasıdır,
Şəhərdə qala bilmirəm.
Babam olan bu dağlardan
İcazə ala bilmirəm.

Bu şeirləri oxuduqca, bunlarla yaşadıqca nə vaxtsa 
oxuduğun, vurğun olduğun bir əsərin sətirlərini xatır-
ladım – Rəsul Həmzətovun “Mənim Dağıstanım” əsərin-
də də şair kiçik dağ aulunu dünyanın əzəmətli mərkəzi 
sayır, həmin nöqtədən, öz dünyasından dünyaya baxır. 
Xanlar Həmid də dünyaya kəndistan elindən, bu saf di-
yardan, öz dünyasından baxır, çox mətləblər incələyir.

Sənin bəhrən yeyən kimdir?
Kiminkisən, yiyən kimdir? 

– deyən ustad Şəhriyarın söz-sənət qatarına dağlar oğlu, 
şair qardaşım Xanlar Həmidin dünya qatarı cəsarətlə 
qoşulmaqda, hər bəndi, bərəni bizlərə tanıtmaqdadır:

Allahına nağıl deyər,
Şeytanına “sağ ol” deyər,
“Ayağıma yıxıl” – deyər,
Dünya kimin dünyasıdır?

Xanlar Həmidin özünəməxsus yaradıcılığı vardır. 
Heç kəsə bənzəri yoxdur. Amma elə motivlər vardır ki, 
onların səs-sədası çox-çox qədimlərdən gəlir, tədqiqat-
çısı, tərcüməçisi olduğu “Avesta”dan, “Qurani – Kərim”-
dən gəlir, Nəsimidən, Füzulidən gəlir. Şairin “Gördüm” 
rədifli qoşmasını oxuyarkən, şeirin ruhunu könlümdən 
keçirərkən dahi Nəsiminin “Gördüm” rədifli qəzəli ya-
dıma düşdü. Şeirdə sözlər, misralar zərgər dəqiqliyi ilə 
elə hörülüb, elə incələnib ki, onları ayırmaq, misra-mis-
ra, bənd-bənd təqdim etmək çox çətindir. Elə bilirəm ki, 
bu halda şeirə vurulan söz naxışları tamlığı ilə görün-
məz.

Həvvası cənnət içində,
Adəmdən bir xəta gördüm.
Yusifi zindan içində
Züleyxaya fəda gördüm.

Zərdüşt tapdı haqq yolunu,
Tanrı sevdi bu qulunu,
Soruşdu əhli – halını,
Onu vəhyi‐Xuda gördüm.

Bu ardıcıllıqla Dədə Xanlar dünya ilə söhbətləşir, 
sonunda yekun qənaətə gəlir. Qənaətlərinə, dəyərlən-
dirmələrinə haqq qazandırır, şairlə eyni fikirdə oldu-
ğumuzu dərk edirik. Çünki şairin sözləri həqiqətdən su 
içibdir:

Dünya, düzlük yox sözündə,
Aqillərin xar düzündə,
Sən Xanları et gözündən,
Çünki səni fəna gördüm. 

Xalqın öndə gedən, haqqı, ədaləti deyən, söyləyən 
zümrəsi ziyalılar hesab olunur. Mən deyərdim ki, bura-
da şairlərin payı daha çoxdur. 

Bu məqam, bu təyinat Tanrıdan əsl şairlərin boyuna 
biçilibdir. Böyük Sabir demişkən: şair hadisələri gördü-
yü kimi, bədii, şeirin dililə izhar etməlidir, yoxsa bunun 
nəyi şair olur ki?! 

 Xanlar Həmid əsl şairdir, həqiqi ziyalıdır, gördüklə-
rinə güzgü tutur, Sabirin müasir tiplərini sözün divanı-
na çəkir.

“Nə yazıq” şeirində oxuyuruq:

Dili yox dağların, danışa bilsin,
Odu yox dağların, alışa bilsin,
Əli yox dağların, döyüşə bilsin,
Ax, namərd dünyanın mərdinə yazıq.

Bu təsirli misraların işığında yol boyu sıralanan Ta-
lış meşələrinin yarımsəhraya dönən halsız cəsədi gö-
rünməkdədir. Bu sözlərin, misraların işığında yayın isti-
sində boğulduğumuz günləri yada salmalıyıq. Meşələri, 

dağları ağlar günə qoyanda başqa necə olmalıdır?! Ardı 
daha maraqlı, daha düşündürücüdür:

Qəmdən aqillərin ürəyi şişdi,
Göydən cahillərə üç alma düşdü.
Qartalın sinəsi oxlara tuşdu,
Qarğa dövranını sürdü, nə yazıq.

Fikir verin, nə gözəl ifadə seçimi: 
           

Göydən cahillərə üç alma düşdü. 

Bundan artıq şair nə deməlidir, necə deməlidir? Hər 
şey bütünlüklə aydındır!

Xanlar Həmid yaradıcılığının ana xəttini Vətənə, 
onun tarixi keçmişinə məhəbbət motivləri təşkil edir. 
Bu şeirlərdə igid Babəklə yanaşı əyilməz Nəsimini, qəh-
rəman Həzini, 44 günlük Vətən savaşının qazilərini, 
şəhidlərini görür, şairin vətəndaşlıq kədərindən doğan 
Vətən tarixinin sərt dönüşlərilə qarşılaşırıq.

Xətainin qılıncını suvardım,
Məmməd Araz karandaşı göyərdi,  

– deyir Məmməd Araz.
 Xanlar Həmidin yaradıcılığında da Şah İsmayıl qəh-

rəmanlıq simvolu kimi təqdim olunur. Şairin təqdimatı 
fərqlidir, özünəməxsusdur, Xanlar Həmid üslubudur:

Şah İsmayıl, sən ruhuma baş daşı,
Qalx ayağa, səp ruhuma təzə dən.
Qoy qılıncın axıtmasın göz yaşı,
Qanımı tök, qoy dirilim təzədən.

Məhz bu diriliş, bu oyanış, bu kükrəyiş dəmir ira-
dəyə döndü, mənfur düşmən müqəddəs Vətən torpaq-
larından şəhidlərimizin qanı bahasına yurdumuzdan 
qovuldu. Şəhidlərə həsr olunan şeirlər vətənpərvərlik 
hisslərinin poetik ifadəsidir.

Söz bitsə də Vətən sevgisindən maya tutan Xanlar 
Həmidin poetik hekayətləri qurtarmaz. Odur ki, oxucu-
ları maraqlı görüş gözlədiyini güman edir, şair dostuma 
davamlı yaradıcılıq uğurları arzulayıram.

Yədulla Ağazadə
fillologiya elmləri doktoru, professor, 
Azərbaycan Yazıçılar Birliyinin üzvü

GƏLİM

Camalında Tanrı üzü, 
Qoy nuri-Xudaya gəlim.
Səndə təcəlla etməyə
Qoy Turi-Sinaya gəlim. 

Bu könlümün dəyəri sən, 
Vəh gətirən xəbəri sən, 
Məhəbbətin şəhərisən,
Qoy səndə dünyaya gəlim.

Dağılmış sözümün səfi, 
Ram olmaz ruhumun divi,
Qədəmində Kəbə evi, 
Qoy sənə duaya gəlim.

Həsrətin bir qan salacaq, 
Əlim qoynumda qalacaq, 
Dərsim çətin dərs olacaq,
Qoy sənə – mövlaya gəlim.

Yolunda Həllac Mənsuram, 
Ölümümü gərək görəm, 
Gərək dara şair verəm, 
Qoy sənə vidaya gəlim.

Mən Xanlaram, nə var şama, 
Hər atəşə atəş demə, 
Çağır məni cəhənnəmə, 
Qoy mən o sevdaya gəlim!

2018

GÖZLƏRİNİN ŞƏKLİNİ ÇƏK MƏNİMÇÜN

Gözlərinin şəklini çək mənimçün,
Bəlkə gözüm gözlərindən utana. 
Xəyal etsin baxışın tək mənimçün, 
Rəqib olsun gözlərimdə yatana. 

Gözlərimdə heykəlini dağıtsın, 
Səcdəsindən azad olum o eşqin. 
Qoy gözlərim göz yaşları axıtsın, 
Qoy su səpsin yollarına bu eşqin. 

Gözlərindən qara günəş doğuldu, 
Ürəyimə gəldi bir yaz havası. 
Gözlərimdən ayın nuru yox oldu, 
Gözlərimdə o günəşin sevdası. 

Xoş gəlmisən, qədəminə mərhaba, 
Gül qoydular ürəyimdə adından. 
Mənə şirin nağıl oldu o sevda, 
Doymadım ki, həsrətinin dadından. 

Bu sevgidən məst olubdur nə yaman, 
Əsir olub nəğməsinə kənardan. 
Baxışına düyün vuran gözlərim
Bütün qaldı Kəbəsindən kənarda. 

Gözlərinin şəklini çək mənimçün, 
Gözlərimdə bir fırtına yaratsın. 
Xəyal etsin baxışın tək mənimçün, 
Həsrətinin arxasınca su atsın.

 2018.

MƏN SƏNİ SEVMƏDİM Kİ

Mən səni sevmədim ki!
Baxdığın günəşi sevdim.
Yaxdığın atəşi,
Çəkdiyim möhnəti,
Verdiyin həsrəti sevdim.
Mən səni sevmədim ki!
Açdığın qolları,
Keçdiyin yolları,
Gəzdiyin yolları sevdim.
Mən səni sevmədim!
Səni sevmədim mən,
Tutduğun qələmi sevdim.
Əlimə aldığım əlini sevdim.
Mən səni sevmədim!
Verdiyin ölümü sevdim.
Durduğun sabahı,
Sevdiyin Allahı sevdim.
Səni sevmədim mən!
Çarəsiz könlümün
Etdiyi diqtəni sevdim.
Cavabsız eşqimə
Qoyduğun nöqtəni sevdim.
Mən səni sevmədim ki...
     

 2018

ÜRƏYİMDƏN NƏ İSTƏYİR HƏSRƏTİN

Ürəyimdən nə istəyir həsrətin?
Hey danladım, cəza verdim, yetmədi. 
Xəyalımla əlbir olub sürətin, 
Könlümü bir qıza verdim, getmədi. 

Bu eşqimiz al günəşə dönübdür, 
Zərrə-zərrə işığını daşıdım. 
O həsrətin o atəşi sönübdür,
O həsrətin soyuğunda üşüdüm.

Cəfası da, səfası da şirindir, 
Bal içində gəzirəmmiș sən demə. 
Bu sevginin havası da şirindir, 
O həsrətə əsirəmmiș sən demə. 

Nəyim var ki, nəyi bölə bilmirəm?
Ruhum qalıb, könlüm qalıb arada. 
Kim gedəcək, vallah, hələ bilmirəm, 
Ölüm qalib, ölüm qalıb arada. 

Onun buzu, sənin odun canımda, 
Buz içində bir atəşdir ürəyim. 
Bir üzü qış, bir üzü yaz donunda, 
Susubdursa, yəqin daşdır ürəyim. 

Ehey, dünya, qəsdin nədir mənimlə?
Bir ürəkdə iki eşqin yeri yox. 
İkisi də mənim üçün əzizdir, 
Necə deyim biri vardır, biri yox?

2018

GƏLSİN 

Qoy sənə bir “can” deyim, 
Canıma bir can gəlsin.
Həzrəti Həvva getmiş, 
Həzrəti insan gəlsin. 

Qalsın belə aləm qoy,
Sən adımı Adəm qoy.
Ürəyimə qədəm qoy, 
Cənnəti-Rizvan gəlsin. 

Mən hara, Məcnun hara?
Könlüm geyinməz qara,
Aşiq üçün nə səhra?
Hicrəti-zindan gəlsin. 

İsmayıltək qurbanam, 
Şöhrətinə meydanam, 
Qılıncına heyranam, 
İzzəti-fərman gəlsin. 

Nur çeşməsi gözündə, 
Sirr pərdəsi üzündə, 
Mənə sənin dizində
Hikməti-Quran gəlsin. 

Siratı sındırmıșam, 
Cənnəti yandırmışam, 
Mən Haqqı endirmişəm, 
Surətin hər an gəlsin. 

2018

İCAZƏ VER SEVİM SƏNİ

Səndən ki, icazə gəlməz, 
İcazə ver sevim səni.
Mənə ki bir cəza gəlməz, 
İcazə ver sevim səni. 

Ürəyində qapat məni, 
Gözlərində islat məni,
İstəyincə yaşat məni,
İcazə ver sevim səni. 

Ucalardan enən qușam, 
Əriyən buz, sınan daşam, 
Canım esqdir, səndə şüşəm, 
İcazə ver sevim səni. 

Saçında əlim gəzəcək, 
Baxışın məni üzəcək, 
Könlüm cəfana dözəcək, 
İcazə ver sevim səni. 

Üzün behişt qapısıdır, 
Könlüm onu tapasıdır,
Nuh tufanı qopasıdır, 
İcazə ver sevim səni. 

Mən Xanlaram, bu qəm bitsin!
Məni rüsvay edir-etsin! 
Ölümümə gedir-getsin, 
İcazə ver sevim səni!

2018

ÖLÜMÜNƏ 

Bıçaq necə xoşbəxt idi, 
Baxıb senin zülümünə. 
Ölüm necə həsrət idi, 
Gülüm, sənin ölümünə.

Biləyindən fișqıran qan, 
Abi Kovsər idi, inan, 
Meytək içib verdi fərman, 
Zalım, sənin ölümünə.

Mən Xanlaram, yan oduma, 
Bir kimsə çatmaz dadıma, 
Alım səni həyatıma, 
Ölüm sənin ölümünə. 

2018

UZAQLARA GEDƏN QIZ
Baş alıb bu yerlərdən uzaqlara gedən qız, 
Səni mənimtək sevən bir olarmı? Bilmirəm. 
Baxışları uzalı sən getdiyin tərəfə, 
Gözləri bu yollarda bir qalarmı? Bilmirəm. 

Səni sevmək hünərdir, səni itirmək zülm, 
Bəlkə həyat mənimçün dayanacaq o anda. 
Bəlkə peşman olarsan, bəlkə getməzsən, gülüm, 
Bəlkə sənin insafın oyanacaq o anda. 

Öz başımdan utandım, öz yaşımdan utandım, 
Məni məndən alaraq devirəndir bu eşqim. 
Ürəyimdən utandım, baxışımdan utandım, 
Həyatımı zindana çevirəndir bu eşqim. 

Hara gedirsənsə, get, yollarına min uğur, 
Deyirsən ki, bu yana daha gəlməyəcəksən.
Bunu demək mənimçün çox çətindir, çox ağır, 
Sən ki, özündən heç vaxt qaça bilməyəcəksən. 

Əgər bu günahdırsa, Allah, məni bağışla, 
Nədən mənim bu sevgim yetim ömrü yaşasın?
Əgər bu günahdırsa, döysün məni yağışlar, 
Nədən könlüm içində qəm dağını daşısın? 

Bəlkə xətrinə dəydim, sənə “getmə” demişəm, 
Məni tez yola saldın, ay könlümün arzusu. 
Mənim səndən küsməyim əsla mümkün deyildir, 
Mənə çay təklif etdin, verəydin bir damla su. 

Dünya əzəldən belə keşməkeşli dünyadır, 
Kimini tez apardı, kimini tez gətirdi. 
Xanlara, o min üzlü, yekli, șeșli dünyadır, 
Kimindən yüz apardı, kiminə üç gətirdi. 

2018

SƏN MƏNİMÇÜN 
QƏFİL GƏLƏN MÖCÜZƏ

Sən mənimçün qəfil gələn möcüzə, 
Sən mənimçün baş döndərən sualsan. 
Tanrı verib işığını o üzə, 
Sən mənimçün xoş duyğulu xəyalsan. 

Bənzəmirsən bir kimsəyə, nədəndir?
Ruhum eşqin bayrağıdır-ağappaq. 
As qaşının qılıncını sənəmdən,
Adın ilə ürəyimdə qalacaq. 

Camalında güzgü tutar səhərlər, 
Oldum qara gözlərinin heyranı.
Darıxdırır məni böyük şəhərlər, 
Sən qalbimin həyat verən loğmanı. 

Sən mənalar aləminin dəyəri, 
Sənin ilə dada gəldi bu dünya. 
Sən adında könlümdə gül göyərir, 
Sən adında ada gəldi bu dünya. 

2019

GƏLSİN

Mən sənə nə ad qoyum,
Aləmə bir ad gəlsin?
Necə yanım-yaxılım,
Ürəyimə dad gəlsin?

Qaf dağıdır heyrəti,
Kərbəladır möhnəti,
Utanmasın həsrəti,
Qoy könlümə şad gəlsin.

Demə mənə cahilsən,
Sən sözündə adilsən,
Sən eşqində kamilsən,
Nazın bir ustad, gəlsin.

Tanrı taxtından keçdi,
Şeytan tacından keçdi,
Nurun içimdən keçdi,
Məni qoymuş mat, gəlsin.

Gözlərim bir Bisütun,
Sənin nəqşinə vurğun,
Mənəm eşqinə sürgün,
Demə ki, Fərhad gəlsin.

Xanlar, bu eşq haqq dini,
Behişt bağından səni,
Azadlığından səni
Qoy etsin azad, gəlsin.

2018

ZİNDANIM OLSUN GÖZLƏRİN

Zindanım olsun gözlərin,
Qoy ömürlük məhkum yatım,
Canımı alsın gözlərin,
Qoy bu son arzuma çatım.

Deyərəm ki, kamal əhli,
Camalına güvəndi çox,
Öz könlünə güvənmədi,
Bu eşqimə söylədi: “yox”.

Gözlərində hər şey gözəl,
Bir mən gözəl görünmədim.
Gözlərində yer, göy gözəl,
Bir mən gözəl görünmədim.

O gözləri sevməyənin 
Cəhənnəmi bu dünyadır.
O gözlərdə ölməyənin
Dirilişi bir röyadır.

Dünya sənin gözlərindən
Baxaydı kaş özünə hey.
Vurulardı öz əksinə,
Vurulardı közünə hey.

Mən təsliməm o gözlərə,
Bir çarəsiz yesir kimi.
Sürgün eylə məni, gülüm,
Gözlərinə əsir kimi.

2018

GƏLİM 

Bu qamət, bu duruş qoymaz,
Üzümdəki qırış qoymaz,
Bu göz qoymaz, bu qaş qoymaz
Ürəyinə keçim gəlim.

Könlüm yaman havalanıb,
Eşqin onda yuvalanıb,
Dilim atəş, ağzım yanıb,
Qoy badəni içim, gəlim.

Dolaşırdım ağa kimi,
Gör salmısan dağa kimi,
Ürəyim bir yuxa kimi,
Yox dizimdə gücüm, gəlim.

Mən zamanın o başından,
Sən həyatın bu başından,
Yayla qışın savaşından
Yaza tərəf köçüm gəlim.

Bu eşqimin bir adı yox,
Yaşamağa nicatı yox,
Əllərimin qanadı yox,
Sənə tərəf uçum gəlim.

Sən Xanları sanma qafil,
Gah müdrikəm, gah da səfil,
Ölümümü göstər dəlil,
Səni sevmək suçum, gəlim.

2019



27

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

GÖRDÜM
 

Sən Allahın lütfüsən,
Hüsnünü əla gördüm,
Haqq sənin varlığında
Etmiş təcəlla, gördüm.

Sözün düz misalında,
Sehrin xəttü-xalında,
Eşqi nur camalında
Yetmiş kamala, gördüm.

Üzün eşqin “Quran”ı,
Kim olmadı heyranı?
Fatimeyi Zəhranı
Çəkmiş suala, gördüm.

Sən könlümün bağında,
Şirin qul qabağında.
Leylini ayağında
Düşmüş məlala, gördüm.

Ey, gəl ruhumu sarı,
Dərsim olubdur yarı,
Mən biçarə Xanları
Salmış nə hala, gördüm.

2019

ÜRƏYİMƏ KEŞİK ÇƏKƏN GÖZLƏRİM

Ürəyimə keşik çəkən gözlərim
Nədən səni ürəyimə buraxmaz? 
Ürəyimə hasar çəkən gözlərim 
Nədən məni ürəyimə buraxmaz?

Allah, Allah, nə qəribə möcüzə?
Ürək dağda, mən aranda qalmışam. 
Nə etmişik, rəhm eyləməz heç bizə, 
Sən zindanda, mən divanda qalmışam. 

Əlim sənin əllərinə toxundu, 
Dedım: könül, nağıl deyək bu eşqə. 
Gözlərimdə qəm nəğməsi oxundu, 
Dedim: könül, “sağ ol” deyək bu eşqə. 

“Sağ ol” deyək, bir də geri dönməyə, 
Onun yolu qapalıdır, bağlıdır. 
“Sağ ol” deyək, gözlərimdə ölməyə, 
Onun yolu qaralıdır, ağlıdır. 

Qapısını açmadı ki, girəsən, 
Yağışından pas atıbdır açarı. 
Ürəyimdən keçmədim ki, girəsən, 
İki eşqin arasında naçar o. 

Ürəyimə keşiş çəkən gözlərim
Nədən səni ürəyimə buraxmaz?
İlk eşqimi ürəyimdə qocaldıb, 
Son eşqimi ürəyimə buraxmaz. 

2018



29

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

BİZİ TANIMASINLAR

Açmağa sirrimiz yox, 
Getməyə birimiz yox,
Qalmağa yerimiz yox, 
Bizi tanımasınlar.

Səsimizi dəyişək, 
Sözümüzü dəyişək,
Üzümüzü dəyişək, 
Bizi tanımasınlar.

Boynumuzdan daş asaq, 
Burnumuzdan qaş asaq, 
Məcnunlara qarışaq, 
Bizi tanımasınlar.

Şöhrət -kimik?- bilməsin, 
Sərvət -kimik?- bilməsin, 
Cənnət -kimik?- bilməsin, 
Bizi tanımasınlar.

Göyün də çırağı var, 
Yerin də qulağı var, 
Eşqin də sorağı var, 
Bizi tanımasınlar.

Təzə qumaș geyinək, 
Köhnə nimdaș geyinək, 
Nə gəldi, kaş geyinək, 
Bizi tanımasınlar.

Gülüm, edək səfərlər, 
Dili uzun şəhərlər
Bizi tanımasınlar.

Allah bizi unutsun, 
Şeytan özü unutsun, 
Ölüm razı, unutsun, 
Bizi tanımasınlar.

2018

Sənə yaxın gəlmədim heç, 
Bu eşq hardan?- bilmədim heç, 
Kimsə ilə bölmədim heç;
Ürəyimi divanə çək,
Mən bir aşiq, sən bir mələk. 

Nədən düşdüm bu hallara, 
Böylə şirin xəyallara?
Sən keçdiyin bu yollara
Gözlərimi pərvanə çək, 
Mən bir aşiq, sən bir mələk.

Zümrüd quşu kimi gəldin, 
Zülmət daşı kimi gəldin, 
Sən göz yaşı kimi gəldin;
Hey çəkirsən, zindana çək, 
Mən bir aşiq, sən bir mələk. 

Gülüm, demə sevdim səni, 
Zülümümə sevdim səni, 
Ölümümə sevdim səni;
Qılıncını mərdanə çək, 
Mən bir aşiq, sən bir mələk.

Ömrün kamil çağındayam, 
Nədən eşqin bağındayam?
Gözlərinin oxundayam;
Qaşlarını mərdanə çək, 
Mən bir aşiq, sən bir mələk.

R Keçdim məndə olan məndən, 

Nə varımsa, vardır səndən, 
Sən Xanlara ha bax gendən; 
Ha dağları dövrənə çək, 
Mən bir aşiq, sən bir mələk.

2018

SƏNƏ MƏKTUB YOLLADIM

Susmağımın dilini
Anlarmısan? – de mənə.
Mənsiz səssiz-səmirsiz 
Yanarmısan? – de mənə.

Sənə məktub yolladım,
Yazısı yox üzündə. 
Ruhumun ag rəngi var
Cümləsində, sözündə.

Sənə məktub yolladım,
Nöqtəsi, vergülü yox.
Öz sevgimi yolladım,
Bu sevginin dili yox.

Aldın o ağ kağızı,
Heyrət etdin nədən sən?
Oxu, könlümü oxu,
O məktubda varam mən!

Könlümün çırpıntısı
O kağızdan gəldimi?
Həsrətimin ağrısı
O kağızdan gəldimi? 

Mən elə məst olmuşam,
Sevdam da ağ rəngdədir. 
Göylər də ağ geyinmiş,
Dünyam da ağ rəngdədir. 

Sənə məktub yolladım
Mələyin qanadında.
Könlün birini sevmiş,
Xanlar Həmid adında!

2018

DÜNƏN MƏN SƏNİ GÖRDÜM

Dünən mən səni gördüm, 
Mən sənə çox yaxınam,
Sən mənə çox uzaqsan.
Mən qocaman bir palıd, 
Sən yanımda budaqsan. 
Dünən mən səni gördüm, 
Nə qədər darıxmısan, 
Nə qədər sınıxmısan?
Nədən belə fikirli, 
Bu qədər soluxmusan?
Sənin arzu etdiyin,
Sənin ümid etdiyin 
Bir gün çin olacaqsa, 
Bir eşqin olacaqsa, 
Sənə “amin” deyərəm. 
Bilirəm, gözdə nursan, 
Bilirəm, qəlbdə dürsən, 
Mənim üçün eləcə 
Qalacaqsan, çiçəyim. 
Bütün arzu-diləyim
Yalnız sənə bağlıdır. 
Kimi gözləyirsənsə, 
Qoy gəlsin həyatına, 
Çünki sən çox layiqsən
Tanrı mükafatına. 
Dünən mən səni gördüm,
Könlümdəki sevgini
Öldürə bilməsəm də, 
Ona “dayan!” söylədim. 
Dedim: üsyan eləmə, 
Məni peşman eləmə. 

Yoxsa boynunda zəncir, 
Gəzəcəksən divanə. 
Sən sözünü həmişə 
Söyləmisən mərdanə. 
Dünən mən səni gördüm,
Salamını da aldım, 
Hələ bir az danışdıq,
Hal-əhval da soruşduq. 
Bir az da giley etdim, 
Guya səni görmürəm,
Guya səni sormuram,
Dünən mən səni gördüm. 

2018

Səni səndən çox tanıdım,
Səni səndən çox sevirəm.
Gözlərimdə eşqin odu,
Ürəyimdə ox, sevirəm.

Haqlar məni vaxtsız əcəl, 
Qoyma məni möhnət çəkim.
Gecələri yuxuma gəl,
Gündüzləri həsrət çəkim.

Sən Allahın mükafatı,
Dəyərlərim sənin ilə.
Bəlkə bir gün Məcnun kimi
Düşəcəyəm dildən-dilə.

Bax üzümə, üzünü gör,
Eşqindən sərxoş olmuşam.
Hüsnünü vəsf etmək üçün
Sərgərdan dərviş olmuşam.

Mənə verdin sən dünyanı,
Gəl, ömrümün mənası sən.
Gəl, eşqimin ruhu, canı,
Gəl, eşqimin anası sən!

2019

Gözlərinə baxım gəlim, 
Ürəyinə yaxın gəlim,
Bu dünyanı yaxım gəlim
Sənin üçün. 

Sənsiz həyat mənimçün heç, 
Gəl könlümün başına keç, 
Hara desən edərəm köç 
Sənin üçün. 

Sənsən mənim ömrüm-günüm, 
Sənsən Tanrım, sənsən dinim, 
Çırpınır hey qəlbim mənim – 
Sənin üçün. 

Bir gün məni sevəcəksən, 
Sən “sevirəm” deyəcəksən, 
Məndən bir “can” duyacaqsan, –
Sənin üçün.

2019

Xoş gəlmisən ürəyimə,
Mən səni çox istəyirəm.
Bu istəyə sən eşq demə,
Mən səni çox istəyirəm.

Atəşində yanmadım ki,
Qar-qışında donmadım ki,
Bu istəyi danmadım ki,
Mən səni çox istəyirəm.

Yaz yağışı kimi yağdın,
Yavaş-yavaş axdın, axdın,
Qəm evimi gözəl yıxdın,
Mən səni çox istəyirəm.

Bu eşq deyil, sevda deyil,
Nağıl deyil, xülya deyil,
Yuxu deyil, röya deyil,
Mən səni çox istəyirəm.

Sən bir nursan mənim üçün,
Sən bir dürsən mənim üçün,
Sən bir hürsən mənim üçün,
Mən səni çox istəyirəm. 

2019

Qədəmlərin bu yolda,
De, kimə məktub yazır?
Baxışların bu yolda
Kimin şəklini asır?

Qədəmini asta at,
Həsrətimi yazma sən.
Atırsansa, usta at,
Əzbərimi pozma sən.

Ayağının səsində
Ürəyimin vurğusu.
Könlümün məhbəsində
Gözlərinin oğrusu.

Gözlərin ədalı, mərd,
Mənə qənim kəsilməz.
Qədəminə sərdiyim
Baxışlarım üzülməz.

Bu, eşqin fərmanıdır,
Saatını bilmirəm.
Könlüm səni tanıdı, 
Heç adını bilmirəm.

2019

“Sevirəm” adasında
Sevgi ömrü yaşayım,
“Sevirəm” dəryasında
Bir məhəbbət daşıyım.
Mənə bir “sevirəm” de!

Yaz könlümə “Sevirəm”,
Bu həsrətə “dur!” deyim.
Oxun yaza “Sevirəm”,
“Ürəyimdən vur” deyim.
Mənə bir “sevirəm” de!

Yağacaq gözlərimdən
Bir “sevirəm” yağışı.
Bəlkə bu, bir duadır,
Bəlkə tale qarğışı.
Mənə bir “sevirəm” de.

Məst olum, ayılmayım
“Sevirəm”in dadından.
Səni sevməyim belə
Çıxsın mənim yadımdan.
Mənə bir sevirəm de!

2019

Həsrətinə can vermişəm canımdan,
Həsrətini kim yaşadar mən ölsəm?
Sən Kəbəsən, mən də sənin məbudun,
Şeytanına kim daş atar mən ölsəm?

Əlin “Quran” ayəsidir mənimçün,
Taleyimdən nə yazılıb orada?
Həsrətimi istixarə et görüm,
Həsrətinlə mən qalmışam arada.

Ürəyim bir xəta etdi bu yaşda,
Ürəyimin xətasından məmnunam.
Eşqim sənə heykəl qoydu atəşdən,
Ürəyimin Xudasından məmnunam.

O açılan dodaqların dan yeri,
Susmağından incimədim, ey mələk.
Əhdə vəfa mənim üçün and yeri,
Həsrətinlə mən kəsmişəm duz-çörək.

Xanlar, gəldi buludları könlünə,
Təzə qarı uca dağdan göründü.
Eşqin qərib sevdaların içində,
Ağ saçları çox uzaqdan göründü.

2019



42

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R OLA

Ürəyimdə yaşar o səs,
Çanından bir canı ola.
Eşqim azadlıq istəməz,
Könlüntək zindanı ola.

Dünyaya bir mələk verər,
Vusalına çiçək verər,
Həsrətinə ürək verər,
Senintək heyranı ola.

Mizan bilməz, nizam bilməz,
Halal bilməz, haram bilməz,
Ağıl bilməz, kəlam bilməz,
Xalıntək şeytanı ola.

Ruhumu çəkər başına,
Baxmaz gözümün yaşına,
Dönəcək Zümrüd quşuna,
Mənimtək qurbanı ola.

Nə şirin eşqin badəsi,
Şiri ram etdi nəşəsi,
Xanlar kimi bir nöqtəsi,
Sənintək fərmanı ola!

2019



43

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
RAĞ ATIN ÜSTÜNDƏ GƏLƏN HƏSRƏTİM

Ağ atın üstündə gələn həsrətim,
Xoş gəldin könlümə, sənə mərhəba.
Mənim vüsalımı günahkar kimi 
Göndərdin ölümə, sənə mərhəba.

İllərin əlində vüsal qayçısı,
Bu eşqin ipini kəsərdi bəlkə.
Bir vüsal çağının soyuq küləyi
Bu eşqin başında əsərdi bəlkə.

Nədəndir ürəyim səni istədi,
Bu eşqin üzünü ağmı edərsən?
Bu eşqi edərək aləmdə məşhur
Məni bu dünyadan yoxmu edərsən?

Sən bir “Xeyir”misən, sən bir “Şər”misən?
Bir əlin ölümdür, bir əlin həyat.
Canımı atəşdə bada vermisən,
Eşqimi içimdə yaşatdın, heyhat.

Ağ atın üstündə gələn həsrətim,
Bu eşqin vüsalı, kamı səndədir.
Getmişdin uzağa, sən gəldin geri,
Ağ atın üstündə öz dünyam gedir.

2019

QUCAĞINDA KÖRPƏSİ

Qucağında körpəsi
Həzrəti Məryəmmisən?
Bu dünyadan olmayan
Başqa bir aləmmisən?

Nöqtə-nöqtə təbəssüm
Üzündə aram olmuş.
Hissin, duyğuların da
Bu körpəyə ram olmuş.

Bu körpəyə, mələyim, 
Hər ovucun bir evcik.
Həsrətini yola sal,
Vüsalına bir ev tik.

Min hikmətin cavabı
Dodağından aşikar.
Dırnağında mərifət,
Barmağında ədəb var.

Hər kirpiyin bir qələm,
Gözlərin bir kitabdır.
Gözlərini oxumaq
Mənim üçün savabdır.

O körpə sənin deyil,
Bu sevgi səndə hardan?
Qayıt, göyünə qayıt,
Sən bir mələk, mən insan!

2019

NƏDƏN TEZ GƏLDİM DÜNYAYA

Nədən tez gəldim dünyaya,
Səndən uzaq oldum, nədən?
Nədən, gülüm, səni sevmək
Mənə yasaq olsun, nədən? 

Gücüm yetməz on-on beş il
Bu ömürü geri çəkim.
Ölmək heç də hünər deyil,
Həsrətini diri çəkim. 

Sənə “sevgilim” demərəm,
Mənim eşqim daha böyük.
Bir işiqsan İlahidən,
Qabağında hər şey sönük. 

Dəli könlüm məhbus kimi
Gözlərindən əzab çəkir.
Nə etdim ki, baxışların 
Ürəyimdən kabab çəkir?

Sən əlini ver əlimə, 
Gedək hey üzü göylərə.
Gedək Tanrı qapısına,
Qayıtmayaq bir də yerə.

2019 

SƏN NƏDƏN BU QƏDƏR MƏLƏK ÜZLÜSƏN

Sən nədən bu qədər mələk üzlüsən, 
Yoxsa gözlərində mələk oturub? 
Sənin nəğmələrin o qədər şirin, 
Səsin dizin üstə məni yatırıb. 

Gözlər öz kefində, öz nəşəsində, 
Səni əzizləyir məndən xəbərsiz. 
Dönüb bir carçıya eşq şəhərində, 
Canıma “can” deyir səndən xəbərsiz. 

Ürəyim sürgünə nədən sürüldü, 
Eşqim nə etmişdi? Düzünü söylə. 
Sənin dodağında ruhum dirildi, 
Canıma can verən sözünü söylə. 

Həsrətin o qədər kor olubdur ki,
Uşaq vüsalına nağıl şöylədir. 
Həsrətin o qədər pir olubdur ki, 
Eşqin məktəbində cahil öyrədir. 

Üzümü ağardan dəyirman daşı, 
Gedim dəyirmana dən arasında. 
Sən qal, gözlərimdən mən çıxıb gedim, 
Qalmayım sən ilə mən arasında. 

Əzbəri pozulan gözlərim, heyhat, 
Bu eşqə bu qədər ram olub niyə?
Gözümün içində mələk gözləyir, 
Çəkir həsrətimi mən gəlim deyə. 

2019

KÖNLÜM MƏNİ EŞİTMƏZ

Könlüm məni eşitməz,
Düşünürəm, nədəndir?
Könlüm sənin əlində,
Sən gördüyün bədəndir.

Canıma canmı əkdin,
Ruhuma balmı çəkdin?
Hissimə odmu tökdün?
Bu eşq mənlə gedəndir.

Qapısını açmışam,
Ürəyimdən keçmişəm,
Şərabını içmişəm
Məni Məcnun edəndir.

Bir gözəldən yollanıb,
Gözlərimdən hallanıb,
Yanağından allanıb
Dodağında bitəndir.

Vüsalı hey qardadır,
Həsrəti bahardadır,
Ürəyin qumardadır,
Xanlar, bu da bitəndir.

2019

GÖZLƏRİMİN KÖNLÜNƏ

Gözlərimin könlünə 
Sən düşmüsən, nədəndir?
Dedim: səbr et, bu duyğu
Bir gün gəlib, gedəndir.

Sənə zindanmı gərək?
Mənə atəş buludu.
Yaxamdan girdi külək,
O da sevdi bu odu.

Yuxuları vəfasız,
Gözlərimi atıbdır.
Həsrəti bir dost kimi
Ocağını çatıbdır.

Gözlərimi qınadım,
Gözlərimə “yox” dedim.
Eşqin boynumda zəncir,
“Gəl cəfama bax” dedim.

Nədən ağıla gəlməz
Hey aldanan gözlərim?
Daha nağıla gəlməz
Dilsiz yanan gözlərim.

Nə gözəl aldanışdır,
Gec gəlmisən nədən sən?
Mən bu eşqə “can” dedim,
Gözlərimə də əhsən!

2019

İSTƏYİR

Birdən gəldi bu tənha eşq, 
Könlümdən ümman istəyir. 
Yaralanmış pərvanətək 
Canımdan dərman istəyir. 

Göy üzündən enmiş sona, 
Deyin, mən nə deyim ona?
Ölümünə, olumuna
Ruhumdan fərman istəyir. 

Bu eşq yetim, İsa kimi, 
Əlisizdir Zəhra kimi, 
Üzü yanmış səhra kimi
Məndən gülüstan istəyir. 

Cana çəkdim diləyini, 
Bağışladım çiçəyini, 
Qarlı dağın ürəyini,
Özünə heyran istəyir.

Xanlar, öyrən dərs almağı, 
Payızında bağ salmağı, 
Ürəyin məhkum olmağı, 
Göz yaşın aman istəyir. 

2019

KÖYNƏYİ QAN İÇİNDƏ

Köynəyi qan içində
Ruhumdan asılan eşq.
Susub dar küçələrdə
Ümidi kəsilən eşq.

Könlüm sənin əlində,
Eşqimi öldür, yaşat.
Göz yaşımı dəfn elə,
Gözlərimə ver həyat.

Sənə “gəl” demirəm ki...
Kölgənə də Məcnunam.
Mənim üçün belə xoş,
Hər halına məftunam.

Xəyalımın evində
Səndən başqa kimim var?
Elə gizlin yaşa ki,
Səni tanımasınlar.

Eşq bir şahmat oyunu,
Səfimi öndə düzdüm.
Vüsalına oynadım,
Həsrətinə uduzdum.

2019

EY ÜRƏYİM, DİZİN ÜSTƏ

Ey ürəyim, dizin üstə
Eşqin dərsini almışam.
Məktəbim eşq məktəbidir,
Təliminə mat qalmışam.

Qanun deyil, düstür deyil,
Açmağa imkanım yoxdur.
Canıma bir can borcluyam,
Canımda öz canım yoxdur.

Ağlım məni bağışlasın,
Daha ona yadam indi.
Eşqin böyük məclisində
Kamili-ustadam indi.

Ruhum eşqin kitabıdır,
Gəlmiş sənin qələmindən.
Fələk məni ha oynatsın,
Varam eşqin aləmindən.

Mən Xanlaram, nədən könlüm
Həsrətini xəyal eylər?
Sənə umid vermiş idim,
Ah, vüsalım, halal eylə! 

2019

NƏDƏN ÜRƏYİMİN ZİRVƏSİNDƏSƏN

Nədən ürəyimin zirvəsindəsən,
Quzey qarınamı gözün düşübdür?
Könlümün ovuna çıxmısanmı sən?
Ruhumun üzünə izin düşübdür.

Mənmi çağırmışam, sənmi gəlmisən?
Ayağın könlümdə daşa dəyməsin.
İçimdən içimə ey uçan mələk,
Sənin qanadını ruhum əyməsin.

Gözümdən keçmisən, gözüm görməyib,
Suçlu gözlərimə gözünü bağla.
Sözümdən keçmisən, sözüm görməyib,
Cəza dirəyinə sözümü bağla.

Ürəyim sevməyi yadırğamışdı,
Atmışdı bütünü öz Kəbəsindən.
Bu gedən payızdı, bu gələn qışdı,
Nə gec gəldi, gülüm, eşq vədəsindən?

Başını sinəmə qoyan arzular
Bir gün ağlayacaq qollarım üstə.
Bir eşqin kamına uyan arzular
Bir gün daş olacaq yollarım üstə.

Nədən ürəyimin zirvəsindəsən,
Odu azalana odmu gətirdin?
Öz sevgi əlini uzatdın mənə,
Səni tanımadan səni itirdim.

GƏLİM 

Yarasını söz bağlayan, 
Həsrətini köz bağlayan,
İzin ver o buz bağlayan 
Ürəyinə qara gəlim. 

Gözlərində kəs önümü, 
Neyləyirsən sürgünümü?
İlgək eylə hər günümü, 
Nəsimitək dara gəlim. 

Uşaqdı uşaq könlümdə,
Könlüm böyüdü əlində, 
Dəlidir atın belində, 
Ram etməyə hara gəlim?

Ürəyimi əylə, könül, 
Düşüb getsin eylə, könül, 
Nəsib olsa beylə könül, 
Mən də o dildara gəlim.

DÜZƏ‐DÜZ

Adın dilimdə təsbeh,
Edirsən eylə tənbeh,
Sən oxunu atdın, eh,
Nişan aldın düzə-düz.

Bu eşqin heyrətinə
Gəldim ziyarətinə,
Məni öz həsrətinə 
Yola saldın düzə-düz.

Çox çəkdim cəfasını,
Görmədim səfasını,
Ayrılıq havasını
Elə çaldın düzə-düz.

Eşqim yaman ürəkli,
Möhnətin duz-çörəkli,
Dərdi bağdın - çiçəkli,
Qəmi baldın düzə-düz.

Xanlaram, düz demişdim,
Qəlbimə “sus” demişdim,
Şairə “küs” demişdim,
Ona gəldin düzə-düz.

NƏDƏN KÖNLÜMƏ GƏLDİN

Nədən könlümə gəldin? 
Eşqim səndən yuxarı.
Mən bir adi adamam,
Eşqim məndən yuxarı.

Çıraq ilə gəzdiyim,
Birdən-birə yox oldun.
Kimlər öyrətdi səni,
Nədən aşikar oldun?

Mən yerin adamıyam,
Məni göyə aparma, 
Mən bu yerdə çarəsiz
Varam deyə, aparma. 

Ruhum Kəbə evidir,
Sənin orda işin nə?
Onu qarət eylədin,
Mənə qaldı, düşün, nə?

Tanrım qorudu məni,
Atəşinə yaxındım.
Mən ədəb səhrasında
Həsrətinə sığındım. 

ƏLLƏRİNDƏN TUTDUĞUM

Əllərindən tutduğum,
Ümidlərim hardadır?
Könlüm, sənə verdiyim
Öyüdlərim hardadır?

Başına hər gün yağan
Şabaşların deyil ki.
Daman eşqin damıdır,
Göz yaşlarım deyil ki.

Mənim üzümə baxmaq
Sənə asanmı gəlir?
Mən ruhsuz bir bədənəm,
Canıma canmı gəlir?

Bu eşq çıxmış qəfəsdən,
Ona etmişəm vida.
Sən demək istəmədin
Bu sevgiyə “əlvida”.

Üzümün səhrasında
Məcnun odlarda yandı.
Könlüm “sevirəm” dedi,
Ağ saçlarım utandı. 

AŞAĞI

Ürəyim dağ başında,
Çölüm məndən aşağı.
Bülbüləm bağ başında,
Gülüm məndən aşağı.

Ha bəxtimi qara tut, 
Ha eşqimi dara tut,
Tutursan, dübarə tut,
Zülm məndən aşağı.

Necə gəldi bu sevda?
Mən bir sükut, sən ada.
Ruhum məndən ucada,
Dilim məndən aşağı.

Xanlaram, sevdim səni,
Sən könlümün yelkəni,
Gülüm, buraxma məni,
Ölüm məndən aşağı.

ÜRƏYİM EŞQ PƏRDƏSİNDƏ

Ürəyim eşq pərdəsində,
Sığındı öz ədəbinə.
Arifləri, aqilləri
Çağırdım eşq məktəbinə.

Məna dağının qarıyam,
Hikmət bağının barıyam,
Gərək xeyirə yarıyam,
Varam onun səbəbinə.

Bağrıma daş ha basım da,
Huzur çoban komasında,
Eşqim idrak səmasında
Yetişdi öz mətləbinə.

Kamal dəhrindəyəm hər an,
Məramıma getdim qurban,
Nəfsim içimdə pərişan,
Ruhum getməz tələbinə.

Xanlar, elmin sabahı eşq,
Şairlərin pənahı eşq,
Tanrı kimi İlahi eşq
Candan can verdi təbinə.

GÖZLƏRİMDƏ QALMAĞINA NƏ VAR Kİ

Gözlərimdə qalmağına nə var ki,
Heyrətinin getməyindən qorxuram. 
Vüsalının gəlməyinə nə var ki,
Həsrətinin getməyindən qorxuram.

Qorxuram ki, adiləșsin bu sevda, 
Düşüncəmin zirvəsində qalmasın. 
Qorxuram ki, gözümdə qərq olasan, 
Könlüm səni gəmisinə almasın. 

İstəyirsən “əlvida” de bu eşqə, 
Bir də sənə mən “əlvida” deməyim, 
İstəyirsən ürəyimdə qalasan, 
Ölüm kimi qapımı döy, mələyim.

KÖNLÜM EŞQİN SƏHRASIDIR

Könlüm eşqin səhrasıdır,
Baxışın bulud göndərməz,
Sevda gülüm bitsin deyə,
Gözlərin yağış endirməz.

Qaşlarının quzehi qar,
Kirpiyinin yaxası dar,
Gözlərim içimə yağar,
Fəqət odumu söndürməz.

Dərvişdir ruhumun divi,
Ayağında dilər əfvi,
Dodağında Kəbə evi,
Qulunu ada mindirməz.

Xanlar, səni duyğun yıxar,
Can evindən canın baxar,
Həsrətin könlünü yaxar,
Vüsalın səni dindirməz.

OLMAQDAN

Şamın gözü atəşə yer,
Ev olmaqdan, dam olmaqdan. 
Şair sözü üzülməz heç,
Atəş içrə ram olmaqdan.

Ey haqq olan, sənə gülüm,
Meyindədir həyat, ölüm,
Dəli könlüm çəkir zülüm,
Sən saqiyə cam olmaqdan.

Bələkdən üzüm narahat,
Qanandan sözüm narahat,
Qurbanlıq quzum narahat
Adına şan, nam olmaqdan.

Qüdrətinin çarxı dönər,
Qismətin də arxı dönər,
Damarımda qorxu dönər
Xəcalətə yem olmaqdan.

Xanlaram, sel kimi axım,
Özüm öz içimi yıxım,
Bir az adamlıqdan çıxım,
Yoruldum adam olmaqdan.                       

SAÇIN HƏSRƏTİN ORDUSU

Saçın həsrətin ordusu, 
Mən yalqızam Hüseyn kimi.
Öldürüb məşhur eyləmə,
Yaşat məni Cunun kimi.

Dəli ümidin Zəhrası
Mənim köməyimə gəlməz. 
Qoca Məcnunun duası
Mənim diləyimə gəlməz.

Sən dünyanın Yusif üzü,
Mən sənin Əliəkbərin. 
Sənin yerin göyün üzü, 
Mən sənin “Quran” şəhərin.

Mənə elə bir salam ver, 
Salamından asılmayım. 
Mənə elə bir ölüm ver, 
Ayağına yazılmayım.

Neyləyim ki, qaşın kimi
O Zülfüqarına tuşam. 
Neyləyim ki, gözün kimi
Meyxana içrə sərxoşam.

Eşqim nuri-Xudadandır, 
Dizi üstə yatır Fərhad. 
Məktəbində dərs verməyə
Gəlmiş Əli kimi usdad.

DƏYMƏ, DƏYMƏ 

Məni könlünə götür, 
Haqq olan yerdə otur,
Üzündə mələk yatır, 
Sən ona dəymə, dəymə!

Hər telində min əfsun, 
Sevgiləri oxunsun, 
Qoy yar əli toxunsun
Dən! Ona dəymə, dəymə!

Həsrət eşqlə birgədir,
Vüsal eşqə nöqtədir, 
Bu, İlahi diqtədir, 
Dön ona, dəymə, dəymə!

Kimi sevdi, öz işi, 
Gözlər üzün günəşi, 
Yar șamdır, sən atəşi, 
Sön! Ona dəymə, dəymə! 

Sən göyə baş vurduğum, 
Sən ucada durduğum, 
Sən Xanları yorduğun 
Mən! Ona dəymə, dəymə!

GƏL

Könlüm Tanrı qapısı,
Nə fırtına qopası,
Gələn nicat tapası,
Bir gəlmisən, beş də gəl.

Mən olum güman yerin,
Mən olum aman yerin,
Mən ruhuna can yerin,
Yaz gəlmisən, qış da gəl.

Budur eşqin qüdrəti,
Daşa verdi möhnəti,
Üzündə yar həsrəti,
Gözlərində yaş da gəl.

De, sən kimsən, ya nəçi?
Şah ol, ya da pinəçi,
Ey oğru, ey dilənçi,
Sənin yerin başda, gəl!

Gəl sən hər dəmlər içrə,
Varsan aləmlər içrə,
İstərsən qəmlər içrə,
İstərsən alqışda gəl

Gəlsin, çobanı gəlsin,
Gəlsin, sultanı gəlsin,
Gəlsin, şeytanı gəlsin,
Gəl, gəl, sən dərviş də gəl.

Xanlaram, yerim məlum,
Sənin heyranın olum,
Bircə sən gəlmə, ölüm,
Mən olsam yanlışda, gəl!

GÜZGÜLƏR 

Üzləri oxumaqdan
Yorğun düşər güzgülər.
Çəkilib öz içinə
Bəzən yaşar güzgülər.

Kifirin, çirkinin də
Nazını çəkmək gərək.
Güzgülər, ey güzgülər,
Sizlərə eynək gərək.

Sevdalı ürəkləri
Gözəllərin Məcnunu.
Çəkərlər gözlərinə
Gözəllərin hüsnünü.

Ədalı cavanlara 
Əda göstərər onlar.
Gül gətirən kəslərə
Elə gül verər onlar.

Hərdən, elə bezəndə
Sanki sönər güzgülər.
Gözəllərin üzündə
Güzgülənər güzgülər.

Güzgülərin günündə,
Vallah, heç kim olmasın.
Utandım güzgülərdən,
Onlar məni almasın!

ÇƏKİM

Can kimindir, bir gün onu verəsi, 
Yox səninlə bir qəsdi, bir qərəzi,
Ah, gözlərin bu dünyaya tərəzi,
İcazə ver, ürəyimi bir çəkim.

Eşq deyilən bir dərvişdir hazırda, 
Könlümə öz naməsini yazır da, 
Əlahəzrət dodaqların hüzurda, 
İcazə ver, kənarından dürr çəkim.

Gülüm, hələ açılmayıb qanadın, 
Qoy sevgimdən ürəyinə köz atım, 
Baxışların üstündədir ağ atın, 
Ayıb olmaz, cilovunu ver, çəkim.

Möhnətimdə bülbül kimi ötürsən, 
Naz adlanan kəcavəndə gedirsən, 
Can dediyim köynəyində yatırsan, 
İcazə ver, düyməsindən sirr çəkim.

Mən Xanlaram, mənə şirin nağıl de,
Ümidimə əl uzadıb “sağ ol” de, 
Hicranından yıxılmışa “oğul” de, 
Çəkirəmsə, həsrətini pir çəkim.

KÖNLÜM BİR ƏDƏB EVİ 

Könlüm bir ədəb evi, 
Qapısında can durur. 
Özünü unudubdur, 
Hüsnünə heyran durur.

Eşqim bir ruh əhlidir, 
Yaşayır sarayında. 
Vüsalı yuxularda, 
Həsrəti harayında.

Ariflər məclisində
Eşqdir başda oturan. 
Hər sözün nöqtəsi eşq, 
Hər kəlamın sonu can.

Bu dünyadan uzağam, 
Bir dünya da içimdə. 
Eşqim qaldırmaz onu, 
Bu dünya nə biçimdə.

Bir gözündə tərəzi, 
Bir gözündə daşı var. 
Bəlkə heç doğulmayıb, 
Bəlkə də bir yaşı var.

BƏȘƏRMİSƏN, İNSANMISAN? BİLMİRƏM

Bəșərmisən, insanmısan? Bilmirəm!
Fələk səndən nam almayıb gedəcək. 
Allahmısan, şeytanmısan? Bilmirəm! 
Könlüm səndən kam almayıb gedəcək. 

Tanrım səni səhv göndərib dünyaya, 
Gərək evin göy üzündə olaydı. 
Dırnağından can gəldi bu sevdaya, 
Gərək könlüm öz dərsini olaydı. 

İnsan oğlu gözlərində neyləsin?
Xudam özü baş çıxarmaz halından.
Leylilərin ahı tutar onları, 
Məcnunları eyləmisən yolundan. 

Saçlarını hələ günəș görməyib, 
Ağ yaylığın ağ günündən hələ məst. 
Ürəyimə qədəm basıb keçirsən, 
Görməmişəm belə gözəl, belə məst.
 
Eşq nəğməsi bir oxunsun, nə olar?
Ram eyləsin içimdəki təndiri. 
Cismin mənə bir toxunsun, nə olar?
Saçını et mənə ölüm kəndiri. 

2020



69

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

BİR DƏLİ

Sən könlümdən incimə,
Naxışından bir dəli.
Bəlkə də zühur etdi
Baxışından bir dəli. 

Bu ki sənin xətandı,
Eşqin damı ha yandı,
Doğrusundan adamdı,
Yanlışından bir dəli.

Güzgüləri qırdı ah,
Əllərində nə günah?
Ruhundan baxdı Allah,
Görnüşündən bir dəli.

Bir eşq göyə çıxacaq,
Gözlərini yıxacaq,
Öyüd vermə, yağacaq
Yağışından bir dəli. 

Xanlar bir ər oğlu ər,
Ayağına ürək sər,
Onu könlünə göndər,
Et başından, bir dəli.

KİMİ 

Sevdan ki, hüzura çıxmaz, 
Nədən həsrəti bal kimi? 
Ürəyim bu naza baxmaz,
Susur ədəbim lal kimi. 

Gözəlliyin ağayana, 
Çətin ki, könlüm dayana, 
Gözlərimdən sən şahanə, 
Asilmısan xəyal kimi.

Sən ruhumun tək qadını, 
Dilim faș etməz adını, 
Gözləyir hey saatını, 
Ümidim qara xal kimi. 

Xanlaram, eşqin piriyəm, 
Atəş içində diriyəm, 
Mən həsrətin şairiyəm, 
Sən gəlmisən vüsal kimi. 

DEYİR 

O gözünün xumarından sərxoşam, 
O məst edən dodağından bihuşam, 
İstədim ki, yollarından yığışam,
Neyləyim ki, gözüm, könlüm “yox” deyir. 

Ürəyim nə nizam bildi, nə qayda, 
Gecə-gündüz bülbül kimi harayda, 
Bir aşiq ki, kül olmasa, nə fayda?
“Sən özünü atəşlərə yax” deyir. 

Damcı-damcı yağan yağış deyil ki, 
Bahar mehi, ilk qaranquş deyil ki, 
O, Tanrıdan gələn naxış deyil ki, 
“Qəm dağından bu dünyaya bax” deyir. 

Xanlar Həmid, bu eşq sənin qədərin, 
Geci, tezi içəcəksən zəhərin, 
Sənə xoşdur o yar ilə zərərin, 
Şükür olsun, o da səndən çox deyir. 

2020



72

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

ÜRƏYİM ÖNÜNDƏ PAPAQ ÇIXARDIB

Ürəyim önündə papaq çıxardıb 
“Bu sevda evinə bir girim” dedi. 
Fələyin əlində şamı yandırib
“Bu eşqin oduna can verim” dedi. 

Ehey, dəli ruhum, nədən susursan,
Yaşın önündəmi başın əyilmiş?
Aha, bu sevginin xatirəsində 
O ad ki yazılıb, sənin deyilmiş. 

Gözümün içində üsyanda eşqim, 
Bəlkə də könlümə yol gedir hələ. 
İçimdə pas atıb köhnə güzgülər, 
Bəlkə də içimi yox edir hələ. 

Bəlkə azıb qala ağıl dağında, 
Ruhumu istəyə yenə də məndən. 
Mənə tən edəcək solum, sağım da
İstərəm qayıda, dönə də məndən. 

Ürəyim qarşında papaq çıxardıb, 
Bu sevda məni də rüsvay edəcək. 
Eşqim qara saçlı, mən ağ saçlıyam,
Darayıb telini sizə gedəcək. 

2020

ÖLDÜRÜR

Heç Allahın xəbəri yox, 
Canımı bir can öldürür.
Ürəyi rəhm edə bəlkə, 
Gözləri asan öldürür. 

Yaman xoşbəxtdir ölüm də, 
Bir sevgi dadır külüm də, 
Eşqi dərvişdir könlümdə, 
Həsrəti ozan, öldürür. 

Eşqimdən hey sevinc çəkib, 
İllərimə ümid əkib, 
İsmətindən qala tikib, 
Şairi pünhan öldürür. 

Duyğusunda mən gəzərəm, 
Dilindən bir “hə” üzərəm,
Nazına qurban kəsərəm, 
Ədəbi insan öldürür. 

Xanlar, düşmüsən düyünə, 
İzin ver o yar öyünə,
Eh, ölüm də taleyinə
Eyləyir üsyan, öldürür. 

2020

SƏNƏ “SEVİRƏM” DEDİM

Mən eşqin ağacında
Bəlkə də son yarpağam,
İcazə vermə, Tanrım,
Mən bu budaqdan düşüm.
Mən Məcnundan yadigar,
Bəlkə də son çırağam.
Min ilin adamıyam,
Qoy yanım, qoy alışım.
Eşq məni öz bağrına
Basmadı oğul kimi.
Ona oğul olardım,
Yazıb dastan adına.
Səni sevsəm də belə, 
Eşq mənə nağıl kimi.
Mən illərlə baxmışam
Hey həsrətin dadına.
Vüsalın bir didərgin,
Yeri harda, bilmirəm.
Bəlkə zəhər içibdir,
Bəlkə darda, bilmirəm.
Sənə “sevirəm” dedim,
Ey ruhumun qadını,
Nə zamandır əllərim
Gözləyir saatını.
Yazdığım məktublara
Ümid əkən də onlar,
Pozduğum məktublara
Sığal çəkən də onlar.
Sənə “sevirəm” dedim,
Şəkil çəkdim səninlə,

Çiçək əkdim səninlə. 
Görüşürük mehriban,
Danışırıq mehriban,
Sənin sevincin hədsiz,
Mənim eşqim sərhədsiz.
Sənə “sevirəm” dedim,
Mənim üzümdə təlaş.
Sənin gözlərində yaş.
Mənim eşqim qışında,
Səninki yaz yaşında.
Ümidimə təbəssüm 
Yağışı səpdin necə.
Sən bir qanadlı mələk,
Sən bir ali düşüncə.
Sənə “sevirəm” dedim,
İllər girdi araya,
Yazdı bir “Olmaz, olmaz!”
Bu eşqin qapısından,
Aşdı bir olmaz, olmaz!
İllər üzümə durdu,
Bu olana inan sən,
Sənə “sevmirəm” dedim,
Bu yalana inan sən!

2020

Əllərində azıbdır 
Mənim səfil ürəyim. 
Heç anlamaz sevda nə, 
Heç anlamaz eşq nədir 
Mənim qafil ürəyim.
Sözümün gözlərində 
Bir sənin eşqin oyaq,
Ruhumun can evinə
Əllərin basmiș ayaq. 
Əllərində nə var ki? 
Həsrətimin odunda
Əllərin yanmaz belə. 
Əllərin adil deyil,
Əllərin kamil deyil. 
Onlar kitab oxumaz,
Onlar hesab oxumaz. 
Onlar ürək oxumaz,
Qəlbimi sök, oxumaz. 
Giribdir yuxusuna,
Əllərindən oyanmaz,
Dönübdür vurğusuna,
Əllərindən dayanmaz
Mənim cahil ürəyim. 
Dünyasını dəyişib
Əllərinin zühuru, 
Əllərini gözləyir
Dodağımın möhürü. 
Bu, necə bir məhəbbət? 
Beșdi alın yazısı.

Ölüm-olum yazısı. 
Tərəzisində səbrim 
Vüsalımı çəkirəm, 
İlməsini bu eşqin
Ürəyimdən sökürəm. 
Sən ki, mələk deyilsən,
Ay qəlbimə qıyanım. 
Üzünü göstər mənə,
Əllərindən oyanım.

 
2020



78

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

EŞQ 

Canıma can bağışlar,
Canımın da canı eşq.
Məqamım eşq məqamı,
Ruhumun məkanı eşq!

Allahın göydə yanır,
Adəmin yerdə yanır,
Yananın bir də yanır,
Verənsən fərmanın, eşq!

Gah cavan, gah da pirsən,
Şumla qəlbimi, sür sən,
Haqdan gələn bir nursan,
Arifin imanı eşq!

Gəldin-getdin şah kimi,
Demədin bu ah kimin?
Mən sənə məddah kimi,
Könlümün sultanı eşq!

Gözün var, de, nəyimdə?
Ev tikdin eynəyimdə.
Gecənin köynəyində
Müdhişsən, ey fani eşq!

Sən ki, Xanları sevdin,
İnan ki, darı sevdin,
Sevdin, çox zoru sevdin,
Yazar bu dastanı eşq! 

2020

DARIXDIM SƏNİNÇÜN 

Darıxdım səninçün, yaman darıxdım,
Ürəyimdə neçə güman, darıxdım.
And olsun gözümün yaşına, eşqim,
Darıxdım səninçün, inan, darıxdım.
Bir dəfə gəlmədik qarşı-qarşıya,
Səni kim anlayar, səni kim duyar?
Qəribə dünyadır, elə deyilmi?
Səni sevən könlüm xam xəyalında,
Sən nə düşünürsən, onu bilmirəm.
Birimiz şərqdəyik, birimiz qərbdə, 
Sən heç olmamısan mən olan yerdə.
Gələydin bir dəfə bizlərə kaş ki,
Geyərdi eşqimi əyninə yollar.
Səni qaldırardı çiyninə yollar,
O ağac körpülər yarpaqlayardı,
Yollar sənin qədəmini sayardı,
Bir, iki, üç, beș, on, yüz, min...
Bəlkə də, 
Vüsalı gülərdi bu məhəbbətin, 
Darıxdım səninçün, darıxdım yaman.
Göylər tərtəmizdir, buludları yox, 
Mənim ürəyimə baş qoyub hicran, 
Sənin ürəyinin bir qərarı yox. 
Gəzirəm bu qədər adam içində, 
Kimsəni görmürəm, yalnızam, təkəm. 
Gözlərim hüsnünü əzbər eyləyib,
Gərək gözlərinin nazını çəkəm, 
Sənin camalına aşiqmi dünya? 
Hər yanı güzgüdür tək sən mələyə,
Bəlkə də yuxudur, bəlkə də röya, 
Yox! 

Öz canım güzgüdür tək sən mələyə. 
Neyləyim, ruhumun üzündə sənsən, 
Neyləyim, duyğumun gözündə sənsən. 
Bəlkə gözlərimə daş atım, eşqim,
Bəlkə gözlərimi kor edim, eşqim?
Yox-yox, mən içimdən görürəm səni, 
Lap zülmət gecəmdə görürəm səni. 
Darıxdım səninçün, darıxdım yaman, 
Həsrətim üstündə qaynayır çaydan. 
Bir çay dəmləyirəm könül odunda, 
Birini mən içim, birini sən iç,
Miz üstə duyğular düzülüb qalıb, 
Hansını seçirsən, elə özün seç. 
Dadmıșam hər zaman xəyalını mən, 
Görmək istəyirəm vüsalını mən. 
Könlümün arzusu gözümdə qalıb, 
Əlimə alıram əlini, heyhat,
Bu, ayrı bir duygu, bu, ayrı bir dad. 
Darıxdım səninçün, darıxdım yaman, 
Sənin xəyalınla bir söhbət etdim. 
Səni darıxmağa qoymadım, inan! 

2020

GƏL BAĞLA GÖZLƏRİMİ

Gəl bağla gözlərimi, 
Səni içimdən görüm. 
Ruhuma bax, güzgülən,
Səni içindən görüm. 

Bu cavabsız eşqimin
Görüm səndə nəyi var.
Elə məndə buludu, 
Elə səndə göyü var. 

Bəlkə də bir yuxusan, 
Mən ayıla bilmirəm, 
Sənin sənsizliyindən 
Mən ayrıla bilmirəm. 

Səni sevən ürəyə
“Hər halıma yan” dedim, 
Kölgənə bir toxunum, 
Kölgənə də “can” dedim. 

Mən Xanlaram, bu eşqdə
Gah arifəm, gah qafil. 
Həsrətində müdrikəm, 
Vüsalında bir cahil. 

2020

SEVİM

Ey könlümün şahı olan,
Qoy səni şahanə sevim. 
Ölüm-olum meydanıdır, 
Kişitək mərdanə sevim. 

Gərək eşqinə can deyəm, 
Gərək əlindən qəm yeyəm,
Gözlərinin əmrindəyəm, 
Gəlmişəm fərmana, sevim. 

Hələ ağlım başımdadır, 
Hələ əlim qașımdadır, 
Eşqim mənim yaşımdadır, 
Sevirəm, piranə sevim. 

Sinayırsan sən gör kimi?
Çəkim nazını ər kimi!
Çıxım yoluna kor kimi, 
Qoy gəlim qurbana, sevim. 

Xanlaram, dağlar oğluyam, 
Mən bu torpağa bağlıyam, 
Səni dağlarda saxlayam, 
Edim bir əfsanə, sevim. 

2020

GÖZÜNDƏN SEVDİM SƏNİ 

Gözündən sevdim səni,
Gözündə can, bilirəm.
Məni bağışla, gülüm,
Gözlərindən ölürəm.

Gözündən sevdim səni,
Qarasında buludlar.
Gözlərinin ağından
Taleyimə yağır qar.

Qoy ürəyin bilməsin,
Qəmi boşalt gözündən.
Sənə olan eşqimi
Elə yaşat gözündə.

Demə eşqimi Allah
Gözlərimə dağ yazıb.
Vüsalını qapqara,
Həsrətini ağ yazıb.

Bu ömrüm də gözündə,
Bir oxundan ağlayır.
Qarası qara, bildim,
O, ağından ağlayır.

Gözündən sevdim səni,
Gözündən gələr ölüm,
Qarasında məzarım,
Ağına da bükülüm.

2020

EŞQİMƏ

Bir eşqin ürəyi məndən ağrıyır, 
Bu eşqin gözləri tutuldu məndən.
Dayadı başını sinəmə hər gün, 
Özünə ağladı, ad oldu məndən. 

Duyğu dənizinə yağan yağış da
Elə boşalmağa adam axtarır.
Könlümə yol açan dərviş kimidir, 
Demir ki, bu, mənim “xətam”, axtarır. 

Könlümün alnında adın yazılmış, 
Ruhumun əlində əsirsən indi. 
Sözümün döşündən adın asılmış, 
Hissimin çölündə yesirsən indi. 

Dəli xəyalının tarlası çöldə, 
Ümidin bitməz ki, qoyun üzündə. 
Daha gözlərimdə yer qalmayıb ki, 
Rəsmini çəkmişəm nəyin üzündə. 

Daha günəşinlə batdı o dağlar, 
Düşmüşəm günahın daşına, eşqim. 
Mən səni üzmədim, onu bağışla, 
And olsun gözünün yaşına, eşqim!

2020 

QONDU

Sənin gözlərindən uçan mələklər
Mənim ürəyimdə budağa qondu. 
Elə bil qəfəsdən olundu azad, 
Bu eşqin nəğməsi dodağa qondu. 

Könlümün başında çalpapaq, gözəl, 
Dedim ürəyimə yol tapaq, gözəl, 
Ruhumun dağları ağappaq, gözəl, 
Sevdanın qarası bu ağa qondu.

Ürəyi yollarda atdı esqimin, 
Taleyi çöllərdə yatdı eşqimin, 
Dizindən taqəti getdi eşqimin, 
Həsrətin dediyim nahaqqa qondu. 

Qəlbim keçmədi öz mərifətindən, 
Ruhum ayrılmadı öz möhnətindən, 
Gözüm ağlamadı xəcalətindən, 
İkicə damla yaş yanağa qondu. 

Baxmışam hər axşam, səhər üzünə, 
Tanışam belə də mən hər üzünə, 
Xanlaram, a canım bu yer üzünə, 
Bu canım canına sadağa qondu. 

2020

ŞEYTAN BALASI

Söylə, bu gözəllik hardandı səndə?
Bir eşq məbədinə yol aldı məndə.
Getmə gözlərimdən, dolanma gendə, 
Döy mənim qapımı, şeytan balası. 

Baxışın cilvədi, ișvədi, nazdı, 
Taleyim adımı adınla yazdı, 
Sevincin könlümə qədəmi basdı, 
Döy mənim qapımı, şeytan balası. 

Yeri bəyənməyib göylə gedirsən, 
Üzüb güzgüləri candan edirsən, 
Bircə kirpiyini mənə gətir sən, 
Döy mənim qapımı, şeytan balası. 

Sənin vüsalının göyləri sonsuz, 
Mənim dodağımda həsrətin susuz, 
Sənin əllərinin bulağı bumbuz, 
Döy mənim qapımı, şeytan balası. 

Xanlaram, hayıf al div ürəyimdən, 
Gülüm, özünü də sev ürəyimdən, 
Gəl özün şeytanı qov ürəyimdən, 
Döy mənim qapımı, şeytan balası. 

2020

OLUR

Camalını göstər mənə, 
Görüm Tanrı necə olur. 
Dodağımız gül qafiyə,
Gözlərimiz heca olur. 

Nöqtə-nöqtə göz yaşları
İslatsın hey baxışları.
Qəlbimizin yağışları
Eşqimizə xoca olur. 

Durma güzgü qabağında, 
Eşqin şəhri yanağında, 
Möhür sənin dodağında, 
Bir əfvin bu suça olur. 

Könül edir səni arzu, 
Həsrətin od, vüsalın su, 
Ürəyim qurbanlıq quzu, 
Ziyarətin Haca olur. 

Mən Xanlaram, hicran ilə, 
İçimdəsən sevdan ilə, 
Səni sevdim min can ilə, 
Eşqim canı necə olur. 

2020

GÜLDÜM

Mən idim eşqinlə xəyallar quran,
Gecəli-gündüzlü yolunda duran,
Heyhat, daraqları dişində qıran,
Ağlara bükülən saçıma güldüm.

Bir zaman eşqinin nəşəsi idim,
Fələyin parlayan şüşəsi idim,
Mən ki, güzgülərin kişisi idim,
Çölümdən darıxan içimə güldüm.

Yarpaqlar düşəcək üzümdən hər gün,
Ümidlər gedəcək gözümdən hər gün,
Bu sevdam ağlayar sözümdən hər gün,
Dizləri bükülən gücümə güldüm.

Ömür tarlasında hər kəs izində,
Xudam ruzisini vermiş pisin də,
Mürşidi-kamiləm haqq məclisində,
Qədərdən aldığım üçümə güldüm.

Xanlaram, içimdən Arazım gedir,
Baharım gedibdir, payızım gedir,
Gedir son diləyim, son arzum gedir,
Güldüm bu dünyaya, köçümə güldüm.

2020

HÜSNÜNƏ
 
Xudaya, nicatım səndədir ancaq, 
Eşqim sarı bülbül, ürəyim budaq,
Sevda pərisinin qanadları ağ,
Aldanıb getmişəm qara, hüsnünə.

Haqqı tanımayan tanımaz eşqi,
Allahım, ya Rəbbim, mənə yaz eşqi.
Etmə qapılarda sən ucuz eşqi,
Gedim Nəsimitək dara hüsnünə.
 
Tanrı məqamında sən də dayandın,
Hüsnü-camalını arif duyandı.
Dəli Məcnun kimi atəşdə yandın,
Edim göz yaşımı çarə hüsnünə.
 
Sən ki, canındasan hər varın-yoxun,
Nə qədər uzaqsan, nə qədər yaxın.
Çəkmisən kamanın, atmısan oxun,
Ara kor aşiqi, ara hüsnünə.
 
Xaliqin sirrisən, bilmədik, xeyir,
Nədəndir məhəbbət, nədəndir şeir.
Eşqin Tanrısına diz çökə şair,
Sora ürəyinə, sora hüsnünə.

2020

ƏLLƏRİN DOLAŞIR RUHUMDA HƏR GÜN
 

Əllərin dolaşır ruhumda hər gün, 
Ahıma sığalmı çəkir, bilmirəm.
Əllərin dolaşır ruhumda hər gün,
Mənim qəmimimi sökür, bilmirəm.
 
Əllərin dolaşır ruhumda hər gün,
Ruhum da dolaşır oxunda belə.
Səhmana salırsan gecələrimi,
İnan, əl görürəm yuxumda belə.
 
Boyum kiçilibdir, sanki əl qədər,
Elə bil bir ələ dönüb bədənim.
Mənə ayrılığı hey xatırladır,
İnan, əllərindən sönüb bədənim.
 
Əllərin ruhumu nədən naxışlar,
Könlümün tarlası əl bitirmədi.
Sənin əllərindən yağan yağışlar
Eşqimin çölündə gül bitirmədi.
 
Görürəm, nə qədər üzün də xoşbəxt,
Kim isə qəlbini alıb deyəsən.
Əlimə almışdım əlini bir vaxt,
Əllərin arada qalıb deyəsən.
 
Qorxuram əllərim günah edəcək,
Daha bir gözələ gül də dərmərəm.
Əlinin həsrəti elə yandırıb,
Daha mən heç kəsə əl də vermərəm.

2020

DEYİLSƏN
 
Səni yaz köçündə sevmişdim, gözəl,
Səni toz içində sevmişdim, gözəl,
Səni gül açanda sevmişdim, gözəl,
Sən mənim sevdiyim o qız deyilsən!
 
Daha o üzünün tozu gedibdir,
Daha baxışından ruzi gedibdir,
Daha gözündəki quzu gedibdir,
Sən mənim sevdiyim o qız deyilsən!
 
Biçdi köynəyini lalələr sənə,
Açdı yaxasını dərələr sənə,
Gözəllik tacını verələr sənə, 
Sən mənim sevdiyim o qız deyilsən!
 
Bir zaman yollara edərdin nazı,
Gedibdir sinəndən o eşqin duzu,
Hanı könlümdəki o dağlar qızı?
Sən mənim sevdiyim o qız deyilsən!
 
Xanlaram, əlimi üzdüm içimdən,
Sənə şeirimi yazdım içimdən,
O köhnə şəklini asdım içimdən,
Sən mənim sevdiyim o qız deyilsən!
 

2020

DOKTORUM

Mənim dərmanımı saçından eylə,
Elə kirpiyinin ucundan eylə,
İslat göz yaşında, üçündən eylə,
Bəlkə ruhum gələ cana, doktorum.

Əkim həsrətində qoy diləyimi,
Dərim gözlərindən ağ çiçəyimi,
Dilərsən sağalsın, sən ürəyimi,
Eylə qədəminə xanə, doktorum.

Susuzam, suların kəsəri yoxdur,
Nə qədər içirəm, əsəri yoxdur.
Bilirəm, qanımın şəkəri yoxdur,
Eşqindir qatılan qana, doktorum.

Yenə pəncərənə qonan bir quşam,
Yenə düşünürəm səni bu axşam,
Əlimin içində hər barmağın şam,
Mənim muradıma yana, doktorum.

Mən Xanlar Həmidəm, bircə baxışla
Könül səni sevdi, məni bağışla.
Getmişəm yolumu elə yoxuşla,
Göstərmə dağları mənə, doktorum. 

 
2020

ÖMRÜN PAYIZINDA HARDAN 
GƏLMİSƏN 

Ömrün payızında hardan gəlmisən?
Yaz gülü etmisən barmaqlarını. 
Görürsən, bu payız hələ çölümdə 
Tökür, yaman tökür yarpaqlarımı. 

Ömrün payızında baharın bitməz, 
Bu soyuq havada sənin nə işin? 
Deyəsən dumanda yolunu azdın,
Deyirəm kor olsun gözü gərdișin.
 
Ömrün payızına yazı göndərək, 
Allahım, ürəyim kabab olacaq. 
Səni sevmək mənə bəlkə də gunah, 
Səni sevmək mənə əzab olacaq. 

Hər gün maşınında keçib gedirsən, 
Bilirəm, ürəyin bomboşdur elə. 
Səni tanımayan sənə inanmaz, 
Deyər ki, ürəyin bir daşdır elə. 

Səni tanıyandan tanış olmadıq, 
Keçdi aramızdan çox uzun illər. 
İnan ki, kimsəyə dərib vermədim,
Öz könül bağçamda saraldı güllər. 

Bir gün necə oldu üz-üzə gəldik,
Birimiz işıqdı, birimiz kölgə. 
Soruşdum əhvalın, dedim “necəsən?”, 
Sözüm qulağını ağrıtdı bəlkə. 

Dedin: bu diyarda rahat deyiləm, 
Getmək istəyirəm çox uzaqlara. 
Dedim: arxayın ol, qəlbimdəkilər
Gələcək səninlə, sən getsən hara. 

Dedin: darıxıram, təkəm, yalqızam
Bu saya gəlməyən dostlar içində. 
Düşündüm: bəlkə də küsüb gedirsən, 
Düşündüm: bəlkə bir dost var içində. 

Söhbəti dəyişdim başqa səmtə mən, 
Anladım, qəlbində bir kimsə yoxdur. 
O gün xatirəmə qoydum nöqtə mən, 
Yorgun ürəyimə bir sevgi axdı. 

Yorgun ürəyimə bir sevgi axdı, 
Hisslərim yenidən duruldu, inan!
Ruhum bir sevdanın taxtına çıxdı, 
Bu qoca dünyaya vuruldu, inan. 

O gündən üstümə doğur günəşlər, 
Dalıb hey gedirəm xoş xəyallara. 
O gündən üstümə yağır yağışlar, 
Boylanır, baxıram sizin yollara. 
 
Boylanır, baxıram sizin yollara, 
Özümə bir nağıl yazıram orda.
Fikrimi dəyişib bu yaz axşamı, 
Sonra yazdığımı pozuram orda. 

Ürəyim bir yerdə dayana bilmir, 
Vurnuxan xəyalın nə axtarır ki? 
Sənin ayağına gələn umidlər
Mənim pəncərəmi niyə qırır ki?

Özümü topladım, yazdım məktubu, 
Sənin ünvanına yolladım onu. 
Məktub yazdığıma oldum pərişan, 
Dedim ki, yox olar cavabın sonu. 

Cavabı gözlədim, cavab gəlmədi, 
Bir şeir istədim yazım adına. 
Bir sevgi şeiri sənə yolladım, 
Dedim ürəyimdən asım adına. 

Dedim: çox qəşəngdir, inan, dünyanı
Bir onda mənimçün tazələdin sən. 
İnan, üfüqlərdən bir mələk kimi
Xaraba könlümə əl elədin sən. 

Mən səndən böyüyəm, sən məndən kiçik, 
Bizim aramızda yaş hasarları. 
Qoy sənin yolunda tikim bir evcik, 
Kim yıxa bilib ki, daş hasarları?

Birimiz Təbrizik, birimiz Bakı, 
Keçir aramızdan Araz həsrəti. 
İnan, mən deyiləm o alnındakı, 
Bir gün gözlərinə gələr həsrəti. 

Hər gün maşınında keçirsən belə, 
Gedirsən işinə sən diləyimdə. 
Hər gün maşınında keçirsən belə, 
Gəlirsən evinə sən ürəyimdə. 

2020

Bir dəniz yuyunur üzündə sənin,
Alır yollarına səni bu dəniz.
Bu dəniz məst olub gözündə sənin,
Alır qollarına səni bu dəniz.

Alır qollarına səni bu dəniz,
Çimir saçlarında sevgilin kimi.
O qədər hallısan, heç xəbərin yox,
O, bülbülün kimi, sən gülün kimi.

Öpür dodağını mavi dalğalar,
Söndürür odunu bu yay günündə.
Öpür ayağını mavi dalğalar,
Açır qanadını bu yay günündə.

Sənin xəbərin yox necə nazlısan,
Bu dəniz telində ölməyə hazır.
Necə ləzzətlisən, necə duzlusan,
Bu dəniz əlində ölməyə hazır.

Bu dəniz dad alır kirpiklərindən,
Başı ağ sinəndə sevda içində. 
Mənə üzündəki qara xalı ver,
Qalım məhbəsdə bu ada içində.

Sən öz aləmində, öz dünyandasan,
Uçur gözlərindən sevgi quşları.
Bu dəniz eşqinə qovuşub asan,
Səni çoxdan sevib sahil daşları.

Sənin bədənində gözəllik ətri,
Bu sular onunçün ətir qoxuyur.
Bu sular o qədər xoşbəxt, inan ki,
Eşqin nəğməsini sənə oxuyur.

Bu mavi dənizə könül verən qız,
Sənin baxışından dəniz divanə.
Mavi dalğalara gül göndərən qız,
Bu dəniz oynayır sənin havana.

Bu dəniz oynayır sənin havana,
Bilmir ki, qismətin kimə yazılıb.
Mənim evimdəsən, ey gözəl sona,
Sənin pəncərəndən dəniz asılıb.

2020

Mənimçün kimsədən üstün deyilsən, 
Qəmimdən söz uddum səndən ötəri. 
Sən mənim yaxınım, dostum deyilsən,
Özümü unutdum səndən ötəri!

Nə işim var idi göylə, mələklə?
Keçirdi günlərim küylə, kələklə,
Alıșım, verișim yoxdu fələklə, 
Ürəyimi satdım səndən ötəri!

Yuxuma girməzdi hər gəlib-gedən, 
Aylardı, illərdi məni tərk edən, 
Özüm də bilməzdim nə üçün, nədən
Şeytana daş atdım səndən ötəri?

Keyfimi sürürdüm meyxanəsində,
Kimi axtarırdın məstanəsində,
Mən o gözlərinin boş xanəsində
Yeganə məbudum səndən ötəri.

Xanlaram, yoxdur bu duygumu bölən,
Canımı aldı bu ağlayan, gülən,
Cismimdə yaşayan, ruhumda ölən
Ölümə ümiddim səndən ötəri.

2020

Sənə telefon açdım,
Cavab verən olmadı.
Elə pərişan oldum,
İxtiyarım qalmadı.

Səninlə söz kəsməyi
Özümə yasaq etdim.
Könlümü sənə yaxın,
Özümü uzaq etdim.

Üzündə günəş olmaz
Əlində kəpənəklər.
Daha sənin gözündən
Uçmaz mənə mələklər.

O sehrli səsinə
Qulağımı bağladım.
Mən sənə ağlamadım,
Öz eşqimə ağladım.

Səni rahatsız etdim,
Yaşa, özünçün yaşa.
Baş rolu vermə əldən,
Bu dünya bir tamaşa.

Fəxr etdiyin gözəllik
Tanrının əsəridir.
Az adam görmüsən ki,
Bir sümük, bir dəridir.

Mən sənin ürəyinin
Sirrini heç bilmədim.
Mənə lazım olanın
Birini heç bilmədim.

Səni sevdim könüldən,
Mənimçün əziz adın.
Kimdir sevilən kişi,
Kimdir sevilən qadın?

Mənim suallarım da
Sənin cavablarında.
Mənim günahlarım da
Sənin savablarında.

Bənzəyir bir-birinə,
O qədər susdun, susdun.
Bilirdim, bu sükutun
Susdurar məni bir gün.

Kirpiyini qaldırıb
Gözlərini açmadın.
Bu sevgidən keçdin hey,
Bəlkə də heç keçmədin.

Qəmim şikayətçidir,
“Səndən küskünəm” deyir.
Dərdim şikayətçidir,
“Səndən üzgünəm” deyir.

Vüsalın dağ başında
Bu dünyadan xəbərsiz.
Həsrətim göz yaşımda
Ürəyimə saldı iz.

“Səni sevirəm” dedim,
Ruhumun tək qadını!
Sevgimə bağışladın
Ölümün həyatını.

Bu da gözəl ömürdür,
Eşqim ölümdə yaşar.
Közü sönüb gedəcək,
Eşqim külümdə yaşar.

Sən heç bilməyəcəksən
Mən ölüyəm, diriyəm?
Mən dəlinin yekəsi,
Mən müdrikin biriyəm.

Gəzirəm dərviş kimi
Bu dünyanı düzünə.
Yoxsa baxa bilmərəm
Bu sevginin üzünə.

“Səni sevirəm” dedim,
Ruhumun tək qadını!
Heyhat, bu dəli eşqim
Unutmadı adını.

Səni “sevirəm” dedim,
Bu sevdaya “əlvida!”.
Bəlkə sən deyəcəksən
“Əlvida”ya “Əlvida!”.

2020

BİR MƏHƏBBƏT ÇİMİR 
BU ÜRƏYİMDƏ

Bir məhəbbət çimir bu ürəyimdə,
Bir az oxşarı var sənə, gözəlim. 
Mən səni görmürəm o qədər elə, 
Düşübdür ürəyim çənə, gözəlim. 

Çimir bu sevdanın qara gözləri, 
Ürəyim bu gecə dəniz kimidir. 
Fikrimi aparır hara gözlərin?
Ürəyim elə bil sənsiz kimidir. 

Saçımda bir dənə dən olmayanda
Dedim: bu eşq gedər dən olan zaman. 
Səni yaşayıram sən olmayanda, 
Səni yaşamıram sən olan zaman. 

Ürəyim qəribə, çox qəribədir, 
Eşqini istəyir, səni istəmir. 
Bəzən üzü dönür sən tərəfə də, 
Səni istəyəndə məni istəmir. 

Deyirəm biz birik, deyilik ayrı, 
Deyirəm bir canıq, ayırma bizi. 
Deyirəm fərq etməz, ikimiz elə
Bir eşqə qurbanıq, ayırma bizi. 

Ürəyim bu gecə dəniz kimidir, 
Ulduz yağışları yağır üstümə.
Bir yandan görünür həsrət buludu,
Gözünün yaşını sıxır üstümə. 

Sənin hesabını məndən istəyir. 
Sanki ölüm-olum arasındayam, 
Könlüm dilə gəlir, ruhum “sus” deyir. 

Sən çox uzaqdasan, lap çox uzaqda, 
Mənim bu günümdən heç xəbərin yox. 
Qərib gecələrdə sənin üzünə 
Gözünü açmayan bir səhərin yox. 

Səni xatırladır mənə dan yeri, 
Elə bil Xəzərdən gələrsən mənə. 
Elə bil saçına hörüb göyləri, 
Elə bil günəşdən gülərsən yenə. 

Xəyalın o qədər gözəl ki, inan! 
Şirindir hicranın mənə, qayıtma. 
Qayıtsan, özünə uduzacaqsan, 
Qayıtma, a canım, mənə qayıtma! 

2020

DÜRÜST

Gözüm baxışından dərsini aldı,
Ədəbin dürüstdür, ərkanın dürüst. 
Sən olan baxışda güzgülər laldı,
Qınama gözümü, heyranın dürüst.

Uzun gecələri geyindin, gözəl,
Eşqin ürəyində döyündün gözəl,
Bilmirəm, bu qədər nəyindir gözəl?
Fələyin dürüstdür, şeytanın dürüst.

Eşqin yastığını atırsan belə,
Bəxtin köynəyində yatırsan belə,
Gözümün taxtında otursan belə,
Qəlbimin başında məkanın dürüst.

Bəşər deyilmisən? Al bu ahı sən,
Xaliqin, iblisin son pənahı sən.
Gətirdin səcdəyə ta Allahı sən,
Fərmanın dürüstdür, divanın dürüst.

Xanlaram, gülündən yanıbdır bağrım,
Bahar çiçəyidir ömrümdə ağrın,
Sənin gözlərində qaraldı doğrum,
Mənim saçlarımda zamanım dürüst.

2020

SƏN GETDİN, GƏLDİ HƏSRƏTİN

Sən getdin, gəldi həsrətin,
Gəldi evimdə yatmağa.
Babalı sənin boynuna,
Məşğulam sevgi satmağa.

Sözün köynəyi sevgidən
Olanda, gözəl olurmuş.
Sevgilərin əynində ağ
Yalan da, gözəl olurmuş.

Sözün belini sındırıb
Qoydum dizimin üstünə.
Sən olan sözə “can” dedim,
Qoydum gözümün üstünə.

Get-get! Sənin gözlərində
Məndə edam sevgisi var.
Sən İlahi eşq istədin,
Məndə adam sevgisi var.

2020

CƏNUB YUXULARI

 (Təbrizli gözələ)

Sənin dodağından məstdir yuxular,
Onunçün gözümdən əl çəkə bilmir.
Ruhumu naz ilə kəsdi yuxular,
Sənin həsrətinin yuxusu gəlmir.

Açdım gözlərimdən yuxularımı,
Dedim elə getsin, bilməyəsən heç.
Gözlərim yaşayır qorxularımı,
Birdən sən gedəsən, gəlməyəsən heç.

Bir cənub şəhəri səndə yaşayır,
Xoşbəxt küçələri qaralı-ağlı.
Bir cənub şəhəri səndə yaşayır,
Mənə sevgisinin yaxası bağlı.

Gedərsən işinə, gələrsən evə,
Hər ayaq izində yanacaq bir şam.
Pərvanə ürəyim kül olar belə,
Sizin küçənizdə hər səhər-axşam.

Üzündə bitibdir nur ağacları,
Bu dəli sevgimin yuvası orda.
Qonub dodağına nar ağacları,
Bu gözəl cənubun havası orda.

Səni sevməyənin anası ölsün,
Eşqimdən yuxarı səndən kimsə yox.
Bağla cəhənnəmin qapılarını,
Bağla, cəhənnəmdə məndən kimsə yox.

Bir cənub küləyi sevibdir səni,
Sənin ayağına güllər səpəcək.
Mənim yuxularım cənub dənizi,
Sənin saçlarını tel-tel öpəcək.

Bir cənub diyarı əynində sənin,
Açılıb-bağlanır düymə yolları.
Keçirsən cənubun kəcavəsində,
Keçirsən, yuxuma aç o qolları.

Dağlarım əlindən mələyən quzu,
Sənin sığalına yuxum dayanmaz.
Sənin sığalından cənub yatıbdır,
Sənin sığalından yuxum oyanmaz.

2020.

TALIŞ GÖZƏLİ

Taleyim gətirdi, rast gəldin mənə
Günlərin birində, talış gözəli.
Sevgimin dilində nəğməsən indi,
Həsrətin dərində, talış gözəli.

Mənim ürəyimə vaxtında gəldin,
Yerində danışdın, yerində güldün,
Böyüyün, kiçiyin yerini bildin,
Ədəbin yerində, talış gözəli.

Yolumu gözləyib yolda qalmısan,
Möhnətin dadını sən də almısan,
O günəş üzünlə sakin olmusan
İsmətin şəhrində, talış gözəli.

Qonmusan gözümə çiçəklər kimi,
Ruhumda ən şirin diləklər kimi,
Gəzirsən içimdə mələklər kimi,
Eşqimin seyrində, talış gözəli.

Bu dağlar, bu dəniz, bu çöllər sənin,
Bu şəhər, bu oba, bu ellər sənin,
Könüllər oxuyar min illər səni
Mənim şeirimdə, talış gözəli.

EŞQİM, SƏNİN ÜRƏYİNDƏ MƏZARIM

Bu sevgi də yemək-içmək kimidir,
Mən sənə “can” deyirəm ki, yaşayım.
Vüsalını içirəm ki, ölməyim,
Həsrətini yeyirəm ki, yaşayım.

Az olmadı can deməyim canına,
Az olmadı o canından bezdiyim.
Az olmadı bu sevginin əlindən
Dərviş kimi bu dağları gəzdiyim.

Eşq dediyin elə bahar-qışdı ki,
Elə soyuq, elə isti gətirər.
Eşq dediyin gözümüzdə yaşdı ki,
Bəzən onu elə tüstü gətirər.

Eşq dediyin göz dibində bənövşə,
Eşq dediyin sinəm altda zəmidir.
Eşq dediyin ağrımızda əylənən,
Eşq dediyin elə sərxoş kimidir.

Bəlkə bu gün olacaqdım yazarın,
Sığalını çəkməsəydin səbrimə.
Eşqim, sənin ürəyində məzarım,
On illərdir gül qoyursan qəbrimə.

SƏNİ TANIMADIM

Səni tanısam da, tanımıram heç,
Vallah, ürəyimdən şikayətçiyəm.
Eşqin kitabında mən heç bilmirəm
Sənin səhifəndə kiməm, nəçiyəm.

Yoluna tökülən yarpaqlar ki var,
Çarəsiz ümidin saçıdır, gülüm.
Cəfa yağışından gözlərim öldü,
Bu gün gözlərimin üçüdür, gülüm.

Sənin hər gəlişin mənə tanışdır,
Qayıt, gözlərimin üçünə gəlmə.
Məni soyuq dindir, soyuq danışdır,
Qayıt, qurban olum, üçümə gəlmə.

Səni tanımadım sonuna qədər,
Görəsən son nədir, nöqtə-nidamı?
Sən mənim ömrümdə sonsuz nöqtələr,
Sən mənim könlümdə ilin adamı.

EŞQ

Bu eşq dizimdə oturub,
Ürəyimdən xəbəri yox.
Onu əllərim yatırıb,
Ələyimdən xəbəri yox.

Hər sözümün başında eşq,
Üzüyümün qaşı kimi.
Qələmimin dişində eşq
Çırpınır can quşu kimi.

Vərəqlər ağ yaxasını
Açdı eşqin əllərinə.
Misralar hey sığalını
Çəkdi eşqin tellərinə.

Nə xoşbəxtdir sözün üzü?!
Sanki balası evlənir.
Daha canı qurtaracaq,
Başı bəlası evlənir.

Qayıt, geriyə dön, qayıt,
Çırağısan göyün, yerin.
Ey məhəbbət, sən gedəli
İşsiz qalıb şairlərin.

HAQDISA

Ürəyimin əllərinə salam ver,
Sənə tərəf uzanmağı haqdısa.
Ümidimə ümid gülü bağışla,
Səndən sevgi qazanmağı haqdısa.

Eşqin özü sevdasını təpəcək,
Sevgisini ayrılığa səpəcək,
Ölüm belə gözlərindən öpəcək,
Aşiqinin bu yanmağı haqdısa.

Saçlarının gözlərini oxşaram,
Kirpiyinin yaxasında yaşaram,
Mən bu eşqin vüsalından düşərəm,
Həsrətində dayanmağım haqdısa.

Eşq dağısan, səni həsrət əritməz,
Torpaq öpər, məzar səni kiritməz,
Səni eşqin köynəyində çürütməz,
Xanlar, bir də oyanmağın haqdısa. 

BİR ƏDƏBDİR SƏNSİZLİYİ YAŞAMAQ

Bir ədəbdir sənsizliyi yaşamaq,
Həsrətinlə qol-qoladır ömür-gün.
Bir ədadır həsrətini daşımaq,
Köz üstündə kabab olmaq səninçün.

Mən yandıqca vüsalına “get” dedim,
Gəlsin məndən bu sevdanın qoxusu.
Mən yandıqca hicranına “yat” dedim,
Çox şirindir ayrılığın yuxusu.

İnan mənə, on illərdir şişdəyəm,
Günahlarım yanır, yanır beləcə.
Bu, taledir, gah yekdə, gah şeşdəyəm,
Keçən günüm külə dönür beləcə.

Sənin eşqin mənim üçün Tanrımı?
Mən yandıqca dirilirəm təzədən.
Gülüm, sənli günlərim çox acıbdır,
Mən onlara atacağam təzə dən.

Sağ qalmağım bu sevdanın gücündə,
Bu canımda daha nələr yanmadı?
Hər şey yandı bu atəşin içində,
Bircə sənli xatirələr yanmadı.

SEVGİ NƏDİR

Bir nöqtənin duyğusunda doğular,
Nidasında öləndir,
Ümidində yuxular,
Vüsalında güləndir.
Gecələri uzadar,
Həsrətinə duz atar.
Söz bilməz, kəlmə bilməz,
Rəng bilməz, ilmə bilməz.
Girər ürəyinə, açar yerindən,
Nə var ürəyində köçər yerindən.
Nədir sevgi?
Xəyalına, diləyinə,
Muradına, ürəyinə üzəngi,
Hamısı ağ atın belində.
Hamısı ya güləcək, ya öləcək
Sənin bircə telində.
Hamısı ağ atın belində,
Vüsalın da, həsrətin də,
Kədərin də, nifrətin də,
Gözlərin də, əllərin də,
Ayların da, illərin də.
Yuxun da, röyan da,
Ruhun da, dünyan da,
Hamısı ağ atın belində. 
Hamısı ya güləcək, ya öləcək
Sənin bircə telində.
Bəli, sevgi budur,
Başında Allah durur,
Dizində insan yatır.

BAŞQA BİRİSİNİ SEVƏ BİLƏRƏM

Güvənmə özünə bu qədər, gülüm,
Eşqin özünə də gələndir ölüm.
Bu könül işidir, vallah, nə bilim,
Başqa birisini sevə bilərəm.

Öz can köynəyini göydən asa eşq,
Gözümün yaşında batsa yasa eşq,
Öz kor aşiqini aparmasa eşq,
Başqa birisini sevə bilərəm.

Yağmasan üstümə hey ulduz kimi,
Yaxmasan qəlbimi atəş, köz kimi,
Qalmasam dilində kəlmə, söz kimi,
Başqa birisini sevə bilərəm.

Mən hardan biləydim bu sevda bir can?
Cananı yoxdursa candan alır can!
Mən hardan biləydim candan olur can?
Başqa birisini sevə bilərəm.

Mən illər uzunu yandım odunda,
Vida eylədiyim o gün yadımda.
Sənli xatirəmdə, sənin adında
Başqa birisini sevə bilərəm.

NƏDƏN GƏLMƏZ

Ümid dağında gözlərəm,
Sənin qarın nədən gəlməz?
Eşqin yolunu özlərəm,
Gedən gedib, gələn gəlməz.

Alnımın varağı yanıb,
Unutmuşam baxışını.
Gələrsənsə bulud kimi,
Mənə göndər yağışını.

Qoy könlümün çöllərində
Duyğularım açsın çiçək.
Sıxaq çöllərin canını,
Güllərin suyunu içək.

Sən gəlmədin, yox, gəlmədin,
Buludlar ahımı çəkir.
Sən gəlmədin, göz suyuna
Gözlərim ruhumu çəkir.

Qolumdakı saat kimi
Mən də zaman, gün sayıram.
Qəmim olaydı can qəmi,
Mən bu eşqdən gün soyuram.

YALAN DEMİŞƏM

Neyləyim, könlümün yozduğu budur,
Mənim şeirlərim məndən cavandır.
Neyləyim, Allahın yazdığı budur,
Mənim məhəbbətim səndən cavandır.

Belə yaradıbdır məni əzəldən,
Birini verəndə onunu kəsdi.
Haçan sevincimin güldü gözləri,
O an, qəmi gəlib yanını kəsdi.

Bir sənin üzündə gözəldi dünya,
O da günəş qədər aralı məndən.
Kam ala bilmədi bu dəli sevdam,
Bu eşqin ürəyi yaralı məndən.

Bilmirəm, yadına düşürəmmi heç?
Bir sənin önündə əlim bağlıdır.
Sənsiz bu ürəklə yaşarammı heç?
Getdim qapısına, ölüm bağlıdır.

Bu eşq yaşamadı sağ aramızda,
Canımdan gedənə mən can demişəm.
İndi ürəyimlə dağ aramızda,
Səni sevdiyimi yalan demişəm.

ŞİKAYƏT EYLƏ

Səni əllərinə küsüb buraxdım,
Səni gözlərinə susub buraxdım,
Səni can evimi üzüb buraxdım,
Məni ürəyimə şikayət eylə.

Nə işin var idi quzeh qarında?
Dərəydin gülünü öz baharında.
Qalmısan sözümün hecalarında,
Məni ürəyimə şikayət eylə.

Bir günah qapısı eyləmə məni,
Sevgidə, ümiddə söyləmə məni,
Sən Allah, könlündə əyləmə məni,
Məni ürəyimə şikayət eylə.

Üzümə baxmadın bu çağlarımda,
Baxışın sındı hey ayaqlarımda.
Adımı unutdun dodaqlarında,
Məni ürəyimə şikayət eylə.

Qarşıma çıxırsan hər gün, hər saat,
Bizə tamaşada bu sevgi, heyhat.
Mən uzaq ulduzam, sən eşqə qanad,
Məni ürəyimə şikayət eylə.

Bu dünya bir utanc yuvası bəlkə,
Həsrətlə qoxulu havası bəlkə,
Həmişə haqlıdır sevdası bəlkə,
Məni ürəyimə şikayət eylə.

Xanlaram, sözünü udub qalmışam,
Bir dəftər-qələmi tutub qalmışam,
Sənin ürəyində yatıb qalmışam,
Məni ürəyimə şikayət eylə.

BİR GÜN BULUDLARDAN SƏN DƏ ENƏRSƏN

Bir gün buludlardan sən də enərsən,
Onda bu dünyada olmayacağam.
Məni yola salar payız küləyi,
Sənin ümidinə qalmayacağam.

Sevgi məktubları yazmışdım sənə,
Bu eşqi bir kərə cırıb atarsan.
Mənim qulağımda titrəyər səsin,
Sən o ümidimi qırıb atarsan.

Sənmisən o mavi paltarlı qadın,
Sənmisən ağlayan gözüm içində?
Çıxar ürəyindən, göndər bir yana,
Qoyma yetim qalsın sözüm içində.

Bağrımın başı qan, könlüm dağlıdır,
Lalə köynəyimdə yuxulardayam.
Qərənfil yağışı yağır üstümə,
Bilmirəm, bəlkə də yoxda, vardayam.

Ruhumda o mavi paltarlı qadın,
Nədən yaxın oldun mənə, uzaq kəs?
Onu sevmək idi günahım mənim,
İlahi, cəzanı məndən uzaq kəs.

Adım səhifədən silinib gedər,
Xatirə dəftərin çıxar ağ günə.
Çəkdiyim həsrətin yanar varağı,
Bəlkə tüstüsünə ürəyim dönə.

Bir gün buludlardan sən də enərsən,
O gün ürəyimdə eşqin öləcək.
O gün məni göyə qaldırmaq üçün
Bir mavi paltarlı qadın gələcək.

UNUDULASI ADAMAM

Sol əlinə şeir yazdım,
Sağ əlin incidi məndən.
Hər sözüm hər barmağına 
Bir gövhər, incidir məndən.

Əllərin ədəb dərsidir
Sevgilərin məktəbində.
Taleyə bax, bu həyatın
Sən başında, mən dibində.

Əlahəzrət dırnaqların
Əllərinin taxtındadır.
Sən şaha qul olmaq, gülüm,
Görən kimin baxtındadır?

Allahın qoxusu səndə,
Ürəyimə xoş gəlmisən.
Ruhumun uyqusu səndən,
Eh, könlümə qış gəlmisən.

Mən özümü unutmuşam,
Özümə asi adamam.
Sən də məni unut getsin,
Unudulası adamam.

YERDİR BU

Sözün bitdiyi yerdir bu,
Könlün ötdüyü yerdir bu,
Səbrin getdiyi yerdir bu,
Eşqin gəldiyi yerdir bu.

Saçın dolaşdı canımda,
Bu nə duruşdu qanımda?
Alın ruhumu sonumda,
Eşqin güldüyü yerdir bu.

Al əlimdən çörəyimi,
Kəs ömrümün dirəyini,
Gəl qınama ürəyimi,
Eşqin bildiyi yerdir bu.

Yetişin imdada sizlər,
Öldürdü məni bu gözlər,
Bağrımın yarası sızlar,
Eşqin sildiyi yerdir bu.

Hər şairə Xanlar demə,
Kimə ağlayır o, kimə?
Sən başını qoy sinəmə,
Eşqin öldüyü yerdir bu.

GÖZLƏR SƏNİ

Ürəyim dağ başında
Boşuna gözlər səni.
Büküb hey gözlərimin
Yaşına, gözlər səni.

Göylər səni aldadır,
Yağışları bal dadır,
Baxışlarım yoldadır,
Xoşuna gözlər səni.

Bir pələngdir meşədə,
Könül adlı güşədə,
Eşqin canı şüşədə,
Daşına gözlər səni.

Öp Allahın üzündən,
Çıx göylərin sözündən,
Qalx bu eşqin dizindən
Başına, gözlər səni.

Xanların işi çətin,
Adı çıxıb həsrətin,
Yem olub bu möhnətin
Dişinə, gözlər səni.

GET

Yaxanın düyməsi açıq,
Eşqimin eyvanı uçuq,
Ürəyim kiçik, çox kiçik,
Düş könlümdən, ruhuma get.

Gözlərim sirr saxlamaz ki,
Bu yara köz bağlamaz ki,
Təkcə könlüm ağlamaz ki,
Düş könlümdən, ahıma get.

Sevgilərin bağı mənəm,
Məcnunun torpağı mənəm,
Bu eşqin dustağı mənəm,
Düş könlümdən şahıma get.

CANIM

Ot bitirib ürəyimin yolları,
Nə gələni, nə gedəni var, canım.
Həsrətinin səhrasında gün yaxar,
Vüsalının dağlarında qar, canım.

Bu duyğunun mən heyranı olmuşam,
Ümidimi yollarında salmışam,
Gözlərinin əllərində qalmışam,
Keçə bilməm, qapıları dar, canım.

Bu təntiyən nəfəsimdə yoxuşun,
Yağır könül köynəyimə yağışın,
Bu sevginin güzgüsündə baxışın
Qabağında dayanmağım zor, canım.

Sallanmışam baxışının ipindən,
Yapışmışam ümidimin çöpündən,
Ürəyimin həsrətinə atıb dən,
Vüsalına eyləmişəm yer, canım.

Mən evdəyəm, dağlar yaman dumandır,
Göydə sənə soyuq olar, amandır,
Sən Allahı yuxusundan oyandır,
Bir az onun ocağında dur, canım.

SƏN ALLAH

Mənəm o qullarından,
Düşürəm qollarından,
Gedirəm yollarından,
Məni saxla, sən Allah.

Bu sevgiyə inam yox,
Səndən başqa sonam yox,
Ağlamağa anam yox,
Məni ağla, sən Allah.

Gərək göydən enəm də,
Yağışına dönəm də,
Sənin ətrin sinəmdə,
Məni qoxla, sən Allah.

Mən dəlinin biriyəm,
Çətin bir də kiriyəm,
Bir yanığın yeriyəm,
Məni yoxla, sən Allah.

Üzüldüm sözlərindən,
Yıxıldım dizlərindən,
Üşüdüm gözlərindən,
Məni bağla, sən Allah.

2020

ÇƏKİLMƏZ

Bir ağılsan, bir vücudsan, bir ürək,
Bir can içrə necə sığar üç mələk?
Bu camala nə vermisən, ey fələk?
Əksi mənim gözlərimdən çəkilməz.

Bu sevdanın sənin kimi xanı var,
Kirpiyinlə töküləsi qanı var,
Dırnağının dibində də canı var,
Yüz qəm gələ, gözlərimdən sökülməz.

Bu yolların gözlərində eynəyi,
Qara görür qəlbimdəki göynəyi,
Cırılıbdır bu hicranın köynəyi,
Xoş halına, o, bir daha tikilməz.

Xanlar, könlün röyasından oyana,
Eşqin əli hənasına boyana,
Həsrət dağı üzərində dayana,
Bu sevginin biləkləri bükülməz.

2021

BU, EŞQ

Bu, eşq!
Heyrətində yaz havası,
Yağdıracaq yağışları.
Gizli-gizli odlanacaq
Ayrılığın baxışları.

Bu, eşq!
Boynubükük qalıb elə
Məsumların arasında.
Sevgisinə əsir düşüb
Gözlərinin qarasında.

Bu, eşq!
Payızıma düşüb gedir
Ümidimin ağacından.
İnsafında yanıb gedir,
Telini ver o saçından.

Bu eşq!
Boynu darın ilgəyində,
Təcəllada sənin üçün.
Dərisi çoxdan soyulub,
Olur fəda sənin üçün.

Bu, eşq!
Ürəyimdə olmaz aram,
Qıyma ona sən, ey qadın!
Məzarında mən olaram,
Baş daşımda sənin adın!

2021

Mən əcəl atındayam,
Hüsnü-meydan gəlməsə.
Bu dünya tutmaz məni,
Səndən fərman gəlməsə.

Bu qəlb sənsiz ötməz ki,
Bu can sənsiz getməz ki,
Kimsə çarə etməz ki,
Səndən dərman gəlməsə.

Tutuşdum azarına,
El gəlsin yazarına,
Od düşər məzarıma
İsmi-pünhan gəlməsə.

2021

Gəl sevdamın gözlərində ağlama,
Heç görmədin elə bil ki, onları.
Barmağımda barmaqların məst idi,
Heç hörmədim elə bil ki, onları.

Sevgisinə uçub gələn ürəyin
Yol azmışdı əllərimin düzündə.
Bir vüsalın sevgisinə dolmusan,
Göz yaşların əllərimin üzündə.

Saçlarının hər telində dirilən,
Ümidimin dodağında adındır,
Yanaqları göz yaşıyla sürülən
Bu eşqinin dodaqları yadındır.

İndi gəlib əllərimə qısılan,
Əllərimin dili yox ki, danışsın.
Ürəyimin göz yaşından islanıb,
Eşqim çətin bir də yanıb alışsın.

2021

SEVGİ

İzin ver gözünün yaşında yanım,
Pərişan halının qışında yanım,
Yanım, qoy bağrının başında yanım,
Elə günahını sevməkdir sevgi.

Səni hansı dağa çəkib, bilmədin,
Məni necə ağa büküb, bilmədin,
Necə ürəyimi söküb?- bilmədin,
Bilmədin ahını sevməkdir sevgi.

Sözümdə, könlümdə hörmüşəm divar,
Vüsalın nağıldır, həsrətin qubar,
Ər olub yolunda ölməyə nə var?
Qul olub şahını sevməkdir sevgi.

Bülbülün nəğməsi zindan içində,
Şairin ağlayır heyran, içində,
Xanlaram, sevgilim, o can içində
Yox olub ruhunu sevməkdir sevgi.

2021

YOX

Ürəyimdən düşüb getdin,
Sevgimizi aşıb getdin,
Bəlkə elə çaşıb getdin,
Bu gedişin dönümü yox.

Getdin gəldi qəmlər mənə,
Dərd çayını dəmlər mənə,
Qarğış etdi kimlər mənə,
Bu qarğışın dinimi yox?

Sən gedəli qəlbim fağır,
Göylər mənə gendən baxır,
Hey üstümə yağış yağır,
Bu yağışın sonumu yox?

Bilmədim ki, nə günahım,
Yox axşamım, yox sabahım,
Sən çarə et, ey Allahım,
Bu həsrətin qənimi yox.

Bu sevdamı tökmüş idim,
Göz yaşıma çəkmiş idim,
Ürəyimə əkmiş idim,
Bu tarlanın dənimi yox?

Şeytanına daş atmışam,
Möhnətini qış atmışam,
Mən özümü unutmuşam,
Unutmuşam sənimi? Yox!

2021

BÜTÜN AYRILIQLAR MƏNİM OLACAQ

Eh, bahar açılır sənin saçından,
Mənim ürəyimdə düyün bağlayır.
Sənin kirpiyinin düşüb ucundan
Mənim ürəyimdə sevdan ağlayır.

Bu işıq dənizi son nəfəsində
Çırpınır gözündə bala quş kimi.
Sən öz gəncliyindən yıxıldın elə,
Yağdın göynəyimə bir yağış kimi.

Daha dağ başından enib gedirsən,
İlməsi qopacaq o ağ əllərin.
Üzünün günəşi payıza tərəf,
Bu eşqə yandırmaz çıraq əllərin.

Baxışım yolunda kilidlənibdir,
Məni də azdırıb bu qoca sevgi.
Qanadı qırılan ümid kimiyəm,
Məni də uçurtmaz gizlicə sevgi.

Hələ dilin şahdır öz xanəsində,
Biçarə eşqimə əfsun oxuyur.
Hələ dodağının kəcavəsində
Bakirə nəfəsin ətir qoxuyur.

De, necə yanmayım? Sözümdən düşür
Bu payız günündə sonuncu yarpaq.
Bu gün ürəyinlə eşqim görüşür,
Bütün ayrılıqlar mənim olacaq.

2021

ÖMÜR ELƏ SƏSİNDƏ BEŞ DƏQİQƏ

Bax, gözümdə ağrı çəkən həsrətin 
Yollarında görünməkdən utandı.
Vüsalını ulduzlardan asmışam,
Elə bəxtim ağ köynəkdə yatandı.

Bu qış günü Xudam enib dağlara,
Sevgi kimi rəngi bəyaz, ağappaq.
Bu qış günü göylər yeri çox sevib,
Nə diləsəm, Allahımdan olacaq.

Əlcəyini çıxaraydın əlindən,
Əllərimi bir az xoşbəxt edəsən.
“Ayaq saxla” deməmişdim sənə mən,
Nə olar ki, ürəyimdən gedəsən?

Bir ah çəkdin, bilmədim bu nə ahdır,
Baxışına divar hördün nədən sən?
Məni sevmək bəlkə elə günahdır,
Saçlarımda ağ yolları gedən sən.

Məni ara beş dəqiqə, əzizim,
Ölüm elə səsində beş dəqiqə.
İsti, soyuq fəslini sən bilərsən,
Ömür elə sözündə beş dəqiqə.

2021

ÜRƏYİMİN SEVGİ FƏSLİ GƏLİBDİR

Ürəyimin sevgi fəsli gəlibdir,
Baharımda bu duyğular yox idi.
Bəlkə onda yol azmışdı sevgilər,
Bəlkə onda bu nazlı yar yox idi.

Gözəlliyin işığından naz edən
Bu sevdanın ağ əlləri hənalı.
Elə dolub göylərində buludlar,
Bu sevdanın gözləri də sonalı.

Bu eşq sən heç doğulmadan doğuldu,
Hər sözümdə misra-misra yaşadı. 
Sən Allahın mənə lütfü, mələyim,
Mənim deyil, sən sevgimin yaşıdı.

Ruhum səndə təcəllada həmişə,
Könül adlı bir məbədin içində.
Ümidlərim hasarından asılmış,
Baxışlarım rəsm çəkir küçəndə.

Bu sevdanın əllərində əsirəm,
Neyləyim ki, bacarmıram özümlə.
Deyəcəyin o kəlməni gəzirəm,
Dodağından söz çəkirəm gözümlə.

Bu gördüyün seviləsi deyil ki,
De, payızın xəzanını kim sevər?
Gecə-gündüz Allahıyla vuruşan
Bu sevdanın ozanını kim sevər?

Bu susmağın havasında nə var ki,
Körükləyir içimdəki duyğunu?
Nə yaxşı ki, itirmədin, nə yaxşı,
Mən öpürəm mənə olan sayğını.

2021

GÜNDÜ BU

Sevdam mənim gözlərimdən utandı,
Gözlərimin öləcəyi gündü bu.
Xəcalətin məbədində məbudam,
Cülünclərin güləcəyi gündü bu.

Taleyimin qədərində son olan,
Könlümə od, ürəyimə can olan,
Aşiq olub sevgisində yanılan
Eşqin, məni siləcəyi gündü bu.

Yaş o deyil, gülzarına gəlmişəm,
Mən ilk eşqi ürəyimdən silmişəm,
Göy üzündən endiyini bilmişəm,
Bir Allahın biləcəyi gündü bu.

Ümidimə yolu bağlı möhnətin,
Hər sözümdə güzgülənir surətin,
Ağ paltarda üzü gülən həsrətin
Əllərində öləcəyi gündü bu.

Mən Xanlaram, gözlərimə nə dedin?
Səni mənə bağlayan bir “və” dedin.
Cismimə yox, ürəyimə “hə” dedin,
Eşqin məni böləcəyi gündü bu.

2021

BU SEVGİ SIĞINDI ELƏ QƏLBİMƏ

Bu sevgi sığındı elə qəlbimə,
Ayrılıq bitibdir yanıq yerində.
Anlada bilmədim dillə qəlbimə,
Üşüyür ürəyim sınıq yerindən.

Ağrıyır ayımın, ilimin başı,
Axşamım qapına yol gələ bilmir.
Əllərim yanıma düşübdür elə,
Sənin bayramına gül gələ bilmir.

Eşqimin dağında sökülübdür dan,
Ruhumun gözləri sənə baxacaq.
Könlümün göyündə bir gecə vaxtı
Bir azdan həsrətin günü çıxacaq.

Gərək bu ömrümdən çıxıb gedəsən,
Daha deyəcəyin o “bəli” getmir.
İlahi, odlara məğlub qəlbimin
Açdım qapısını, bu dəli getmir.

Elə bil bu illər mənim olmayıb,
Bu eşqin oduna yaşım da yanır.
Nə bildin, a canım, içim soyuqdur?
Sağ ol ki, atəşin qışımda yanır.

2021

DAHA DARIXMAQ OLMUR

Daha darıxmaq olmur...
Daha ötən günlərin
Dalınca baxmaq olmur.
O dalğalı dənizi
Sinəmə sıxmaq olmur.
Gəlib gedən yolların
Əlini yığmaq olmur.
Elə bil doğdu günəş,
Ulduzlar söndü birdən.
Elə bil eşq havası
Qəlbimə döndü birdən.
Daha darıxmaq olmur...
Bu həsrətin əlləri,
Kəsildi ürəyimdən,
Keçdim ümid verdiyim
Arzumdan, diləyimdən.
Daha darıxmaq olmur...
Ruhumun dağlarında
Sevda dumanı yatır,
Könlümün gözlərində
Eşqin fərmanı yatır.
Ağlım, düşüncəm belə
Olub heyranı, yatır.
Bir hüzür ümmanında
Sanki ləpə üstəyəm,
Sanki çiçəklər içrə
Uca təpə üstəyəm.
Daha darıxmaq olmur,
Hissimin içindəsən.
Sevgimin əllərində,
Duyğumun saçındasan.
Elə xəyallarımı

Ram etmək gücündəsən.
Daha darıxmaq olmur...
Hər sözümün, kəlməmin
Sədası səndən gəlir,
Elə bil tac başında,
Ədası səndən gəlir.
Bəzən yerini bilmir,
Xətası səndən gəlir.
Daha darıxmaq olmur,
Nə isti, nə soyuq var,
Nə dəniz, nə qayıq var.
Nə köpüklü dalğalar,
Nə darıxan varaqlar,
Nə ağlayan nöqtələr,
Nə həsrətdən diqtələr.
Qəmin uzaqdır mənə,
Dərdin uzaqdır mənə.
Daha darıxmaq olmur...
Necə ola bilər ki,
Sevib darıxmayasan?
Yəqin könül dilər ki,
Sevib darıxmayasan.
Daha darıxmaq olmur,
Ürəyim dopdoludur,
Darıxmağa yerim yox.
Bu yol eşqin yoludur,
Gedəcəyim pirim yox.
Hər nə etdin, sən etdin,
Sözündən çıxmaq olmur.
Sənsiz sevdim səni çox,
Daha darıxmaq olmur!

2021

GET

Qoy bu eşqin xanəsinə girməyim,
Həsrətimi baxışına sürməyim,
Gözlərini mən ağlayan görməyim,
Gözlərimi gözlərində apar, get!

Qapımızda ağac kimi bitəcək,
Tanrımıza şikayətə gedəcək,
Aramızda bildiyini edəcək,
Sən bu eşqin məkanına çapar get!

Mən bu hissi yarı yolda əylərəm,
“Həyatımda başqası var” söylərəm,
Sonrasını heç bilmirəm neylərəm,
Sən bu eşqi ürəyimdən qopar, get!

Tale belə ağladıbdır çoxunu,
Mənim könlüm götürməz bu yuxunu,
Mən qırmaram insafımın oxunu,
Quş kimisən, sənin eşqin nübar, get!

Xanlar piri, sultanıdır şeirin,
Qədərindən görmədi ki, xeyirin,
Həsrətinə gül göndərən şairin
Vüsalından peşimanlıq tapar, get!

2021

Məni hər gün özünə 
Aşiq edən qadınsan. 
Hər gün könlümə gələn, 
Hər gün gedən qadınsan. 
Deyirsən ki, 
Sən şairlik deyilsən. 
Deyirəm: 
Bu ürəkdə çiçək tək 
Hər gün bitən qadınsan. 
Qorxuram, səni 
İtirməkdən qorxuram. 
Səni gözlərimə 
Götürməkdən qorxuram. 
Qorxuram gözlərimdə 
Göz yaşına dönəsən. 
Qorxuram uçub gedən 
Can quşuma dönəsən. 
Sən yuxuda olarkən 
Gözünün həsrətini, 
Sən dinməyib  susarkən 
Sözünün həstətini, 
Başım hər zaman çəkir 
Dizinin həsrətini. 
Neyləyim, yanında da 
Həsrətini çəkirəm. 
Ürəyimin başına 
Surətini çəkirəm. 
Dedin: böyütmə məni, 
Bundan çox utanıram.

Dedin: məni sevmə çox, 
Səndən çox utanıram. 
Dedin: bu qədər yazma, 
Mən kitablıq deyiləm. 
Dedim: göxlərimə bax, 
Mən sabahlıq  deyiləm. 
Mənim üçün bu gün var, 
Sabahım da bü gündür. 
Eşq adlı bir dinin var, 
Pənahım da bu dindir. 
Məni hər gün özünə 
Aşiq edən qadınsan. 
Mənə gəlməsən də heç 
Məndən gedən qadınsan! 

2021

EŞQİNƏ

Daşın ürəyində mamır sevgisi,
“Eşqin sultanıyam” demir sevgisi.
Şahın süfrəsindən yemir sevgisi,
Yanır susuz yanan bir can eşqinə.

Bir şam gecəsindən ömür istəməz,
Sevda qapıları möhür istəməz,
Könlüm sənə gəlib, o, hürr istəməz,
Üz tutub gözünə- zindan eşqinə.

Buludu dağına necə çəkdi o,
Sinəmi şumlayıb nələr əkdi o?
Cismim əllərində təslim məktubu,
Ruhum baxışından heyran eşqinə.

Xanlaram, bu ömür dağındı sənin,
Adın dodağımda oxundu sənin,
Bu sevdam əfvinə sığındı sənin,
Onu bağışlama hicran eşqinə.

2021

XATİRƏ DƏFTƏRİM YENƏ AÇIQDIR

Xatirə dəftərim yenə açıqdır,
Varağı ağappaq, boş ömrüm kimi.
Sən onda bir söz də yazmamısan ki,
Onda gecələyir qış ömrüm kimi.

İnan, varaqların üzü qaradır,
Mənim xəcalətim sıxır onları.
Sən könül vermədin, ürək vermədin,
Tənhalıq, yalqızlıq yıxır onları.

Ayrılıq yağışı yağır üstünə,
Həsrətin günəşi qurudur onu.
Üzünün rənginin ağına baxma,
Möhnətin nəfəsi çürüdür onu.

Sənin vüsalından ətir almayıb,
Bu qəm ürəyimdə nədən gözəldir?
Xatirə dəftərim sənsiz olmayıb,
Çünki sən gözəlsən, xətan gözəldir.

Gözləri yol çəkən sevda mələyi
İllərə, aylara elə uduzdu.
Bir bax, xatirəmin dodaqlarında
Ərəb səhrasıtək adın susuzdur.

Eh, yetim duyğular böyümədi heç,
Saçına dəymədi sənin sığalın.
Məni xatirəsiz qoyan insafsız,
Yenə ürəyimdən gəldi sağ olun.

İndi ayaq saxla acılarıma,
Şirin söz dediyim o dəmə gəlmə.
Xatirə dəftərim axtarır səni,
Yaşa xatirəmdə, sən mənə gəlmə.

DƏRDİN GÖZƏLİNİ GƏTİRDİM SƏNƏ

Dərdin gözəlini gətirdim sənə,
Qoxla çiçəyini, bir də nəfəs dər.
Gətirib barını qəm ağacları,
Əyib budağından mənə qəfəs dər.

Mənim bu sevgimin günahı yox ki,
Ağıllı olsaydı, gəlməzdi sənə.
Yolları qarışan ərəb saçıdır,
Dəvəsi ölsəydi, gəlməzdi sənə.

Elə doluxsunub xəyallarım da,
Yağış yağdırmağa bəhanə gəzir.
Məni dindirməyin bu hallarımda,
Deyin ki, şairi divanə gəzir.

Nə vaxtdır boynumda ümid kəndiri,
Dartılsa, canımı alasıdır o.
Siz Allah, bu eşqdən məni endirin,
Elə kimsəsiz də qalasıdır o.

Bunu yanıb dedim, mənə inanma,
Yox, yox, gözlərimə sən bir yaxşı bax.
Bu dünya durduqca gəzər səninçün,
Səni yumulanda unudar ancaq.

SİNƏMDƏ SÖZ BİTİRDİ

Bir körpəcə fidandım,
Beşiyimdə yatandım,
Dünyaya naz satandım,
Böyüdüm nə itirdim?

Canım ana, bu üzüm,
Səndin gecəm, gündüzüm,
Hara getdim, əzizim?
O duanı götürdüm.

Gəl, könlümün duyanı,
Sən ruhumun həyanı,
Ən İlahi sevdanı
Bu dağlara gətirdim.

Qoy gözüm baxa, sına,
Canım, dön yuxasına,
Gülü yar yaxasına,
Əli gülə yetirdim.

Xanlar haqdan danışdı,
Yalanınla tanışdı,
Doğruların yığışdı
Sinəmdə söz bitirdi.

MƏN UNUDUM O QIZI

Yaşadığım bu sevda
Bir nağıl, bir əfsanə.
Sən ağıllı, sən arif,
Mən dəli, mən divanə.

İnan, ürəyimə də
Qəm dağını əkmişəm.
Eşqim yaşasın deyə,
Özümdən əl çəkmişəm.

Könlümdə hava soyuq,
Hicranından qar yağır.
Heç belə olmamışdım,
Ruhum olub çox fağır.

Qəlbimdə bir qaranlıq,
Günəş baxır üzündən.
Hüzr evimisən sən?
Sükut asdın sözündən.

Sən mənə bir yalan de,
Ləçəkləri qırmızı.
Sən mənə bir salam ver,
Mən unudum o qızı.

MƏNİM ƏLİM HƏSRƏTİNƏ TOXUNDU

Sığışmadı qucağına bu evin,
Gecəsindən qanmı çəkir gözlərim?
Tavanında yuxularım ölür hey,
Yatağında canmı çəkir gözlərim?

Pillələri səni gözlər həmişə,
Qapıları nəfəsinə tamarzı.
Ürəyimə gəlib girən həsrətin
Bülbül kimi qəfəsinə tamarzı.

Döşəməsi baxışımdan inciyib,
“Sən üzünü bir üzümə qoy” deyir.
Göz yaşına soğanı et bəhanə,
“Sən bu eşqin qabığını soy” deyir.

Divarlardan şəkillərin asılmış,
Xəyalımın çəkdiyinə aşiqəm.
Gecə-gündüz gözlərimdə islanan
Ürəyimin sökdüyünə aşiqəm.

Pəncərəmdə yorğun düşən duyğular
Varaqların yastığına üz tutur.
Uzaq olman məni elə yandırıb,
Eşqin mənim hər sözümə köz tutur.

O etdiyin sükutunda yağışlar,
Könlümdəki daş yazılar oxundu.
Bu sevginin gör nə qədər şansı var,
Mənim əlim həsrətinə toxundu.

BİRCƏ GÜN

Bircə günün bəs edəcək ömrümə,
Əllərindən tuta bilim bircə gün.
Göz yaşıyla həsrətini, qəmini
Ürəyimdən ata bilim bircə gün.

Bu eşq verdi fitrətini qana da,
Atəşinin odu düşdü cana da,
Xəstələnim şəfa adlı xanada,
Nəfəsini uda bilim bircə gün.

Damcı-damcı ürəyinə yığılım,
Vüsalının hasarından yıxılım,
Əzizlənib dodağında sıxılım,
Gözlərində yata bilim bircə gün.

Sən qəlbinin qapısını aç mənə,
Bu dünyanı unudaraq qaç mənə,
Günəş kimi elə işıq saç mənə,
Öz eşqimi xəta bilim bircə gün.

KÖYNƏYİNDƏ

Ətrini bir dəfə sinəmə çəksəm,
Ruhum məst olacaq can köynəyində.
Deyirəm o gülün nədən uzaqdır?
Ey mənim ürəyim, yan köynəyində.

Qədərin yolları bizi haçalar,
Bu eşqin dağında ağrım ucalar,
Qəmin pəncəsində ömrüm qocalar,
İllərim ağlasın qan, köynəyində.

Bu sevdan içində qara kömürəm,
Bu nimdaş köynəyi özüm yumuram,
Qapında qul kimi mədət umuram,
Sənin baxışların xan köynəyində.

Kaş həsrət quşları bizdən köçələr,
Kimsəsiz, boş qalıb bizim küçələr,
O qara saçında yatır gecələr,
O günəş yanağın dan köynəyində.

Xanlaram, gözlərim son sənə gəldi,
Eşqimi bir qərib san, sənə gəldi,
Mən cana “dur” dedim, can sənə gəldi,
Ver mənim canıma can, köynəyində.

SEVGİ

Ağrımın qartalı enib sinəmə,
Qəlbimin dağları dirənir hələ.
Ruhum ilan kimi qabıq dəyişir,
Eşqim gözlərindən sağ enir hələ.

Allahın adına yazdım ərizə,
Çıxıb gedəcəyəm bu məhəbbətdən.
Sən mənim qəlbimə qoy mötərizə,
Bir də görərsən ki, nə can var, nə mən.

Könlüm həsrətinə, qəminə sözlü,
Mənim nigahımı özün imzala.
Mənim sözlərimin suları duzlu,
Şirin xatirətək məni sal yola.

Götür saatımı sən qur ömrümə,
Nə olar, nə olmaz, bilən deyiləm.
Bağlanım qəlbinin döyüntüsünə,
Mən sənin qolunda ölən deyiləm.

Sənin sükutundan məktub almışam,
Oxuyub dilini anlamadım heç.
Məni bağışlama, vaxtsız gəlmişəm,
Barı sən eşqimin günahından keç.

SƏNİN ŞAÇLARINDAN GEDİR GECƏLƏR

Sənin saçlarından gedir gecələr,
Susur ayrılığa necə həsrətin?
Qonur saçlarına ağ kəpənəklər,
Alır ürəyimi gecə həsrətim.

Söykə, sən sinəmə başını söykə,
Bu gecə gözümün buludu qara.
Sənin saçlarına gecəm damcılar,
Bu gecə ümidim yox olub hara?

Ürəyim narahat uşaqlar kimi
Vurnuxur əlimlə, barmaqlarımla.
Gözlərin lal axan buludlar kimi
Öpülür astaca dodaqlarımla.

O gedən gecənin dalınca baxma,
Saçının gündüzə yolu çox uzun.
O keçən günlərin gözünü sıxma,
Unut bu gecəni, unut sən özün.

Susuzsan gecənin quraqlığından,
Daha gündüzünə yağışlar yağır.
Sənin saçlarından gedən gecələr
Elə həsrət ilə gözünü sıxır.

GƏLƏCƏK

Ürəyimin gözü açıq bu şamda,
Ağlayır ki, pərvanəsi gələcək.
Öz canını bu atəşə az bilir,
Gözləyir ki, divanəsi gələcək.

Sən vəslinə bu atəşdə azıb get,
Sən adını hər duyğuna yazıb get,
Bu atəşin gözlərində ümid et,
Bu sevdanın öz xanəsi gələcək.

Ürəyində bağlamasın o daş kin,
Üzüləcək xəyalında o “kaş ki”n,
O məbədi yıxılarsa bu eşqin,
Əllərində peymanəsi gələcək.

Bu sevginin yanıb getmiş qanadı,
Həsrətindən damcılanır həyatı,
Duyğuların xırmanında sür atı,
Xanlar kimi mərdanəsi gələcək.

SON ARZUM

Son arzum
Əlini tutmaq deyil,
Saçlarını oxşayıb,
Bu sevgini yox sayıb
Səni unutmaq deyil.
Son arzum
Tellərindən sallanan
Gecələri ovutmaq,
Ayağına yollanan
Küçələri ovutmaq,
Mənim üçün ən çətin
Hecaları ovutmaq.
Çünki şair söz ilə
Danışa bilir ancaq.
Ən İlahi kəlmələr
Yalnız sənin olacaq.
Son arzum:
Kirpiyimdə sıxılan
Göz yaşım ağlamasın.
Öz içinə yıxılan
Baxışım ağlamasın,
Ümidimə doğulan
Günəşin ağlamasın.
Ruhuma yaz gətirən
Yağışın ağlamasın.
Ağlamasın qəlbimin
Səni üzən əlləri,
Ağlamasın könlünün
Məni gəzən çölləri.
Ağlamasın eşqinin
Mənə küsən dilləri.

Ağlamasın!
Ağlamasın bu sevda,
Mənim üçün bu röya,
Bəlkə də bir nağıldır.
Xəyalım at belində,
Duyğularım dağıldı.
Dedim: axı yaşım çox,
Dedin: fərq etməz mənə.
Dedim: könlüm deyir “yox”,
Dedin: fərq etməz mənə.
Bir sevdiyim var dedim,
Dedin: fərq etməz mənə.
Son arzum
Onun könlündə yatıb,
Səndə oyanmaq deyil.
Keçib onun yolundan
Səndə dayanmaq deyil.
O, mənim könlümdə şah,
Mən sənə əlçatmazam.
Onun könlündə qışam,
Sənin könlündə yazam.
Son arzumu söyləmək,
Vallah, gəlmir üzümdən.
Son arzum;
Elə xilas eyləmək
Səni mənim özümdən.

MƏRHƏMƏTİNDƏN

Sevdan can evimdə bir dildi mənə,
Qədər bu sevgini az bildi mənə,
Ürəyin uzaqdı, nə gəldi mənə,
Gəldi o dillərin mərhəmətindən.

Bir zaman əlimdə telin fağırdı,
İlahi duyğular məni çağırdı,
Günlərim qaraldı, saçım ağardı
O qara tellərin mərhəmətindən.

Bir ədəb əhliyəm, üzüm içimdə,
Ölüb-dirilirəm, sözüm içimdə,
Yanmışam, atəşim, közüm içimdə,
Qalmışam küllərin mərhəmətindən.

Bəlkə həsrətimə salmışdın meyil,
Dedin ki, bu eşqin ahına əyil.
Bu ömür də, gün də mənimki deyil,
Çəkirəm illərin mərhəmətindən.

Bu yazda bülbülün bəlası gəlib,
Elə bil ən əziz balası gəlib,
Köksünə qırmızı laləsi gəlib,
Can verir güllərin mərhəmətindən.

Dəyməyin, könlümün dərdləri başlı,
Ayrılan yolların hamarı daşlı,
Xanlaram, sevgimin gözləri yaşlı,
Kor olub əllərin mərhəmətindən.

SƏNİN HƏSRƏTİNLƏ BARIŞMAQ İMİŞ

Hər gün tamarzıyam sənin səsinə,
Bir söz de, qoy ruhum dadını öpsün.
Adımı söylə bir dodaqlarında,
Qoy elə dodağın adımı öpsün.

Sən anam deyilsən, bacım deyilsən,
Könlümün gözünə, de, necə gəldin?
Nə olsun anam yox, yerini tutub,
Anamın üzünə, de, necə gəldin?

Anamın üzünə baxa bilmirəm,
Bəlkə də surəti məndən inciyib.
Bəlkə onun ruhu çağırıb səni,
Bəlkə də halıma anam acıyıb.

Üzümə güləcək qədər yaxınsan,
Nədən sevgim səni belə qorxudur?
Kimsə ayıltmasın məni, istəməm,
İnan, məhəbbətim şirin yuxudur.

Hər gün küçəmizdə adi adamıq,
Hər gün görüşürük bu məhəllədə.
Hər gün danışırıq sözdən, şeirdən,
Bizim darvazada, sizin pillədə.

Dedim, ey ürəyim, qurd yeyər səni,
Yiyəsi olmayan quzu kimisən.
Möhnət yollarında dərd yeyər səni,
Sən heç oxunmayan yazı kimisən.

Sevmək çox asandır... bir dağda durub
Sənin xəyalına qarışmaq imiş.
Mənimçün ən çətin, səni hər görüb,
Sənin həsrətinlə barışmaq imiş.

Eşitdim getmisən çox uzaqlara...
Nə üçün getmisən? Mənə maraqlı.
Sənin səhifənə hər gün baxıram,
Gözlərin yumulu, dodağın bağlı.

Sənin getdiyini bilməmişəm heç,
Mənə deməmisən, əcəba, nədən?
Sən gedən yerlərə sən də bilirsən,
Mənim də ürəyim səpilir dən-dən.

Sən mənim son eşqim, məzara qədər!
Qəlbimdə kimsəyə yerim qalmayıb.
Bu qərib səhrada yanıbdır hər kəs,
Səndən başqa mənim dirim qalmayıb.

Üzünə toxunsam, yəqin ağlaram,
Gözümün yaşından gedər ayrılıq.
Yığılıb qapqara buludlar kimi
Sevgimin başından gedər ayrılıq.

Saçına toxunsam, görən nə olar?
Mən hələ bilmirəm nə olar onda.
Sən Allah, könlümə dirən, nə olar?
Mən hələ bilmirəm nə olar onda.

Dedim telefonda səsini göndər,
Sən yazı yazmışdın, nə mutlu mənə.
Bu cansız hərflər, soyuq nöqtələr,
İnan ki, gəlmişdi çox dadlı mənə.

Bilmirəm, könlündə birisi varmı?
Bilsəm də, əlimdən nə gələcək ki?
Mən ki, öz ömrümdən çoxdan getmişəm,
Bəs sənin yolunda kim öləcək, kim?

Mən səni sevmirdim, səsin günahkar,
Girdi ürəyimə bir toy axşamı.
Danışıb gülürdü hamı orada,
Sən isə yandırdın ruhumda şamı.

Eşitdim getmisən çox uzaqlara,
Demə ki, uçmusan könül bağından.
Gözlərim göyləri mənə endirib,
Uzaqdan yaxınsan mənə yaxından.

ÖLÜRƏM

Sənin adın məhəbbətdir,
Get məndən, əfvdən ölürəm.
Tülkü önündə basılan
Sənintək divdən ölürəm.

Söz ağlasın gündüz-gecəm,
Sənin üçün candan keçəm,
Qəmin ilə şərab içəm,
Mən belə keyfdən ölürəm.

Heç bilmirəm kimə xətir
Ürəyimə səpdin ətir?
Gələn gəlir, gedən gedir,
Bu dəli evdən ölürəm.

Qəlbin böyük, ağılın yox,
Yalanın yox, nağılın yox,
Salamın yox, sağ olun yox,
Mən belə safdan ölürəm.

Mən Xanlaram, o saçdayam,
Hər telində meracdayam,
Bu sevgiyə əlacdayan,
Söz etmə, lafdan ölürəm.

2021

Tükənmə heç, ürəyim,
Şairəm, dünyam budur.
Sənə eşqimi verdim,
Sənə sərmayəm budur.

Sənsən söz bazarında
Dünyanın ən varlısı.
Bu alışda-verişdə
Sənsən çıxan karlısı.

Aç səxavət əlini,
Qazancını bağışla.
Könlüm sevinər onda,
Dirilsəm o baxışla.

Sən mənə nə vermisən,
Onu verirəm, Allah.
Mən ədəb ağacından
Ömür dərirəm, Allah.

Ruhum kamillik istər,
Günəşim öz içimdə.
Əsər qərib küləklər,
Yağış yağar küçəmdə.

Mən sevmişəm hər kəsi,
Yaxşı olsun, pis olsun.
Yolum uca dağadır-
Duman olsun, sis olsun.

Üzümdəki qırışlar.
Hər gün böyüdü, hər gün,
Mənə gələn alqışlar.

Hər gün böyüdü, hər gün,
Gözümdəki qaranlıq.
Mənim böyümək eşqim
Dayanmadı bir anlıq.

Güzgülər küsdü məndən,
Güzgülərə sığmadım.
Mən özümə heç zaman
Güzgülərdən baxmadım.

Hər gün qucağımdadır
O sevda çiçəkləri.
Hər gün mən özüm qədər
Böyütdüm ürəkləri.

2020

PİSDİR DEYİRSƏN

Verib sənə gözəlliyi qənirsiz,
Keçib getdin şah taxtına hünərsiz,
Oturmusan gözlərimdə xəbərsiz,
Yerim pisdir, göyüm pisdir deyirsən.

Küsüb gedib, sən deyəni çalmayıb,
Qəlbin yanıb, söndürəni olmayıb,
Bəlkə səndə odum, suyum olmayıb,
Odum pisdir, suyum pisdir deyirsən.

Sən hələ bir gözlərini düymələ,
Nə dilərsən, ürəyimdən gəl dilə,
Əl eyləyib kəcavəndən naz ilə,
Bu sevdamda nəyim pisdir deyirsən.

Günlərinə, aylarına aynadım,
Ayrılığın ocağında qaynadım,
Həsrətində mən «Vağzalı» oynadım,
Dodağında toyun pisdir deyirsən.

Mən Xanlaram, bu sevgidən gedir qan,
O tökülən göz yaşına yox aman,
Qollarımın arasında verib can,
Atəşimə «soyun pisdir» deyirsən.

2021

İLAHİ, BU GÖZƏL GÖYLƏRDƏN GƏLİB

Mənim də bəxtimə beləsi düşüb,
Elə bil yadına köləsi düşüb,
Üzümə gözünün şöləsi düşüb,
İlahi, bu gözəl göylərdən gəlib!

Başım kəsilə də belə sinədə,
Bir işim qalmaya aya, günə də,
Lənət şeytana da, günah dinə də,
İlahi, bu gözəl göylərdən gəlib!

Elə yollarında azdırın məni,
Öləm də, adına yazdırın məni,
Nə olar, dilində basdırın məni,
İlahi, bu gözəl göylərdən gəlib!

Lalə köynəyini dodağı geysin,
Yaxsın da, içimə nəfəsi dəysin,
Haqqı var naz ilə özünü öysün,
İlahi, bu gözəl göylərdən gəlib!

İlahi duyğunun naxışı gəldi,
Çiynimə gözünün yağışı gəldi,
Qəlbimə eşqinin yürüşü gəldi,
İlahi, bu gözəl göylərdən gəlib!

Saçın doluxsunub elə darıxdı,
Telindən utanan əlim karıxdı,
Ruhunun əlləri necə arıqdı?
İlahi, bu gözəl göylərdən gəlib!

Dəli sevdasına o, varıb gedər,
Eşqin sularını o, yarıb gedər,
Xanları göylərə aparıb gedər,
İlahi, bu gözəl göylərdən gəlib!

2021

GEDƏNİM YOX ÜRƏYİMDƏN 
KİMSƏNİN

Elə bil ki, ərəfatda durublar,
Gedənim yox ürəyimdən kimsənin.
Oğrusu da rahat gəzir içində,
Gedənim yox ürəyimdən kimsənin.

Ey cismimin Kəbəsini alanlar,
İsrafilin şeypurunu çalanlar,
Siz ruhumda yarı yolda qalanlar,
Gedənim yox ürəyimdən kimsənin.

Nə çəkmişəm, ürəyimdən çəkmişəm,
Elə bil ki, şah sarayı tikmişəm,
Vallah, çoxdan qapısını sökmüşəm,
Gedənim yox ürəyimdən kimsənin.

Qədər mənə uca dağdan baxardı,
Yollarıma sevgiləri yağardı,
Bu sevdanın saçları da ağardı,
Gedənim yox ürəyimdən kimsənin.

2021

GÖZLƏRİMƏ CƏZA GƏLDİ

Gözlərimə cəza gəldi,
Səni görmək yasaq mənə.
Səni ruhumda gəzirəm,
Gözlərim də uzaq mənə.

Sükutumun başı göydə,
Əyiləsi halı yoxdur.
Bu ədanın qaşı göydə,
Endirəsi dəli yoxdur.

Qəlbimin içi səhradır,
Dilin yağış yağdırmadı.
Səsin, sədan qıfıldadır,
Ürəyimə baxdırmadı.

Qılınc olub səssizliyin
Kəsir, ümidimi kəsir.
Yır-yığışda sənsizliyin,
Məndən uzağa tələsir.

Daha yazmır qələmim də,
İlham pərim uçub gedib.
O eşq məndə yaşasa da,
O qız məndən köçüb gedib.

2021

KÖNLÜM SƏNİN SON ŞƏKLİNƏ BAXIB

Könlüm sənin son şəklinə baxıb hey
Həsrətinin qoxusunu varaqlar.
Nöqtəsindən bəlkə cana can gələ,
Ayrılığın yuxusunu varaqlar.

Çevrəsini hasarlayan yuxular,
Gözlərimə qapısını bağlayıb.
Baxışlarım sürgünlərə gedərkən,
Məndən sənə bir əmanət saxlayıb.

Nə hikmətdir bu sevginin dizində?
Sən yatan yer Allahımdan yuxarı.
Sən islanan ümidimə rəhm elə,
Göz yaşımın köynəyini sıx barı.

Ürəyimin həsrətində dincələn
Qəmim yığıb dostlarını başına 
Bax, alnımdan ölüm belə öpübdür,
Mən gəlmişəm bu sevginin xoşuna.

2020



167

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

OXLAMISAN

Çarəsizlik at oynadır,
Sən qolumu bağlamısan.
Qəm üzümdən gedə bilmir,
Sən yolundan saxlamısan.

Havasını qədər çalıb,
Bu nə sevgi səni alıb?
Vüsalını yola salıb,
Həsrətinə ağlamısan.

Dizində başımın yeri,
Sızlama, sən Allah, kiri,
Sən bəxtinə atıb zəri,
Məni bir də yoxlamısan.

Könlüm ağlar fağır-fağır,
Diləyinə yetdin axır,
Ürəyimdən qanlar axır,
Mələyimi oxlamısan.

2021

ƏCƏB BELƏ HÜSNÜ‐KAMAL

Əcəb belə hüsnü-kamal
Edib camalında zühur.
Allahmısan, insanmısan,
Hardan bu eşq, hardan bu nur?

Çatılıbdır qaş-qabağı,
Uca Tanrım heyran sənə.
Ruhunu quş qanadında
Endiribdir mövlam sənə.

Bənzərin yox bir kimsəyə,
Sən bir özgə bəşərmisən?
Ayağını yer incidər,
Ürəyimə düşərmisən?

Bütün sevgilər dizindən,
Mənim sevgim çox ucadır.
O, bölünməz, xırdalanmaz,
Mənim eşqim bir hecadır.

Hər sözümün sən gözündə,
Yağış yağır xəyalına.
Başını qoy bir misrama,
Yetim sənin vüsalına

2021

KÖNLÜMDƏ ƏZİZLƏRƏM

Könlümdə əzizlərəm
Baxışının xətrini.
Sözlərində öpərəm
Dodağının ətrini.

Sən gəzdiyin küçələr,
Asılıbdlr içimdə.
Hüzura çıxmaz eşqim,
Qısılıbdır içimdə.

Gəl bu eşqin özün et
Gözlərinə təbəssüm.
Gəl bu eşqi yaşat sən,
Əvəzində mən ölüm.

Bu sevginin dişində
Ruhum parça-parçadır.
Bu nə şirin əzab ki,
Ağrısı da bal dadır?

Uzaqların əlləri
Sənin əlində, canım,
Həsrətinin evində,
Vüsalında mən yanım.

2021

DÜNYAMSAN

Tanrı ilə belə yarı bölünməz,
Həsrətimin göz yaşları silinməz,
Bu duyğunun adı nədir, bilinməz,
Dünyamsan ey, d�nyamsan.

Sən illərlə ürəyimdə boy atdın,
Yatmış olan div ruhumu oyatdın,
Sən soyumuş can evimə qayıtdın,
Dünyamsan ey, dünyamsan.

Axır açdın bu sevdanın dilini,
Axır qırdın bu həsrətin belini,
Mənə verdin sən bu eşqin əlini,
Dünyamsan ey, dünyamsan.

Əlin öpüb o könlünə «can» dedim,
Sən baxdığın güzgülərə «yan» dedim,
Öz dünyama gözlərində son dedim,
Dünyamsan ey, dünyamsan!

2021

BU DÜNYA MƏNİMKİ DEYİL, İLAHİ
Ömrümü şumladım, zəmim kəsildi,
Yayın leysanından dənim kəsildi,
Mənə sevdiklərim1 qənim kəsildi,
Bu dünya mənimki deyil, İlahi!

Bir kərə yatmadım gözü doyunca,
Ulduzlu gecələr məni duyunca,
Məqamım bu aləm, məramım uca,
Bu dünya mənimki deyil, İlahi!

Sağında, solunda var olanların,
Varına, yoxuna yar olanların,
Bu dünya boynuna sarılanların!
Bu dünya mənimki deyil, İlahi!

Şeytan barmağında üzüyə döndü,
Oyunbaz əlində tazıya döndü,
Namərdin daşında yazıya döndü,
Bu dünya mənimki deyil, İlahi!

Qarışqa qeyrəti yoxdur filində,
Haqq dəvə belində - ərəb çölündə,
O, öz fitnəsində, o, öz felində,
Bu dünya mənimki deyil, İlahi!

Adəmdən, Həvvadan belə gəlibdir,
Bülbülün naləsi gülə gəlibdir,
Kim gəlib qoynuna, kölə gəlibdir,
Bu dünya mənimki deyil, İlahi!

Xanlaram, dərədən, dağdan keçmişəm,
Qaradan keçmişəm, ağdan keçmişəm,
Nahaqdan keçmişəm, haqdan keçmişəm,
Bu dünya mənimki deyil, İlahi!

2018

1 sevdiklərim – Haqq, ədalət, doğruluq

MƏNDƏN

Mənim heç olmadı bir an ömrümün,
Gördüyün üz ki var, yalan ömrümün,
Ey dünya, felində qalan ömrümün
Çölü səndən oldu, içəri məndən.

Cismimi sürmüsən, çörək bəhanə,
Torumu hörmüsən, ələk bəhanə,
Haqqıma girmisən, fələk bəhanə,
Əli səndən oldu, açarı məndən.

Dəllal bazarında qumara qoydun,
Tamah zəncirində avara qoydun,
Ölümə dirədin, məzara qoydun,
Hökmü səndən oldu, məhşəri məndən.

Bir donqar dəvəsən, harandır ki düz?
Cahilin məkanı belində, əfsus!
Bu Kəbə evimin gecəli gündüz
Qulu səndən oldu, həcəri2 məndən.

Xanlaram, əzəldən sən belə idin,
Aslanın başını quzğunun yedi.
Nəsimi fəhm ilə “Ənəlhəqq” dedi,
Q, haqqın yoludur, keçər o məndən.

2018

2 *Həcər - Kəbə daşı

KÖNLÜMƏ

Qədərin əhliyəm, qələm adamı,
Mənimlə oynayır qələm edamı,
Eşit haqq səsimi, eşit nidamı,
Candır bu qələmin dili könlümə.

Haqdan söz anlamaz gönü qalınlar,
Şahın dərğahını öpən alınlar,
Ayağı yalınlar, dili yalınlar
Əsdirir cəhalət yeli könlümə.

Zəmanə mənimlə kirli oynayır,
Açıb qucağını, sirli oynayır,
Bax, əlim, ayağım dürlü oynayır,
Yoxdur bir gələnim dəli könlümə.

Xanlaram, aqillər içində varam,
Başım buludlarda, sinəsi qaram,
Sən atan oxlardan sağaldı yaram,
Şəfadır həsrətin əli könlümə.

2021

ŞAH İSMAYIL DEYİLMİ

Allah, Allah, Şah İsmayıl deyilmi
Əyni sökük oturubdur burada?
Atam, bura Çaldıranmı onunçün
Boynubükük oturubdur burada?

Əyilmisən, de, kimlərin önündə?
Səni dizə gətirən də biz olduq.
Görməyəydim kaş səni mən bu gündə,
Səni sözə gətirən də biz olduq.

Dizin üstə qılıncın pas atıbdır,
Öz qınından çıxacaqmı bir daha?
Fələk mənim sinəmdən saz asıbdır,
“Şikəstəyi-şah” oxuyum sabaha.

Ruhunuza oxunubdur “fatihə”,
Qılıncını suvarsan da dirilməz.
Şərəfimiz məhbəslərdə çürüdü,
Qılıncını ovutsam da kiriməz.

Şah İsmayıl, sən ruhuma baş daşı,
Qalx ayağa, səp ruhuma təzə dən.
Qoy qılıncın axıtmasın göz yaşı,
Qanımı tök, qoy dirilim təzədən!

2018

 LERİK

Sevgim saçlarını ağartdı burda,
Uca dağlarında qaldım, ay Lerik.
Uzun gecələri nağıllar deyib,
Başını dizimə aldım, ay Lerik.

Etdi yollarını gözlərim əzbər,
Küləklər dəmirçi, arılar zərgər,
Günəş kəcavədən çıxanda səhər
Mən də pişvazında oldum, ay Lerik.

Dedi “sağ olun”u çoban dağlara,
Çəkdi sığalını duman dağlara,
Ərlər məclisində bu xan dağlara
Bir bəy-xan havası çaldın, ay Lerik.

Sarılım boynuna, öpüm əlindən,
Cənnətin qoxusu gəlir gülündən,
Ən böyük duanı sənin dilindən
Tanrının adına qıldım, ay Lerik.

Xanlaram, əlimi üzə bilmədim,
Sənsiz bu dünyanı gəzə bilmədim,
Beş günlük hicrana dözə bilmədim,
Aldım həsrətini, gəldim, ay Lerik.

2020

BİR GÜNƏ

Bax, gör kimin əliylə
Yer dolandı bir günə.
Günəş kimi əbədi
Od qalandı bir günə.

Bax, ərşin gövhəri kim,
Varlığın cövhəri kim,
Aləmin zərgəri kim,
Faş olandır bir günə.

Gəl ömrünə güvənmə,
Əcəl atına minmə,
Dünya mənimdir demə,
Öz qalandır bir günə.

Məna dağında qaram,
Gizlin olanda varam,
Səninlə aşikaram,
Həqq gələndir bir günə.

Gülüşündən, ahından,
Verər öz mətahından,
Sultanından, şahından
Tac alandır bir günə.

Kim gəlib, boş gəlibdir,
Oxuna tuş gəlibdir,
Xanlardı, xoş gəlibdir,
Öz balandır bir günə.

2019

VƏTƏN OLSUN

Çıxar qılıncını, kəs bizi, Babək,
Bu donmuş qanımız yerlərdə axsın.
İsrafil surunu çal bizə, Babək,
Bu xalq məzarından ayağa qalxsın.

Bizi bilə-bilə zay eylədilər,
Dağlar da utandı öz vüqarından.
Həbəş qullarına tay eylədilər,
Süründük yadların qapılarında.

Hər xan sarayında hökmdar oldu,
Yaddan çıxartdılar Azərbaycanı.
Hər kəsin tamahı canavar oldu,
Etdilər bir şikar Azərbaycanı.

Bizim qılıncımız öz başımızda,
Bu, yağı düşmənə keyfdir, nəşədir.
Tarixin yalanı yaddaşımızda,
Tarixin kitabı çilik şüşədir.

Azadlıq meydanı, verdin şöhrəti
Uca kürsülərdə baş olanlara.
Verdin göz yaşını, verdin möhnəti
Şəhid məzarında daş olanlara.

Azadlıq meydanı, əsdi küləklər,
Sellər-sular səni yudu doyunca.
Soyuq ürəyini isitmək üçün
Günəş ziyasını yaydı doyunca. 

Bəsdir! Aramıza giribdir düşmən,
Hər kəs bir-birinə arxa-tən olsun!
Qaldır bayrağını, ey böyük Babək,
Azadlıq meydanı bu Vətən olsun!

2019

Ey pir olan, aqil olan,
Nuri-eşqə mail olan,
Ey mürşidi-kamil olan,
Sənsən elmi-hikmət bizə.

Nəqqaş sənsən, heyran sənsən,
Sufi sənsən, irfan sənsən,
Məktəb sənsən, ehkam sənsən,
Sənsən dərsi-izzət bizə. 

Çarx səndə, pərgar səndədir,
Aləmdə nə var, səndədir,
Haqq olan aşkar səndədir,
Sənsən nuri-vəhdət bizə.

Sənə güldü səfil dünya,
Sənə qaldı qafil dünya,
Kimsən, bilməz cahil dünya,
Sənsən sirri-heyrət bizə.

Ey Nəsimi, sən də bir can,
Mələkmisən, ya bir insan?
Bəlkə Tanrı səndə bir an
Göstərdi bir surət bizə.

2019

Həvvası cənnət içində,
Adəmdən bir xəta gördüm.
Yusifi zindan içində,
Züleyxaya fəda gördüm.

Zərdüşt tapdı haqq yolunu,
Tanrı sevdi bu qulunu,
Soruşdu əhli-halını,
Onu vəhyi-Xuda gördüm.

Fironlar öz məzarında,
Cənnətin intizarında,
Gərdişin öz bazarında
Firon olmuş Musa gördüm.

O idi nuru Xudanın,
O idi piri ərkanın,
O idi eşqi “Quran”ın,
Məhəmməh Mustəfa gördüm.

Onun kimi igid hanı?
Miskinlərin pasibanı,
Məzlumların sarıvanı
Əliyun-Mürtəza gördüm.

O gün haqqa qurban olan,
Öz qanına qəltan olan,
Şəhidlərə sultan olan
Hüseyni Kərbəla gördüm.

Fatiməyi Zəhra kimi,
Zeynəb kimi, Suğra kimi
Behiştdən bir Huma gördüm.

Dünya, düzlük yox sözündə,
Aqillərin xar düzündə,
Sən Xanları et gözündən,
Çünki səni fəna gördüm.

QUMAR OYNAYIR

Məhşər günümüzdür bu gün, İlahi,
Hər kəs günahından qumar oynayır.
Hər kəs bu gününü girov qoyubdur,
Hər kəs sabahından qumar oynayır.

Qəribə zamandır – fərman verən də,
Zər-zinət içində dövran sürən də,
Süleyman mülkünü alıb verən də
Keçib tamahından qumar oynayır.

Bu dünya belədir əzəldən bəri,
Ey şair ürəyim, sızlama, kiri!
Uduzan uduzub, sayır günləri,
Udan məddahından qumar oynayır.

Haqqı dizi üstə yatırıb gözəl,
Əlini qanına batırıb gözəl,
Yalın süfrəsində oturub gözəl,
Fələk mətahından qumar oynayır.

Fərqimiz varmı ki, quldan, əsirdən?
Hər kəs öz hayında, hər kəs gəzir dən.
Nökər ağasından, ağa vəzirdən,
Vəzir öz şahından qumar oynayır.

Xanlar, dərsini al, kim vara uydu,
Nə İsgəndər doydu, nə Dara doydu.
Şeytan bu dünyanı qumara qoydu,
Dünya Allahından qumar oynayır.

BƏLLİ

Bu dünya əzəldən müdrikə məhbəs,
Hər üzü bəllidir, astarı bəlli.
Ona “yox” deməyə düşünmə əbəs,
Səni yox edəcək düsturu bəlli.

Doğrunun gözündə sınıq eynəyi,
Yaxşının əynində sökük köynəyi,
Bu, pul dünyasıdır, səni neyləyir?
Hiyləsi bəllidir, qüruru bəlli.

Çarmıxa çəkdilər, dirildi yenə,
Kəfənə bükdülər, dirildi yenə,
Haqq bir sirri-Xuda, sirr oldu yenə,
Batini bilinməz, zahiri bəlli.

Daha Məcnunları səhraya düşməz,
Daha Leyliləri sevdaya düşməz,
Daha Sənanları cəzaya düşməz,
Daha sevgilərin “dəyəri” bəlli.

Xanlar, şahidisən neçə ayinin,
Yola salanıdır qulun, dahinin,
Qılıncı gizlində Şah Xətainin
Sənin qələmində zuhuru bəlli.

 ÇAYRUD

Talış dağlarının zirvəsindəsən,
Dünyanın ən gözəl məkanı Çayrud.
Şairin, çobanın nəğməsindəsən,
Dillərin əzbəri, dastanı Çayrud.

Cəngəsə dağından günəş boylanır,
Səhər sürülərin çölə haylanır,
Novruz sovqatları ev-ev paylanır,
Hər zaman belə sür dövranı, Çayrud.

Çörəyindən yeyim, suyundan içim,
“Halbəqəv”, “Saxtəro” yolundan keçim,
Yığım gilasını, bağından seçim,
Almanı, armudu, heyvanı, Çayrud.

İgid oğlanların, mərd qızların var,
Hər biri qeyrətdə Koroğlu, Nigar.
Bizə babalardan qaldın yadigar,
Sənsən könlümüzün heyranı, Çayrud.

Xanlaram, adına nəğmələr qoşum,
Eşqindən güc alıb hey aşıb-daşım,
Dağını, düzünü gəzim, dolaşım,
Olum yollarının qurbanı, Çayrud.

ŞAİR QARDAŞ, BU DAĞLARA BİR DƏ GƏL

Qız dərələr yaxasını açıbdır,
Dəli ruhum yuvasından uçubdur,
Bəlkə bura Tanrı özü köçübdür,
Şair qardaş, bu dağlara bir də gəl.

Əl uzadar əlimizdən tutmağa,
Öz ruhunu ruhumuza qatmağa,
Başını qoy dizi üstdə yatmağa,
Şair qardaş, bu dağlara  bir də gəl.

Bulaqları duvağından keçməz hey,
Təpələri papağından keçməz hey,
Lalələri yanağından keçməz hey,
Şair qardaş, bu dağlara bir də gəl.

Ər qayalar, ər igidlər atlanıb,
Məcnun könlüm ürəyindən odlanıb,
Eşqim kimi hər nazına qatlanıb,
Şair qardaş, bu dağlara bir də gəl.

Göylər güzgü yaylağının əlində,
Yellər dayaq çəməninin telində,
Gözəl nə var, gözəllərin dilində,
Şair qardaş, bu dağlara bir də gəl.

Xanlar Həmid bu dağlarda yaşadı,
Ömrü, günü bu yollarla qoşadı,
Yuvasına çör-çöpünü daşıdı,
Şair qardaş, bu dağlara bir də gəl.

ŞEYTANA

De, mən kiməm, adım səndən,
Cismim səndən, zatım səndən,
İcazə ver, satım səndən
Gələn ölümü şeytana.

Özün haqsan, varsan əbəs,
Bıçaq olub sinəmdə gəz,
Bu dünyaya sözün keçməz,
Verim əlimi şeytana.

Aşiq kimə, məşuq kimə?
Çarə edim bu tilsimə.
Ağlımdan enim hissimə,
Salım yolumu şeytana.

Xəzinəsində yatmayım,
Divini dağda tutmayım,
Ona daşını atmayım,
Edim zülümü şeytana.

İÇİMƏ YIĞILAN İLLƏRİM

İçimə yığılan illərim, heyhat,
Bir gün ürəyimi yıxıb gedəcək.
Əlindən tutduğum o eşq mələyi
Bir gün ürəyimdən çıxıb gedəcək.

Yaş üstə yaş gəlir, candan gedir can,
Bu qışdan o yana daha həyat yox.
Üyüdür hey məni şər dəyirmanı,
Qanımda dolanan haqqa nicat yox.

Dağa dirənıbdir arzum, istəyim,
Bu dünya nə zaman adam olacaq?
Yoluma daş qoyan kəsə nə deyim,
Adım da bir zaman edam olacaq.

Cahilın əlində alimin başı,
Çapir öz atını yalana dünya.
Mənim də yaxamdan tutar bir naşı,
Sözümə gələcək talana dünya.

Sən öz yazdığını yaz, ey qələmim,
Belin əyilməsin dərdin önündə.
Mənim ürəyimi kəs, ey qələmim,
Kişinin önündə, mərdin önündə.

Xanlara, bu dünya sənin deyil ki,
Nədən həsrətini çəkirsən belə?
Laylası qəflətdə yatırıb səni,
Leylası özünə edibdir kölə.

DÜNYA KİMİN DÜNYASIDIR

Allahına nağıl deyər,
Şeytanına “sağ ol” deyər,
“Ayağıma yıxıl” deyər,
Dünya kimin dünyasıdır?

Qapısı yox, bağlayasan,
Əyləci yox, saxlayasan,
Nədən ona ağlayasan,
Dünya kimin dünyasıdır?

Qızıl tökülsün başına,
Baxmaz gözünün yaşına,
Gülər sonda baş daşına,
Dünya kimin dünyasıdır?

Günəşin də, yağışın da,
Ağ-qaradır naxışın da,
Dünya haqqın qarğışında,
Dünya kimin dünyasıdır?

EŞQ TANRISI KƏNDDƏDİR

Şəhərlərin qəlbi boş,
Məhəbbətləri sərxoş,
İçərlər eşq adına,
Onlar üçün belə xoş.

Nə göyləri göy kimi,
Nə yerləri yer kimi,
Yatarlar ayaq üstə,
Yatmağı da sirr kimi.

Dili uzun şəhərlər
Nağıl deyər bizlərə.
Əli uzun şəhərlər
Ağıl verər bizlərə.

Qəmini çəkməyiblər,
Bilməzlər həsrət nədir.
Bilməzlər eşq adında
Əbədi heyrət nədir.

Hey tələsər şəhərlər,
Üzü belədən-belə.
Sevgiyə vaxtları yox,
Ömrü yaşarlar elə.

Yayın hərarətində
Baxışları buz olar.
Gedək kəndə, əzizim,
Mən desəm, çox söz olar.

Xanlaram, mənim könlüm
Bu sevdaya bənddədir.
Gəl gedək bu şəhərdən,
Eşq Tanrısı kənddədir!

ANA, MƏN QƏRİBƏM, QƏRİB

Ruhun göydən yuxarıda,
Cismin yerdən aşağıda,
Mənə çəkdin bu dağı da!
Ana, mən qəribəm, qərib.

Əzrayıla “dayan” dedim,
“Ey qafil, bir oyan” dedim,
“Al canımı qurban” dedim,
Ana, mən qəribəm, qərib.

Yerin altı qaranlıqdır,
Göyün üzü toranlıqdır,
Ürəyim bir viranlıqdır,
Ana, mən qəribəm, qərib.

Sən gedəli Zəhram getdi,
Eşqim getdi, sevdam getdi,
Sən gedəli dünyam getdi!
Ana, mən qəribəm, qərib.

Hər kəsim var, bir kəsim yox,
Dəli ruham, qəfəsim yox,
Sönmüş canam, nəfəsim yox,
Ana, mən qəribəm, qərib.

Bəlkə elə qırıq neyəm,
Heç bilmirəm kiməm, nəyəm,
Bu dünyada sürgündəyəm,
Ana, mən qəribəm, qərib.

Bir zamanlar bahar-yazdım,
Ayağına oğul yazdım,
Məzar daşın mənə yastıq,
Ana, mən qəribəm, qərib.

Məzarından hayla məni,
Ağı deyib söylə məni,
Daşa döndər beylə məni!
Ana, mən qəribəm, qərib.

Xanlar, qəmin sonalıdır,
Ağ əlləri hənalıdır,
Dünya ata-analıdır,
Ana, mən qəribəm, qərib!

BU KƏND ƏBƏDİ KÖNLÜMÜN

Başımda kənd havasıdır,
Şəhərdə qala bilmirəm.
Babam olan bu dağlardan
İcazə ala bilmirəm.

Məni bağışla, şəhərim,
Bir gəl bizim tərəflərə.
Yollar səni qarşılasın,
Gül bağlasın hər dağ-dərə.

Bir doyunca suyundan iç,
Ruhun, canın gəlsin cana.
Evimizin başına keç,
Gərək deyil mehmanxana.

Qoy yağışlar yusun səni,
“Oxqay” deyib dincini al.
Qoy ulduzlar duysun səni,
Sən göylərin zəngini çal.

Məni bağışla, şəhərim,
Bu kəndin üzü mehriban.
Məni aldı qucağına,
Onu sevdim mən hər zaman.

Daş atmadım şeytanına,
Bu kənd məbədi könlümün.
Mələyindən insanına
Bu kənd əbədi könlümün!

DAĞLARIMIN

Gözüm gözəllik dilənir
Ətəyində dağlarımın.
Yurduma sevdam ələnir
Ələyində dağlarımın.

Uzun-uzun çaylar yatar,
İllər yatar, aylar yatar,
Gecələri göylər yatar
Bələyində dağlarımın.

Qayaları sərt kişilər,
Təpələri mərd kişilər,
Böyüməz namərd kişilər
Köynəyində dağlarımın.

Daşından öyüd görmüşəm,
Yolundan ümid dərmişəm,
Könlümü ipə sərmişəm
Küləyində dağlarımın.

Min naz ilə gəlmiş bahar,
Cəngəsəyə etdim güzar,
Yar nəfəsi, yar ətri var
Çiçəyində dağlarımın.

Mən Xanlaram, yazıb qalım,
Öz ruhumu asıb qalım,
Sevgisində azıb qalım
Ürəyində dağlarımın.

GEDİR

Bu ucuz dünyadan elin malını
Yeməyən də gedir, yeyən də gedir.
Əyninə aləmin cah-cəlalını
Geyməyən də gedir, geyən də gedir.

Tökəndır başına öz daş-qaşını,
Alandır əlindən öz şabaşını,
Fələyin önündə, bax, öz başını
Əyməyən də gedir, əyən də gedir.

Zatı zay olandan uzaq gəz-dolan,
Kişilik adıdır səninçün qalan,
Yaraşmaz kişiyə danışsın yalan,
Deməyən də gedir, deyən də gedir.

Şeytanı evində yatıranları,
Haqqı batil edib batıranları,
Sultanlıq taxtında oturanları
Öyməyən də gedir, öyən də gedir.

Kimisi qurbandır, kimisi cəllad,
Kimisi keyf çəkir, kimisi fəryad,
Əcəl atındadır yolumuz, heyhat,
Duymayan da gedir, duyan da gedir.

Varsa Tanrı eşqi sənin canında,
Həmişə yaxşının sən ol yanında.
Xainin başını el xırmanında
Döyməyən də gedir, döyən də gedir.

Xanlara, doğru at öz ayağını,
İtirmə heç zaman öz dayağını,
Ağsaqqal sözünü, el qınağını
Saymayan da gedir, sayan da gedir.

EY ŞƏHİD DÜŞƏN İGİD

Ey şəhid düşən igid!
Uzanmısan torpaq üstə.
Hələ bir ümidin qollarındasan,
Hələ qulağın səsdə,
Hələ bir həyatın yollarındasan.
Hələ xəyalın yol gedir
Beyin adlı qəfəsdə.
Hələ gözlərin yaşayır,
Azıb qalıb son dəfə
Göylərdə bir nöqtədə.
Ananın laylasıdır,
Atanın duasıdır
Axır yaş kimi üzünə,
Tfu dünyanın üzünə.
Bir sevgilin vardı,
Yolunda durardı,
Baxmazdı kimsəyə,
O, bir sənə yardı.
Ey şəhid düşən igid!
Uzanmısan torpaq üstə.
Sən həyat ağacından
Qopub düşən son yarpaq.
Heyhat, bir azdan
O ağac da yox olacaq 
Sənin gözündə.
Elə bil ayaqların 
Səndən uzaq düşübdür,
Elə bil dodaqların
Səndən iraq düşübdür.
İnsan oğlu utanmadı,
O qədər gözəlsən ki,

Ölüm belə utanır 
Sənin üzündən.
Ey şəhid düşən igid!
Uzanmısan torpaq üstə.
Qurbanı olduğun 
Anan xəbərsiz.
Heyranı olduğun 
Atan xəbərsiz.
İçindən bir külək əsir,
O torpaqla öpüşən
Tellərinə qış gəlir.
Əl verib əllər tutan
Əllərinə qış gəlir.
Daha yaz gəlməyəcək,
İllərinə qış gəlir.
Ey şəhid düşən igid!
Uzanmısan torpaq üstə.
Bu da bir taledir,
Bu da bir qismət.
Biz bir faniyik,
Sən əbədiyyət!

GÖZÜMÜ TUTA BİLMƏSİN

Düşdü yaşmağı dünyanın,
Düşdü başmağı dünyanın,
Düşdü papağı dünyanın;
İsməti şumtək sürülür,
Həyası tumtək çürüyür.
Əxlaqına su verən kim,
Ədəbi ottək quruyur.
Nə söz kecir boğazından,
Nə dadına qələm gəlir.
Ətəyi dizi üstündə,
Çörəyi dizi üstündə,
Mələyi dizi üstündə,
Köpəyi dizi üstündə.
Bəlkə heç başı yox imiş,
Bəlkə başı dizindədir.
Bilirəm ki, ürəyi yox,
Bəlkə daşı sözündədir.
Şeytanına atan daşı
İndi Allahına atır,
Bəlkə Allahına deyil,
Bəlkə günahına atır.
Qorxuram ki, sonunda o,
Sözümü uda bilməsin,
Gəlir üstümə div kimi,
Mən gözümü tutmuşam ki,
Gözümü tuta bilməsin.

ANA

Ayaqların sözünü tutdu,
Getmədi içimdən, ana!
Yoxsa özünü unutdun?
Getmədin içimdən, ana!
Ayaqqabın əlimdə,
İçimə yığa bilmirəm.
Eh, mən də oğul kimi
Sənə baxa bilmirəm.
Qorxuram üşüsün
Ayaqların içimdə.
Necə istər yaşasın
Аyaqların içimdə.
Çox rahatdır, çox müəzzəm
Ruhum qollarında, ana!
Məndəsən, əlim çatmır,
Bitdim yollarında, ana!
O son baxışını gözümə qoydun,
Gözüm ağlamasın deyə,
Sözünün başını dizimə qoydun,
Dizim ağrımasın deyə.
Gül göndərirəm hər gün
Ürəyimə sənin üçün.
Şam yandırıram hər gün
Ürəyimdə sənin üçün,
Biri vardı, biri yoxdu,
Bir mehriban ana vardı.
Yoxu vardı, varı yoxdu.
Mələk qonmuşdu çiyninə,
Dünya gəlmirdi əyninə.
Arif idi, müdrik idi,
Ana kimi böyük idi.

Saçlarına ulduzları
Tanrı təbərrik töküb.
Əllərində xəritəsi dünyanın,
Onu Yaradan çəkib.
Şikayət edir səndən
Əllərin, heyhat, ana,
Qul etmisən onları.
Məhəbbət edir səndən,
İllərin çox şad, ana,
Dən atmısan onlara.
Sən ürəyimin gözündə,
Ürəyim sənin gözündə.
Səni torpağa vermədim,
Varsan hər zaman sözümdə.
Nəfsin sənə qızmayıb,
Şükür eylə.
Səni dardan asmayıb,
Şükür eylə.
Ömrün boyu yalan dedin ona,
Yalan!
Eh, anacan!
Məni də aldadıb getdin,
Məni də pərişan etdin.
Mənim üçün çox acı!
Sən ən böyük yalançı!
Sən ən böyük yalançı!

2020

QARDAŞ

 (Dünyasını vaxtsız dəyişən Ağalar  
qardaşımın əziz xatirəsinə)

Ayrılıq araya saldı dağ-dərə,
Harayım çatmadı sən gedən yerə,
Hər süfrə başında öldüm yüz kərə;
Ürəyim verəydi fərmanın, qardaş,
Göz yaşım olaydı dərmanın, qardaş.

Həsrətindir məni odsuz yandıran,
Sən mənə “can” dedin, mən də sənə “can”,
Qardaş, sənsiz mənə bu dünya zindan;
Ürəyim verəydi fərmanın, qardaş,
Göz yaşım olaydı dərmanın, qardaş.

Hər zaman sən idin başımın tacı,
Bu dərd mənim üçün acıdır, acı,
Bağlandı qapılar, yoxdur əlacı;
Ürəyim verəydi fərmanın, qardaş.
Göz yaşım olaydı dərmanın, qardaş.

Sənsiz bu həyatın boşu göründü,
Yolunun yoxuşu, daşı göründü,
Sənsiz illərimin yaşı göründü;
Ürəyim verəydi fərmanın, qardaş,
Göz yaşım olaydı dərmanın, qardaş.

Sən ki, sığmaz idin kədərə, dərdə,
Fələk aramıza çəkibdir pərdə,
Yaşarsan əbədi xatirələrdə;
Ürəyim verəydi fərmanın, qardaş,
Göz yaşım olaydı dərmanın, qardaş.

   2018



202

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

SÖNMƏZİM

 (27 yaşında dünyasını dəyişən
 oğlumun əziz xatirəsinə )

Sinəm Ağrıdağda dağlanıb, balam,
Ürəyim başından oxlanıb, balam,
Ruhumun qolları bağlanıb, balam,
Sənin qədərindən imiş, Sönməzim!

İçimdə dolaşar acı küləklər,
Könlümün əlində solar çiçəklər,
Məni tərk eyləyən, uçan mələklər
Sənin şəhərindən imiş, Sönməzim!

Mənim can evimdə yanar hey atəş,
Ümid zəmiləri quruyan küləş,
Duyğu çöllərimi güldürən günəş
Sənin səhərindən imiş, Sönməzim!

O gün xəyalımda son zəngin kimi,
Getdi öz evinə hər dayı, əmi,
Ömür limanıma yan alan gəmi
Sənin kədərindən imiş, Sönməzim!

Allahım, gözlədim səndən bir cavab,
Barı bircə dəfə soraydın hesab!
Fələyin adıma yazdığı kitab
Sənin xəbərindən imiş, Sönməzim!

Xanlaram, ürəyim mənə üzəngi,
Sözümün boynunda lalə çələngi,
Xəzan torpağında üzünün rəngi
Mənim ciyərimdən imiş, Sönməzim!

2020

RUMİYYƏ

(Gənc yaşında dünyasını dəyişən 
 nəvəmin əziz xatirəsinə)

Uçub göylərə getdin,
Dan ulduzum, Rumiyyə.
Kimsə görməz, içimdə
Ağlar gözüm, Rumiyyə.

Gül ətri nəfəsində,
Mələklər həvəsində,
Səni kəcavəsində
Saxlar sözüm, Rumiyyə.

Sən könlümün nübarı,
Yağdı fələyin qarı,
Çəkilməz buludları,
Gülməz üzüm, Rumiyyə.

Bu da bir imtahandır,
Mənim halım yamandır,
Bağrımın başı qandır,
Necə dözüm, Rumiyyə?

Canım, dön bir bu səsə,
Ruhum sənə “gəl” desə!
Allah qurban istəsə,
Qurban özüm, Rumiyyə!

2021

BU DÜNYA

Buyruq adamıdır, buyruq üstədir,
Boyu bəstələrə boyu bəstədir,
Xəstənin canında elə xəstədir,
Kasıbın gözündə ağlar bu dünya.

Aşiqi inləyir yar ağacında,
Cəsuru can verir sar ağacında,
Hələ Nəsimisi dar ağacında,
İgidin yasını saxlar bu dünya.

Onu qınamayın, onda günah yox,
Tənhadır, yalqızdır, ona pənah yox,
Sarısın dərdini kim isə yox, yox,
Özü yarasını bağlar bu dünya.

Haqqa müəllimdir, aqilə mürşid,
Ariflə arifdir, şəhidlə şəhid,
Götürməz nəsihət, götürməz öyüd,
Ona dağ çəkəni dağlar bu dünya.

Xanlara, vermə gəl ona ağıl sən,
Uydurub özündən demə nağıl sən,
Yaxşısan, pismisən, necə oğulsan,
Səni də dişində yoxlar bu dünya!

2020

VƏTƏN

Dənizinin soyuğunda üşüdün,
Vətən, sənin əllərindən utandım.
Kimiyə zər, kimiyə qəm daşıdın,
Vətən, sənin əllərindən utandım.

İcazə ver həris gözdən bezikən,
Yalqız qalan doğrusuna üz qoyum.
İcazə ver harın üzdən bezikən
Ürəyinin ağrısına üz qoyum.

Mənim boyum əvvəlindən çox böyük,
Əllərinin qabarında itmişəm.
Mənim ömrüm şair ömrü, söz ömrü,
Məlhəm olub yaran üstə bitmişəm.

Sən kimlərin gəlişinə güvəndin,
Qədəmində qurban kəsdin bilmədən?
Ümidlərin sərxoş idi, məst idi,
Öz özünü yaman üzdün bilmədən.

Gəl, ey bulud, əllərini çırmala,
Qalaq-qalaq tərifləri yu getsin.
Qorxuram ki, bu tərifə göz dəyə,
Allah bizi imtahanda mat etsin.

Kişilərin çöllərində xışlanır,
Ər igidin kəfəninə bürün sən.
Sənə sevgi cibimizdən başlanır,
Cibimizin gözlərində görün sən.

2020

AY VƏTƏN OĞLU

Səni unutmadı bu uca dağlar,
Mərd öz kədərini içində saxlar.
Sənə qucağında gül-çiçək saxlar,
Gəl bizim dağlara, ay Vətən oğlu.

Adəm babaların şöhrəti burda,
Həvva nənələrin isməti burda,
Gələnin, gedənin hörməti burda,
Gəl bizim dağlara, ay Vətən oğlu.

Lerikim, Masallım, Lənkəranımdır,
Astaram, Yardımlım can dərmanımdır,
Gözəl Cəlilabad şah məkanımdır,
Gəl bizim dağlara, ay Vətən oğlu.

Qoca Peştəsədə nəfəsini dər,
Uça Cəngəsədə süfrəsini sər,
Əlo yaylağına bir xəbər göndər,
Gəl bizim dağlara, ay Vətən oğlu.

Dağlar qabağına gələcək sənin,
Yelləri tərini siləcək sənin,
Yollar ayağında öləcək sənin,
Gəl bizim dağlara, ay Vətən oğlu.

Gəlin Qızyurdunu bir şad eyləyək,
Şindan qalasını abad eyləyək,
Şahnişin düzündə bir ad eyləyək,
Gəl bizim dağlara, ay Vətən oğlu.

Şairi olmuşam, izim dağların,
Dəli Məcnunuyam, üzüm dağların,
Mən Xanlar Həmidəm, sözüm dağların,
Gəl bizim dağlara, ay Vətən oğlu.

2020

LERİKDƏ

Burda tarixlərin bilinmir yaşı,
Tanrı öz əliylə qoyub hər daşı,
Oğlan, Qız qalası durub yanaşı,
Babək vüqarlıdır dağlar Lerikdə.

Bir səfər eyləyin göy yaylaqlara,
Bir salam söyləyin buz bulaqlara,
Mehmi sığal çəkib al yanaqlara?
Urək çaylar kimi çağlar Lerikdə.

Bir yaşıl talada dayanmışam mən,
Ruhuma can verir nərğiz, yasəmən,
A dostum, baharda qonaq gələrsən,
Güllər yollarını bağlar Lerikdə.

Əngin səmaları qartala şöhrət,
Dərin dərələri şairə həsrət,
Xanlar, bir cənnət ki, bizi təbiət,
Yüz yaşında cavan saxlar Lerikdə.

2012

LERİKDƏN BAŞLANIR

Lerikdən başlanır könlümün yolu,
Ürəyim göylərdə çıraq olubdur.
Xəyalım dolanır, gəzir dağları,
Çəmənlər ruhuma daraq olubdur.

Lerikdən başlanır birinci nəğməm,
Sözlərim yuyunur çeşmələrində.
Tənha bulud kimi keçib gedirəm,
Mən dağa dönürəm dağ olan yerdə.

Lerikdən başlanır ilk məhəbbətim,
Sevgi nağılını dedim quşlara.
Lerikdən başlanır ölməz həsrətim,
Kor ola bilmədim o baxışlara.

Lerikdən başlanır Vətən sevgisi,
Hər an çəkir məni atəşə sarı.
Bir sünbül sevgisi, bir dən sevgisi
Zəmidən boylanır günəşə sarı.

Lerikdən başlanır bütün diləklər,
Arzum qanad açır yaz səmasında.
Lerikə yığışıb bütün mələklər,
Hərə öz mülkündə, öz səfasında.

Meşələr dağların yaşıl əlləri,
Qayalar dağların zirehi, qardaş.
Dolan obaları, dolan elləri,
Kükrəsin könlünün fərəhi, qardaş.

Lerikdən başlanır sözün dünyaya,
Daşlarda bitəcək, a Xanlar Həmid.
Bir gün də yumular gözün dünyaya,
Səni yad edəcək, a Xanlar Həmid.

2018

LƏNKƏRAN

Yuyar ayağını mavi əlləri,
Edərsən Xəzərə nazı, Lənkəran.
Xaliqdən camalın belə gözəldir,
Talışın füsunkar qızı Lənkəran.

Gecələr boynunda boyunbağıdır,
Ulduzlar yaxanda düyün bağıdır,
Ürəyin məhəbbət, sevgi dağıdır,
Saldın yollarına bizi, Lənkəran.

Xudam verməyibdir sənə, de, nəyi?
Gəzər saçlarında bahar küləyi.
Nəzər dəyər sənə, eşqin mələyi,
Çevirim başına duzu, Lənkəran.

Çatıram dünyaya qaşımı hərdən,
Salıram yadıma yaşımı hərdən,
Qoyum qollarına başımı hərdən,
Alım nəfəsindən rüzi, Lənkəran.

Yağar köynəyinə mavi yağışlar,
İçər udum-udum səni baxışlar,
Biz gəldi-gedərik, bizi bağışla,
Yola sal yeni bir yüzü, Lənkəran.

Yaşıl nəğmələrin sevgi şəhəri,
Sənin dodağında sözün dan yeri,
Mən Xanlar Həmidəm, könül şairi,
Sən mənim könlümün gözü, Lənkəran.

2020

MASALLI

Şahzadə dağların qisməti burda,
Bakirə çöllərin isməti burda,
Sevdalı yolların həsrəti burda,
Cənnətin özüsən elə, Masallı.

Gəlmiş qonağının böyük dəstəsi,
Novruz tonqalının qalxır tüstüsü,
Başını dizinə qoyub İstisu,
Sürdün dövranını belə, Masallı.

Sən bizə vüqarsan, biz sənə qürur,
Muğanın saçını baharın hörür,
Ərkivan qalası min ildir durur,
Düşübdür şöhrətin dilə, Masallı.

O dilbər gözəlin gözündə qapın,
Yağım yanağına, telinə hopum,
Uzat əllərini, əlindən öpüm,
Olum vüsalına kölə, Masallı.

Dinlə İsrailin həzin səsini,
Baloğlan oxusun öz nəğməsini,
Bülbül tərk eyləsin qoy qəfəsini,
Vursun cəh-cəhini gülə, Masallı.

Mən Xanlar Həmidəm, dağlar oğluyam,
Lerikə bağlıyam, sənə bağlıyam,
Gərək Viləşinə ayaq saxlayam
Gələ, ürəyimi bölə, Masallı.

2020

ASTARA

Allahım adına zəri atıbdır,
Bəxtinə düşəni şeşdi, Astara.
Bir gözəl gəlindi öz duvağında,
Gözəllik tacına qaşdı Astara.

Mələklər göylərdən səni endirib,
Xəzərin qəlbinə pəri göndərib,
Ruhumun dilində məni dindirib
Könlümün dilinə düşdü Astara.

Nəğməkar bülbüllər yarışa gəlsin,
İlahi sevgilər görüşə gəlsin,
Məhəbbət istəyən Talışa gəlsin,
Eşqin məclisində başdı Astara.

Burda Şah Xətai ayaq saxlayıb,
Burda ər igidlər peyman bağlayıb,
Bu dağlar görəsən kimə ağlayıb?
Çayların gözündə yaşdı Astara.

Şindan qalasına səfər eylədim,
Gecəni dağlarda səhər eylədim,
Şehli çəmənlərə nəzər eylədim,
Ürəyim çağladı, coşdu, Astara.

Mən Xanlar Həmidəm, adın dilimdə,
Doğmadır, əzizdir mənə gülün də.
Hər zaman taleyim sənin əlində,
Xəyalım sevginə qoşdu, Astara.

2020

YARDIMLIDA

Şahnişin yaylağı uzaqdan baxır,
Buludlar Demanda gözünü sıxır,
A dostlar, Viləşi içimdən axır,
Gedir ürəyimdən yol Yardımlıya.

Bu dağlar behiştin düşüb püşkünə,
Məni saxlamayın, Allah eşqinə,
Bir salam söyləyim Qazan köşkünə,
Edim Perimbeldən əl Yardımlıya.

Təkdamın çayını içmək istəsən,
Alardan, Arusdan keçmək istəsən,
Özünə bir gözəl seçmək istəsən,
Götür ürəyini, gəl Yardımlıya.

Gül-çiçək vaxtıdır, güllü bahardır,
Qeyrətli kişilər könlünə yardır,
Nə qədər nəğməkar şairi vardır,
Bülbüllər veribdir dil Yardımlıya.

Xanlar görüşünə gəlibdir yenə,
Gərək qartalı da göylərdən enə,
Hər evin qapısı açıqdır sənə,
Nə gözəl yaraşır el Yardımlıya.

2020

MƏNİM CƏLİLABADIM
Xudam öz xoş çağında,
Sənin behişt bağında,
Adəmin torpağında;
Dağlarında bir yatım,
Mənim Cəlilabadım.

Moranının havası
Xəstələrin dəvası,
Ay ömrümün mənası;
Nəfəsini bir dadım,
Mənim Cəlilabadım.

Yollarından keçmişəm,
Sularından içmişəm,
Bir qızını seçmişəm;
Sənsən eşqim-muradım,
Mənim Cəlilabadım.

Daran, göyündə daran,
Səntək gözəl yox, inan,
Səninlə keçsin hər an;
Hər günüm, hər saatım,
Mənim Cəlilabadım.

Sən Tanrının əsəri,
Muğamatın şəhəri,
Çöllərin not dəftəri;
Çaylarında “Heyratı”m,
Mənim Cəlilabadım.

Xanlaram, könlüm səndə,
Sevginə düşdüm mən də,
“Can” dedin mənə sən də;
Ay elləri abadım,
Mənim Cəlilabadım.

2020

QARABAĞ

Yadellilər aldı səni,
Bumu qismətin, Qarabağ?
Qucağına saldı səni,
Getdi ismətin, Qarabağ.

Ala gözünü endirib,
Yarı evində dindirib,
Qara atına mindirib
Çəkdin xiffətin, Qarabağ.

Düşmən şəri gəldi sənə,
Ölüm təri gəldi sənə,
Yağı diri gəldi sənə,
Getdi qiymətin, Qarabağ.

Üzündə qəmin bitmədi,
Gözündə nəmin bitmədi,
Ayrılıq dəmin bitmədi,
Bitməz həsrətin, Qarabağ.

Ağ əlində təzə həna,
Ay bənizli gözəl sona,
Bir dağ çəkdi Natəvana
Sənin zillətin, Qarabağ.

Pənah xanın goru yanır,
Sadıqcanın tarı yanır,
Vaqifin məzarı yanır,
Yüzdü möhnətin, Qarabağ.

Ölüb getdi yazarın da,
Can verdin can bazarında,
Bakımızın divarında
Qaldı surətin, Qarabağ.

2019

VƏTƏN OĞLU

Cəbhən saraylarda, səngərin çöldə,
Güllən evdə yatır, əsgərin çöldə,
Əzmin içəridə, zəfərin çöldə,
Sarıl qeyrətinə, ay Vətən oğlu.

Alçalan səbrini güllələ getsin,
Dilənçi cəbrini güllələ, getsin,
Kişisən, qəbrini güllələ, bitsin,
Ver elin səsinə hay, Vətən oğlu.

Daha Babəkimiz meydana gəlməz,
Daha Xətaimiz cahana gəlməz,
Yalvarma Allaha, o, sənə gəlməz,
Döyüş libasını gey, Vətən oğlu.

Gör bizi haraya xəyanət çəkir,
İgidin yolunu dəyanət çəkir,
Sənin babaların xəcalət çəkir,
Sən buna nöqtəni qoy, Vətən oğlu.

Donmuş ürəklərin ərit buzunu,
Bəsdir ölümlərin çəkdin nazını,
Nüşabə qızını, Həcər qızını
Vermə namərdlərə pay, Vətən oğlu.

Xanlaram, hər zaman varam sözümdə,
Yoxdur haqq-ədalət bu yer üzündə,
Qaldır bayrağını Cıdır düzündə,
Dərimi Şuşada soy, Vətən oğlu.

2019

Deyirsən dünyanın sahibi mənəm,
O, sənin yolunu bağ edəcəkdir.
Sənin məzarını bəzəyib, adam,
Bir gün libasını ağ edəcəkdir.

İstərsən pulunu çaya bənd elə,
Kimi aldadırsan belə fənd ilə?
Yeməkdən düşərsən, bircə qənd ilə
Bir gün damağını tox edəcəkdir.

Əvvəl bir oyuncaq alacaq sənə,
Sonra cəfa yolu olacaq sənə,
Köçün havasını çalacaq sənə,
Sənin göz yaşına lağ edəcəkdir.

Kimsə qurtulmayıb onun felindən,
Deyərsən bal süzür acı dilindən,
Sənin can dostunu alıb əlindən,
Sənin düşmənini sağ edəcəkdir.

Deyərsən qurd gəzir ruhum içində,
Deyərsən it hürür ahım içində,
Hörmətin düşəcək qohum içində,
Dilini ağzında dağ edəcəkdir.

Taqətdən düşəcək can yavaş- yavaş,
Damarda dönəcək qan yavaş-yavaş,
Ay kişi, Allaha dön yavaş-yavaş,
Bəlkə günahını yox edəcəkdir.

Daha soltanlığın sözündən düşər,
Bu ömür ki var ha, gözündən düşər,
Əlini gözünə sox, edəcəkdir.

Deyirsən ağasan, dünya da sənin,
Yumağa döndərər dünya da səni,
Get, Xəzər içində o ada sənin,
Get, Araz içində ax, edəcəkdir.

Xanlaram, dərsimdə kamiləm, ustad,
Mənim döyüşüm də nəfsimlə, heyhat,
Qalsın bu dünyada məndən yaxşı ad,
Bir gün ölüm məni tağ edəcəkdir.

2020

Dili yox dağların, danışa bilsin,
Odu yox dağların, alışa bilsin,
Əli yox dağların, döyüşə bilsin,
Ax, namərd dünyanın mərdinə yazıq.

Bir kəsər qalmadı sözün dişində,
Quzğunun tamahı kəklik döşündə,
Fələk öz işində, çarx öz işində,
Bu dəli şairin dərdinə yazıq.

Qəmdən aqillərin ürəyi şişdi,
Göydən cahillərə üç alma düşdü,
Qartalın sinəsi oxlara tuşdu,
Qarğa dövranını sürdü, nə yazıq.

İgidin əynində qanından köynək,
Daddı Qarabağda ölümü şirtək,
Tanrı dərgahında haqq deyən Babək
Çarmıxda canını verdi, nə yazıq.

2018

NƏ VAR OLAR‐OLMAZINDA

Dünya, mənlə işin nədir,
Bu sirli gərdişin nədir,
Yekin nədir, şeşin nədir,
Nə var olar-olmazında?

Bir eşq verdin, sonam getdi,
Bir qız verdin, anam getdi,
Oğul verdin, atam getdi,
Nə var olar-olmazında?

Yol gedirəm üzü göyə,
Yüküm dağdan ağır deyə,
Şair etdin – qəm çəkməyə,
Nə var olar-olmazında?

Külün ilə gözüm bağlı,
İlin ilə sözüm bağlı,
Yollardayam, yüzüm bağlı,
Nə var olar-olmazında?

Babəklərin məzarı sən,
Sumbatların bazarı sən,
Hər hesabın yazarı sən,
Nə var olar-olmazında?

Dərələrin dağa möhtac,
Bülbüllərin bağa möhtac,
Hər kəs sonda ağa möhtac,
Nə var olar-olmazında?

Sən Xanlarsız qalmazmısan,
Verdiyini almazmısan,
Sən də olar olmazmısan,
Nə var olar-olmazında?

2018

CƏNGƏSƏ DAĞINDA TƏK QALAN ŞAİR

Cəngəsə dağında tək qalan şair,
Dünyanın ən dadlı havası burda.
İsti otaqlara yük olan şair,
Vallah, gözəlliyin səfası burda.

Cəngəsə dağında tək qalan şair,
Yollar həsrətini bitirdi bu gün.
Babamın əbası şehli dərələr
Səni qucağına götürdü bu gün.

Cəngəsə dağında tək qalan şair,
Qovurdun sözünü sac qayalarda.
Bir məclisə vardın, bərabəri yox,
Dəmlədin səsini daş quyularda.

Cəngəsə dağında tək qalan şair,
Çeşmələr gözündə ocaq qaladı.
Yer-göy bardaş qurdu süfrə başında,
Günəşə, aya da salam yolladıq.

Cəngəsə dağında tək qalan şair,
Burdan dərələrin badə əlində.
Burda çiçəklərin keyfi açılmış,
Burda təpələrin badə əlində.

Cəngəsə dağında tək qalan şair,
Dağlar sağlıq dedi sənin adına,
Küləklər ruhunun pasını sildi,
Quşlar sağlıq dedi sənin adına.

Zirvələr əlini sıxdı dost kimi.
Səni qarşılayan, səni ötürən
Cığırlar arxanca baxdı dost kimi.

Cəngəsə dağında tək qalan şair,
Ucalıq önündə bir də əyil sən.
Şair oğulları gəlməsə belə,
Cəngəsə dağında sən tək deyilsən.

2018

TALIŞ DAĞLARI

Səninlə var olan əfsanən mənəm,
Biçarə Məcnunun, divanən mənəm,
Atəşinlə yanan pərvanən mənəm,
Canımda canımsan, Talış dağları.

Şehli çəmənləri gəzib dolaşdım,
Bir dağa söykənib, bir dağı aşdım,
Dərin dərələrlə kükrəyib coşdum,
Eşqim, imanımsan, Talış dağları.

Sevdim torpağını, daşını sevdim,
Sevdim yamacını, döşünü sevdim,
Sevdim baharını, qışını sevdim,
Sevgi ümmanımsan, Talış dağları.

Sənə gözəllikdə bərabər hanı?
Hər gülün əynində gəlinlik donu.
Sözümün əvvəli, sözümün sonu,
Nəğməm, dastanımsan, Talış dağları.

Ulu Babəkimin izi səndədir,
Böyük Xətainin sözü səndədir,
Qəhrəman Valehim, Həzim səndədir,
Hünər meydanımsan, Talış dağları.

Qartallı zirvələr qoşa-qoşadır,
Qız yurdu, Cənğəsə bir tamaşadır,
Xanlar Həmidi də bu gün yaşadır,
Mənim loğmanımsan, Talış dağları.

2018

DAĞLARA‐DAĞLARA

Qayasından asılıbdır,
Yollarına basılıbdır,
Xudamızdan yazılıbdır
Yazım dağlara, dağlara.

İçimdə bir dağ havası,
Gedibdir könlümün pası,
Hər sözüm övlad duası,
Yazım dağlara, dağlara.

Yellər basdı üzəngini,
Buludlar çaldı “Cəngi”ni,
Buraxdı gül çələngini,
Yazım dağlara, dağlara.

Sevmişdim bir gözəl sona,
Dedim: qismət olar mənə,
Dedi: Xanlar, cəfam sənə,
Nazım dağlara, dağlara.

2018

Mərifət dağında qarı görmüşəm,
Ədəb səhrasında canı vermişəm,
Tanrı məqamında eşqə varmışam,
Deməm: “bu dünyaya boşuna gəldim”.

Hikmət dəryasından çəkdim gövhəri,
Kamal aləmindən keçdim içəri,
Nəfsin qapısından asdım açarı,
Mürşidi-kamilim, qarşına gəldim.

Ləyaqət tacıdır başımda hər an,
Vicdanım sinəmə qısılan ilan,
Haqqın tarlasını suvaran zaman
Namərdin, cahilin daşına gəldim.

Qədərin çölündə yerim bilinməz,
Məzarım bilinməz, gorum bilinməz,
Dərim Nəsimidən, darım bilinməz,
Bəlkə də cəlladın xoşuna gəldim.

Bəzən gecəm ağdı, gündüzüm qara,
Nahaq ürəyimi salmışam zora.
Yaxşılıq edərək pis adamlara
Deyəsən, şeytanın işinə gəldim.

Mənimlə böyüyən xəyallar uçub,
“Əlvida” dediyim o illər köçüb,
Xanlaram, fələyin dişindən keçib
Haqq olan sözümün başına gəldim.

2020

Sən son nəfəsində bir mənə baxdın,
İmdad diləyəntək əlimi sıxdın,
Gözümün yaşında üzümə axdın,
Canı əldən gedən bir canam, ana!

Uçub sevgimizə gələn ürəyin,
Başım ağrıyanda ölən ürəyin,
Ana izzətinə dillən, ürəyim,
De ki: sənsiz yetim qalanam, ana!

Ey fələk, eylə çal, sim mənə gülsün,
Yad oğlu, yad qızı kim, mənə gülsün?
Qoy eylə ağlayım, qəm mənə gülsün,
Dağları yıxılan balanam, ana!

Atam qılınc idi başımın üstə,
Sən keşik çəkmisən beşiyim üstə,
Gün keçər, yaş gələr yaşımın üstə,
Sənsiz bir dünyası talanam, ana!

Bu soyuq otaqlar ürək dağımı?
Qarışan görürəm hər gün yuxumu.
Sənin xoş ətrini, sənin quxunu
O daşdan, divardan alanam, ana!

Deyirəm: Allahım məni bağışlar,
Məni qınamasın dostlar, tanışlar,
Hər adın gələndə yağar yağışlar,
Yüz kərə boşalıb-dolanam, ana!

Qaranlıq qəlbimin nurlu çırağı,
Mənim mövlam idin, Tanrısayağı,
İndi xəyalına dolanam, ana!

Duzunu, dadını itirdi dünya,
Könlümü möhnətə götürdü dünya,
Həsrətini elə gətirdi dünya,
Gördüm özüm də bir yalanam, ana!

Ürəyim ağrıyır, gözüm yol çəkir,
Hər gün məzarına sözüm yol çəkir,
Acıyıb Xanlara, Tanrı qol çəkib,
Qiyamət surunu çalanam, ana!

2021

 (İkinci Qarabağ müharibəsinin qəhrəman 
döyüşçüsü Cavanşir Namiq oğlu Həmidlinin 
əziz xatirəsinə ithaf edirəm)

Bu dağlar önündə papaq çıxardıb,
Olmusan qoynunda mehman, Cavanşir.
Qədərin əlləri ayırdı bizi,
Girdi aramıza hicran, Cavanşir.

Getdin, ey Vətənin igid balası,
Getdin çiyinlərdə şəhid balası,
Getdin dərgahına seyid balası,
Getdi canımızdan bir can, Cavanşir.

Bu dərdi, ay oğul, el çəkə bilmir,
Solur, həsrətini gül çəkə bilmir,
Anan məzarından əl çəkə bilmir,
Olub yollarında qurban, Cavanşir.

Bir qartal vüqarı baxışlarında,
Bir sevgi islanır yağışlarında,
Atanın köynəyi göz yaşlarından
Könlünün evində zindan, Cavanşir.

Qışımız, yayımız qayıdıb gələr,
Günümüz, ayımız qayıdıb gələr,
Əksilən sayımız qayıdıb gələr,
Yoxdur gəlməyinə guman, Cavanşir.

Ey tarix, adını gəl yaz ömrünə,
Fələyin dənizi dayaz ömrünə,
O bahar ömrünə, o yaz ömrünə
Düşdü birdən-birə xəzan, Cavanşir.

Bu uca dağlarda qar olacaqsan,
Sevən ürəklərə yar olacaqsan,
Həmişə, əbədi var olacaqsan,
Səni silə bilməz zaman, Cavanşir!

2021

 ƏLİQİSMƏT

(İkinci Qarabağ müharibəsinin qəhrəman 
döyüşçüsü Əliqismət Mükafat oğlu 
Yaqubovun əziz xatirəsinə ithaf edirəm) 
 
Atan şeirini sənə yazacaq,  
Bəlkə də yazmağa ürəyi gəlməz. 
Bəlkə də bəxtini kəsib asacaq, 
Bəlkə də asmağa ürəyi gəlməz. 
 
Gözünün önündən keçərsən belə, 
Fikrində dolaşıb azarsan hər gün. 
Anan səni rahat buraxmayacaq, 
Bəlkə də özünə qızarsan hər gün. 
 
Güzgülər əlləri uzalı qalıb, 
Sənə sevgiləri sonsuzmuş demə. 
Qədərin göz yaşı üzünü alıb, 
Fələyin ürəyi bumbuzmuş demə. 
 
Sənin həsrətinin canı ağrıyır, 
Dərdinin boğazı quruyub yaman. 
Ananın dilində qəmin ev tikib, 
Qapı-pəncərəsi nöqtə-nidadan. 
 
Bu yurdun dağı da, düzü gə şəhid, 
Qayıtdı o şərəf-şan, Əliqismət! 
Şəhidlik zirvəsi özü də şəhid, 
Verdin sən canına can, Əliqismət!

2021

ƏBÜLFƏZ

(İkinci Qarabağ müharibəsinin qəhrəman
döyüşçüsü Əbülfəz Rəhmətovun əziz 
xatirəsinə ithaf edirəm)

Şəhidlər çölündə dura bilmədin,
Yolunu dağlara saldın, Əbülfəz.
Düşmən gülləsindən heç də ölmədin,
Sevən ürəklərdə qaldın, Əbülfəz.

Sarısa düşməni dörd bir yanını,
İgid tərk eyləməz öz meydanını,
Verdin həyatını, verdin canını,
Vətən torpağını aldın, Əbülfəz.

Atan çırmamışdı qolunu, oğul,
Anan gözləyirdi yolunu, oğul,
Sormadın kimsənin halını, oğul,
Sən köç təbilini çaldın, Əbülfəz.

Bu uca dağları elə dindirib,
Tanrını taxtından belə endirib,
Yerdə könüllərdə atəş yandırıb
Göydə buludlara doldun, Əbülfəz.

2021

BU GÜN ŞAİR DEYƏCƏYƏM ÖZÜMƏ

Nizaminin əbasına büründüm,
Bu gün şair deyəcəyəm özümə.
Füzulinin yollarında göründüm,
Bu gün şair deyəcəyəm özümə.

Əlim qələm, ürəyimdə dan üzü,
Dara getdi, verdi haqqa can özü,
İçimdədir Nəsiminin qan izi,
Bu gün şair deyəcəyəm özümə.

Mən Cavidin köynəyindən çıxmışam,
Xan Arazın həsrətində axmışam,
Bu günəcən bu dünyada yoxmuşam,
Bu gün şair deyəcəyəm özümə.

Xətainin nəğməsidir dilimdə,
Şəhriyarın əlləridir əlimdə,
Hörmətim var, izzətim var elimdə,
Bu gün şair deyəcəyəm özümə.

Ariflərin məclisində varam mən,
Sevgilərin gözlərində aram mən,
Bəzən yumşaq, bəzən də çox zoram mən,
Bu gün şair deyəcəyəm özümə.

Mən Xanlaram, qələmimi qırdılar,
Sual verib, cavab alıb sordular,
Mənə şair damğasını vurdular,
Bu gün şair deyəcəyəm özümə.

2020

 (Gözəl qiraətçimiz Arzu Heydərovaya 
ithaf edirəm )

Mələk qanadında gəlibdir bu səs,
Duamı adına edim göylərə.
Könlümün gözünü silibdir bu səs,
Tutum əllərindən, gedim göylərə.

Yağır yağışları mənim üstümə,
Uçur sabahlarım göylərə sarı.
Gedir ürəyimdən qalxan tüstüdə
Mənim günahlarım göylərə sarı.

Bu səsi geyinir ədəbim, eşqim,
O şirin ahına deyim: mərhəba!
Bu səsin saçında ölən bir eşqin,
Dirilən ruhuna deyim: mərhəba!

Göylər həsrət çəkir gül camalına,
Ona sevdalıdır ulduzlar belə.
Alıb qollarına xəyallarını,
Gözündə gecələr gündüzlər belə.

Bu səsin nəfəsi elə dadlı ki,
Sözlər hallı olur bal dodağında.
Bu səsin nəfəsi elə odlu ki,
Ruhum şölələnir al dodağında.

Nazı kəcavədə yarını gözlər,
Ədası şah kimi gəzir dünyanı.

Bu səs yaxasından asır dünyanı.

Dayana bilmədin, sən get, şairim,
Bu səsdən dərdinin yuxusu gəlir.
Mənim günahımı əfv et, şairim,
Bu səsdən Allahın qoxusu gəlir.

2021

Ağ saraylar yuxulamaz, əzizim,
Sən yaxşı yat, könlündə yaz havası.
Ağ saraylar qoynunda ağ dənizin,
Sahilləri oynadar söz havası.

Ağ saraylar baxışını sındırar,
Şüşələri belə sevgi keçirməz.
Ağ saraylar doğar bala saraylar,
Sənin ümid quşlarını uçurmaz.

Ağ saraylar yuxulamaz, əzizim,
Yuxusunun damarları kəsilmiş.
Başlarını tumarlayar Tanrılar,
Gözlərindən timsahları asılmış.

Ürək etmə yanağını öpməyə,
Pilləsindən dodaqları bağlıdır.
Ağ sarayla gəl zarafat eyləmə,
Onun yolu qaralıdır, ağıldır.

Ağ yuxular görməyə sən davam et,
Kimdir sənin əllərinə əl verən?
Başın olsun ağ sarayın dizində,
Tapılacaq sənə də bir gül verən.

Bu gözəlin ayağı ağ, başı ağ,
Ağ duvaqda, pərdəsindən çıxmaz heç,
Otağına girib çıxar xacələr,
Elə məst ki, üzlərinə baxmaz heç.

İllər onun düyməsindən öpəcək.
Sənin qolun dolanıb ağ boynuna,
Ağ saraylar mənə verməz öpücük.

Eh, gözlərim, siz yolunu bağlayın,
Mən yuxumu ağ saraya sürməyim.
Keşik çəkən, sən yuxuma keşik çək,
Ağ sarayı mən yuxuda görməyim.

2020

Duasını eşitməyən
Allah səsindən kiçikdir.
Gözlərindən üşütməyən
Ürək gözündən kiçikdir.

Qədərinin əlində zər,
Yaxşı da, pis də bir əsər,
Xeyir kimi görünən şər
Şərin özündən kiçikdir.

Bu dünyanın mərəzi də,
Səninlə qəsd-qərəzi də,
Hər vaxt mizan-tərəzidə
Yalan düzündən kiçikdir.

Şahın kimi Uzun Həsən,
Ruhun kimi uzun gəzən,
Səbrin kimi uzun dözən,
Uzun uzundan kiçikdir.

Xanlara, bu işıq, bu nur
Ürəyindən etdi zühur.
Şair sözü haqqa möhür,
Şair sözündən kiçikdir.

2020



237

X
A

N
LA

R
  H

Ə
M

ID
   
t
 

D
A

R
IX

A
N

  S
EV

G
IL

Ə
R

ÇƏKİR

Sən Allahın işinə bax,
İşi nədir, nəyi çəkir.
Qurub mizan-tərəzini
Yeri çəkir, göyü çəkir.

Bu dünya öz keyfindədir,
Dərdi dəmir seyfindədir,
Nəfsi günah ipindədir,
Cəzasını quyu çəkir.

Qədər bəxtini yatırıb,
İgid oğlunu götürüb,
Şeytan icində oturub,
Bədəninə suyu çəkir.

Zoru gəlib basa-basa,
Haqq əlinə alıb əsa,
Ayağının biri qısa,
Bu tayı o tayı çəkir.

Gecədən gəldi gündüzü,
Dağa-daşa saldı bizi,
Ölüm hər gün şəklimizi
Çəkir, lap havayı çəkir.

2020

DƏRD

Dərddən şikayət etmə,
Dərdin də öz dadı var.
O, qəlbində komandan,
Çapmağa öz atı var.

Elə tutub yerini
Səni içinə qoymaz.
Sevincin tarlasında
Səni biçinə qoymaz.

Gözlərini yan eylə,
Yağdırmasın yağışı.
Ağrına sığal çəkər
Bu dərdin hər baxışı.

Səni elə güzgülər,
Özün də mat qalarsan.
Səni elə ütülər,
Qadasını alarsan.

Dərd adlı gülün olsun,
Uzaq et möhnətini.
Qoy o, sevgilin olsun,
Çəkəsən həsrətini.

2020

GETDİ

Müdrikin kəlamı, şairin adı
Sözün sayəsində baş oldu getdi.
Sirri həqiqətin, zövqü səfanın
Arif məclisində faş oldu getdi.

Təkəbbür dağında könül əyləyən,
Bu dünya mülkündə "mənəm" söyləyən,
Nəfsini cisminə təam eyləyən
Ədəb süfrəsində xoş oldu getdi.

Kiminsə ölümü aşdı şöhrəti,
Fələk rüzi verdi kimə möhnəti,
İnsafın əzabı, zorun minnəti
Haqqın gözlərində yaş oldu getdi.

Əzəldən belədir başdan-binadan,
Ağılı anlamaz hər cahil, nadan,
Bəzən yaz havası gətirdi xəzan,
Bəzən yay da ömrə qış oldu getdi.

Xanlaram, bu eşqim dönüb dastana,
Bu dəli könlümü saldın zindana,
Ey uca Allahım, sənin sevdana
Ruhum bədənimdən quş oldu getdi.

2021

Azadlıq dediyim payız havası,
İçimdə nəğməsən, çölümdə nəsən?
Səni sığallayıb dar ağacları,
Həyatda Leylimsən, ölümdə nəsən?

Tökdü yarpağını boş ümidlərim,
Əlimdən tutacaq bir əl deyilsən.
İllərlə saçını sözüm daradı,
Ey gözəl dediyim, gözəl deyilsən.

Ey gözəl dediyim, gözəl deyilsən,
Nə biz fransızıq, nə sən Fransa.
Ətəyin o qədər uzun ki, vallah,
Bir yanın bilməz ki, bir yanın yansa.

Sənin gəl dediyin haqq da, nahaq da,
Mənim yol dediyim yaxından keçir.
Böyük Nəsiminin, Həzrət Hüseynin,
Babəkin keçdiyi yaxandan keçir.

Yaxanın düyməsi düşübdü, nədi?
Sənin köynəyində zülümü gördüm.
Mənim bir gözüm var təpəgöz kimi,
Sənin eynəyində zalımı gördüm.

Daha meydanları sən bəyənməyib
Uca saraylara ayaq açmısan.
Sən baha alındın, ucuz satıldın,
Yüyənsiz yolları qanla keçmisən.

Sənin gözlərinin atəşi sönüb,
Ruhumu öldürdün, a yazıq adam.
Get, sən ayrı yerdə yu əllərini,
Sən babam deyilsən, mən sənə yadam.

2020

VƏTƏN

Nə gəldi başına, bizlərə bəlli,
Otuz il sürgünə sürüldün, Vətən!
Sənin qayıdışın bizə təsəlli,
Şəhidin qanından dirildin, Vətən!

Haqqın üzülmüşdü ayağı yerdən,
Yolun kəsilmişdi Araza Kürdən,
Ruhun vulkan kimi püskürdü birdən,
Zəfər günəşindən nur aldın, Vətən!

Çəkdin çəkdiyini namusla, arla,
Yudun ürəyini yağışla, qarla,
Baxırsan dünyaya indi vüqarla,
Canım Qarabağda bir oldun, Vətən!

Sevən könüllərin sənsən Leylası,
Şairin, çobanın ana laylası,
Lalə köynəyində şəhid balası,
Məzarı başında pir oldun, Vətən!

2020

AZADLIQ

Qurban istəyirdin, qurbanı gördün,
Sən təşnə imişsən qana, azadlıq!
Ayağında ölən qərənfillərin,
Gəldin nəfəsindən cana, azadlıq.

Belə yanmamışdı bağrımın başı,
İgidə yastıqdır vətənin daşı,
Analar gözündə acı göz yaşı,
Şəhidin əlində həna azadlıq.

İçim köz-köz idi, yaram dərində,
Gedəm Qarabağa günün birində,
Suşa yaylağında, Xudafərində
Gərək mənim ruhum yana, azadlıq!

Əlləri qoynunda qalan dağlarım,
Eşqi, məhəbbəti talan dağlarım,
Xəcalət içində ölən dağlarım
Qovuşdu əbədi sənə, azadlıq.

Susmağı etmişdin özünə peşə,
Elə kövrəlmişəm, ürəyim şüşə,
Həsrətində idim sənin həmişə,
Ver öz əllərini mənə, azadlıq!

2020

ŞƏHİDLƏRİM

Alnınızdan öpdü Vətən,
Ey mübarək şəhidlərim.
Əbədiyyət bağçasında
Siz tər çiçək, şəhidlərim.

Kimə gərək barsız söyüd?
Vətən sizə verdi öyüd.
Ey qəhrəman, şanlı, igid,
Ruhu mələk şəhidlərim.

Göy ağladı acınıza,
Yaş ələndi tacınıza,
Sığalını saçınıza
Çəkdi fələk, şəhidlərim.

Sinəsində qızıl güllər,
Önünüzdə getdi ellər,
Nəşinizə qərənfillər
Oldu bələk, şəhidlərim.

Sevdasını əzizlədi,
Yollarını yar gözlədi,
“Vətən” dedi, “ana” dedi,
Verdi ürək şəhidlərim.

2020

Başında zəfər havası,
Yaman məst olmusan, Vətən!
Yüz illərin qisasını
Düşməndən almısan, Vətən!
Qarlı dağlar qış günündə
Qızıl güllər açdı, Vətən!
Hər gülündən səmalara
Şəhid ruhu uçdu, Vətən!
Gəzirik sərxoşlar kimi,
Yer-göy bizə dardı, Vətən!
Bu müqəddəs savaşında
Allah sənə yardı, Vətən!
Getdi alnından ləkəsi
Mütiliyin, xəcalətin,
Gəldi vüqarın dağlara,
Qalxdı aləmdə şöhrətin.
Qısdı səsini içinə
Sənə meydan sulayanlar,
Qısdı səsini içinə
Çox uzaqdan ulayanlar.
Qısdı səsini içinə
İçindəki şeytanların,
Fəhlən oldu, kəndlin oldu
Bayraqdarı meydanların.
Başda Ali Komandanın,
Qalib, müzəffər ordumuz,
Oğulların şəhid oldu,
Azad olundu yurdumuz.
Qalasında yaşayanlar
Qalasında gizləndilər,

Ər igidlər düzləndilər.
Bu gün sənin şan günündür,
Dillərdə dastan günündür.
İllər boyu keyf eyləyib
Kölgəsində yatanlardan,
Sənə palçıq atanlardan,
Səni pula satanlardan
Arın, Vətən, durul, Vətən!
Qarabağda cana gəldin,
Təbrizimdə diril, Vətən!
Diril, Vətən!

2020

HƏQİQƏT

Siyasət şairi deyiləm, atam,
Mənim həqiqətim Tanrıdan gəlir.
O qədər sıxıb ki onu da göylər,
Gəlir, ürəyimə yarımcan gəlir.

O ilham dediyim gəlib-gedər də,
Yolu hardan keçir, deyə bilmərəm.
Gəlişi necədir, gedişi necə,
Məni oddan sala suya, bilmərəm.

Həqiqət elə bir mələk üzlü ki,
İlham köynəyində gəlsə, gözəldir.
O qədər acılar çəkdi bu ğözəl,
Mənim ürəyimdə gülsə, gözəldir.

Həqiqət sevdalı ruhuma əl çək,
Sığalın eşqimə bir candır, Allah.
Bu qış təmizləyib göyün yolunu,
Ümidim göylərdə mehmandır, Allah.

Həqiqət nəğməsi ulu Tanrının,
Ruhum işığında, ürəyim rahat.
O, necə duyğudur, ariflər bilər,
O, necə məqamdır, bilməz bu həyat.

2021

DƏNİZ

Dönüb bir üzünə baxa bilmirəm,
Qorxuram bağrımı sökəsən, dəniz.
Birisi gözünün içinə qoyur,
Birinin ağzında tikəsən, dəniz.

Elə bil Tanrımız unudub səni,
Qalmısan avara bizlər içində.
Elə bil paklığın, saflığın gedib,
Elə bil sevdan yox gözlər içində.

Gecələr qoynuna enər mələklər,
Bu dəli yağışlar ağlayar səni.
Açar qollarını sənə küləklər,
Bu dilsiz sahillər saxlayar səni.

Könlümün yelkəni məni aparmaz
Daha o əfsunlu adaya sarı.
Deyirəm: o qızın gözləri sənsən,
Aparır məni bir sevdaya sarı.

Cənnətdən qovulan adam oğlu bu,
Səni də özünə etdi var, dəniz.
Daha yer üzündə bir yer qalmadı,
Səni də Allahdan aldılar, dəniz.

2021

NƏ VAR AYAĞIM ALTDA

Nə var ayagım altda,
Nə var başımın üstdə.
Məzar ayağım altda,
Yazar başımın üstdə.
Sözüm haqqa dirənib,
Arzum dağda dirənib.
Canım ağda dirənib,
Nə etdi Tanrım etdi.
Ruhum bağda dirənib,
Gülüm ayağım altda,
Ölüm başımın üstdə.
Getdim içimə tərəf,
Getdim küçəmə tərəf,
Getdim gecəmə tərəf,
Getdim gücümə tərəf;
Getdim suçuma tərəf,
Gücüm ayağım altda,
Suçum başımın üstdə.
Yollar məni izlətməz,
İllər məni gözlətməz,
Kim deyər ki, sevgilim,
Göylər məni gizlətməz?
Bir sevdalı ürəyəm,
Yolda qalan diləyəm,
Neyləyim ki, beləyəm.
Sevdam ayağım altda,
Həyam başımın üstdə.

2021

APARAR

Demə haqqın tərəzisi
Bir gətirər, bir aparar.
Onun dar bir gözü yatıb,
Zor gətirər, zor aparar.

Səfasını al bu yazın,
Qədrini bil çoxun-azın,
Taleyinə bax Arazın,
O gətirər, Kür aparar.

Dirə dağa dizini də,
Dara göndər sözünü də,
Elə haqqın özünü də
Kar gətirər, kor aparar.

Zərrədə tut, qramda tut,
Halalda tut, haramda tut,
Sən əlini aramda tut,
Zər gətirər, zər aparar.

Xanlara, baxmaz ahına,
Şairlik verdi ruhuna,
Heç Allah girməz yuxuna,
Göy gətirər, yer aparar.

2021

